Մշակույթին առնչվող տեղեկատվական-քարոզչական պատերազմներում եթե ոչ պարտվողական, ապա առնվազն նահանջընթացային դիրքերում ենք հայտնվել: Մասնավորա​պես ռուսական (էլ չենք խոսում թյուրքալեզու պետություն​ների) տեսա-գիտական հրատարակչական շուկան լեցուն է հայ  էթնոսին և նրա պատմամշակութային անցյալին ու ներկային վերաբերող բազմաբեղուն խեղաթյուրումներով:
Մեր հանրապետությունում հակաքարոզչական, պետական կառույց-ինստիտուտի բացակայությունը փորձում են լրացնել Գիտությունների Ազգային Ակադեմիայի ինստիտուտների գիտական նստաշրջաններն ու մեր գիտնականների սակավապետ ելույթները միջազգային, հատկապես միաբևեռացման քարոզչությանը (գլոբալիզա​ցիային) միտված բեմահարթակներում:

Հայ գորգագիտության հարցերին նվիրված Հանրապե​տական այս գիտաժողովն առաջինն է թե´ խորհրդային, և թե´ նորանկախ Հանրապետության 20-ամյա պատմության ընթաց​քում: Գիտաժողովի առաջնահերթություն​ներից առաջ​նա​հերթը մեր ինքնության վկայագրերից մեկի` հինավուրց հայկական գորգի գիտական ուսումնասիրության խնդիրն ի վերջո ձերբազատվելն է  «մեմլինգյան» արևմտաեվ​րոպական գեղա​նկար​չական սոսկական նկարագրայնության և մակերե​սային ընկալման բարդույթից, զարդարվեստի թագուհիներից մեկի` հայկական գորգի համարումը առաջավորասիական և կովկասյան կարպետի, պարսկական, աֆղանական և այլանուն գորգերի զուգընթացով միջազգային շուկայում մրցակից դարձնելը շեփորահարվող ու անընդմեջ ներկայացվող մասնավորապես թյուրքական «Գյունեշ» ֆիրմայի, ապաև իրանական նորագույն, երկերեսնախավ մետաքսագորգին և այլ արտադրատեսակներին:

Այս ասպարեզում մեր գորգագիտությունը` մեր ազգագրագետներն ու արվեստաբանները հսկայական աշխատանք ունեն իրականացնելու:
Հովհ. Շարամբեյանի անվ. ժողովրդական ստեծագործության կենտրոնի տնօրեն Հովիկ Հովեյան

ԳՈՐԳԸ ՀԱՅ ՆԿԱՐԻՉՆԵՐԻ ԿՏԱՎՆԵՐՈՒՄ
 Լաուրա Աթանեսյան, 
մանկ. գիտ. թեկն.

ՇՀՀԿ

Գորգը մարդու գեղարվեստական մտածողության ինք​նա​տիպ դրսևորումներից մեկն է: Գորգը գեղարվեստական արժեք լինելուց բացի ունի մեծ կիրառական նշանակություն` լինելով բնակարանների ինտերիերի կարևոր իրերից մեկը: Գորգը, որպես գունային ու զարդանախշային հորինվածքի տեսակ, իր վրա է հրավիրել շատ նկարիչների ուշադրու​թյունը` նրանց ստեղծագործություններում ստանալով տարբեր մեկնաբանություն ու բովանդակություն: Նկարիչների կտավ​ներում դրանք պարզապես գորգ կամ կարպետ չեն, այլ գունային կամ սյուժետային հորինվածքի կարևոր տարր, պատկերավորման յուրատիպ միջոց: Վ.Սուրենյանցի «Խրիմյան Հայրիկ», Փ.Թերլեմեզյանի «Կոմիտաս», Ս.Մուրադ​յանի «Վերջին գիշերը» կոմպոզիցիաներում և Գ.Խանջյանի  «Վարդանանք»  գոբելենի առաջին տարբերակում գորգերը  գունային հորինվածքի բաղադրատարր լինելուց բացի նպաստում էին ազգային միջավայրի, կոլորիտի ստեղծմանը` ներդաշնակ ազգասեր կաթողիկոսի ու տաղան​դա​վոր երգահանի էությանը, ինչ-որ տեղ անգամ հանդիսավո​րություն հաղորդելով պատկերներին: 

Վ.Սուրենյանցի «Խրիմյան Հայրիկի դիմանկարը» թեև անվանում են դիմանկար, բայց ըստ բովանդակության վերածվել է սյուժետային պատկերի: Խրիմյանը բազմած է իր թիկնաթոռին, հատակին ընկած է չբացված ծրարը: Սուրենյանցը գիտակցաբար է կաթողիկոսին պատկերել ազատ սենյակում՝ ավելի արտահայտիչ դարձնելու համար նրա կերպարը: Հատակին փռված է հայկական գորգ, որը ոչ միայն սենյակը զարդարելու, այլև ազգային կոլորիտ ստեղծելու նպատակ ունի: Նկարչին հաջողվել է պատկերել այնպիսի միջավայր, որը լիովին ներդաշնակում է ազգասեր, սկզբուն​քային, համարձակ կաթողիկոսի էությանը: Գեղանկարչական հնարք է եզրագծերով գորգի ընտրությունը: Այն օգնում է սենյակում խորության տպավորություն ստեղծելուն: Բացի այդ նախշազարդ գորգի վրա ավելի հստակ է ընդգծվում սպիտակ ծրարը՝ կաթողիկոսի հուզախռիվ տրամադրության պատճառը:

Փանոս Թերլեմեզյանի «Կոմիտասի դիմանկարը» երգահանի` բնականից նկարված հազվադեպ դիմապատ​կեր​ներից է, ուր հանճարեղ արվեստագետը պատկերված է խոկումի պահին: Թերլեմեզյանը որպես գունային կոմպոզի​ցիայի կարևոր տարր օգտագործել է գունագեղ գորգը, որն այստեղ ստացել է երկակի նշանակություն: Նախ` նպաստում է ազգային կոլորիտի ստեղծմանը, և ապա՝ վերականգնում  գունային հավասարակշռությունը առջևի և հետևի պլանների միջև: Երկրորդ պլանի վրանը գունային առումով բավականին ակտիվ է, իսկ նախշազարդ գորգը Կոմիտասի սև սքեմի հետ վերականգնում է հավասարակշռությունը: 

Բոլորովին այլ դեր է հատկացված հայկական գորգերին Սարգիս Մուրադյանի «Վերջին գիշերը» կոմպոզիցիայում: Կոմպոզիցիան լուծված է զուտ կարմիր գույների տարբեր երանգներով, ինչն ավելի տագնապային է դարձնում սենյակում տիրող իրավիճակը: Մոմի լույսի տակ կարմիրը դառնում է հրակարմիր: Չորս կողմում գորգեր են՝ հատակին, պատերին: Բայց այդ գորգերն իրենց արնագույնով ամբողջաց​նում են վերջին գիշերվա դժոխային պատկերը:

Նկարիչներ Հ.Շամշինյանի «Հին Թիֆլիս», Վ. Էլիբեկյանի  «Մածուն վաճառող», «Ղեյնոբա», «Գորգավաճառ»  պատկերնե​րում դիտողի առջև վերակենդանանում է 19-րդ դարի և 20-րդ դարասկզբի հին Թիֆլիսի հայկական թաղամասերի կենցաղը: Հ. Շամաշինյանի և Վ. Էլիբեկյանի գունագեղ գեղանկարները կարծես թախծոտ վերհուշ են հին, անցնող Թիֆլիսի մասին: Նրանք իրենց նկարներով մեզ են փոխանցել ազգագրական ինքնատիպ մի միջավայր, ուր ապրել ու ստեղծագործել է հայ ժողովրդի մի ընտիր հատվածը: Վ.Էլիբեկյանը վերակենդա​նաց​րել է արևելյան ճոխ քաղաքը իր ծուռ ու մուռ փողոցներով, աղմկոտ շուկաներով, հաճելի բակերով ու զարդանախշ գորգերով զարդարված պատշգամբներով: Պատշգամբներից կախված խայտաբղետ գորգերը, խանութների ցուցափեղկերի վառվռուն գուներանգներով կարպետներն ամբողջացնում են Հին Թիֆլիսի մարդաշատ ու եռուն փողոցների խճանկարը:  Էլիբեկյանը վավերագրական ճշգրտու​թյամբ ու գեղարվեստա​կան ճշմարտացիությամբ է պատկերել հին Թիֆլիսի զվարթ առօրյան: Հին Թիֆլիսն այսօր ազգագրական հասկացություն է, որն անհետացել է ընդմիշտ: Թիֆլիսի ազգագրական միջավարը թերի կլիներ առանց հայկական գորգերի, դրանք ամբողջացնում, ընթանրացնում են այն միջավարը, որը մեկ բառով կոչվում է Թիֆլիս: Իհարկե, նկարչի ստեղծագործու​թյուն​ներում գորգը զուտ ազգագրական միջավայրի ստեղծման նպատակ չի հետապնդում. Այն, չնայած  պասիվ, բայց նպաստում է գունային կոլորիտի կառուցմանը:      
Բոլորովին այլ է գորգ-կարպետի կիրառությունը դիմա​նկար​ներում: Այս ժան​րում գորգերը  պարզապես ֆոն են, բայց ոչ չեզոք: Անգամ դիմանկարներում գորգերի գունային լուծումները նպատակամիտված են մոդելի ներաշխարհի, նրա տրամա​դրու​թյան բացահայտմանը: Ստ.Աղաջանյանի «Մոր դիմանկար», Ալ.Գրիգորյանի «Ինք​նա​դիմանկար», Ն.Գյուլի​քեխվյանի  «Մայրս»  կտավները` վերը ասվածի լավագույն օրինակներ են:

Գորգերը ուշագրավ կիրառություն ունեն նաև նատյուրմորտի ժանրում: Գ.Խանջյանի «Լավաշ», «Հայկական նատյուրմորտ», «Նկարչի արվեստանոցում», Ն.Գյուլիքեխվյանի «Կավե ամանով նատյուրմորտ» կտավներում գորգերն ու կարպետները  երբեմն ակտիվ, երբեմն պասիվ մասնակցում են ազգային միջավայր և գունային կոլորիտ ձևավորելուն: Սխալ​ված չեմ լինի ասելով, որ հայկական նատյուրմորտը լիարժեք ազգային չի կարող լինել առանց գորգերի ու կարպետների առկայության: Գորգն իր զարդանախշերով ջերմություն ու գունագեղություն է հաղորդում նատյուրմորտներին: 

 Գորգերը ներշնչանքի աղբյուր են հանդիսացել նաև նկարիչ Ս.Լաճիկյանի համար, միայն թե նկարչի ստեղծագոր​ծու​թյուն​ներում գորգերը շունչ ու ոգի են առել` պասիվ վիճակից վերածվելով գործող անձանց: Նման կիրառությունը աննախադեպ երևույթ է ոչ միայն հայ կերպարվեստում, այլև արվեստում ընդհանրապես:

«Հույս», «Տիրամայր», «Ասպետը», «Շղթայվածը» աշխա​տանք​ներում գորգը  վերափոխվել է մեկ մանկանը գուրգուրող սիրասուն մոր, մեկ պատվախնդիր ասպետի, մեկ էլ շղթան​երից ազատված մարդու հոգու թռիչքի: «Հույս» աշխատանքն առանց վարանելու կարող ենք անվանել «Ղարաբաղցի կնոջ դիմանկար». անգամ առանց դիմագծերի, կնոջ կերպարն անչափ խոսուն է: Անշունչ գորգի միջոցով նկարչին հաջողվել է ստեղծել հուզական տրամադրություն: Լաճիկյանի կտավ​ներում մեծ դեր է խաղում գորգի ֆակտուրան. գորգն այդտեղ  օժտվել է մարդուն բնորոշ հատկանիշներով:

Հասկանալի է, որ ասվածով չի սահմանափակվում գորգերի ու կարպետների պատկերումը հայ նկարիչների գործերում: Պետք է հավելել, որ հայտնի են նաև եվրոպական նկարիչների կտավներում պատկերված հայկական գորգերի նմուշներ (Ռեմբրանդտ, Հոլբայն, Վերմեր և այլք):         

ՀԱՅԿԱԿԱՆ ԺՈՂՈՎՐԴԱԿԱՆ ԶԱՐԴԱՆԱԽՇԵՐՆ ՈՒ ԴՐԱՆՑ ԱՐԴԻ ԿԻՐԱՌՈՒԹՅԱՆ ՀԱՐՑԵՐԸ

Աննա Ասլանյան
ԺՍԿ

Զարմանքի ու հիացմունքի է արժանի ժողովրդական ստեղծագործությունն իր բազմազանությամբ և հարստությամբ, որի անքակտելի մասն է կազմում ժողովրդական արվեստը:
Հայկական ժողովրդական արվեստն իր հնագույն պատ​մու​թյամբ ու հարստությամբ հիացմունք է առաջացնում գույ​ների, զարդանկարի բացառիկ համադրությամբ` վկայելով մեր վարպետների բարձր ճաշակի, ճոխ երևակայության մասին:

Զարդանախշը մարդու ստեղծած ամենահետաքրքիր ու խորիմաստ երևույթներից մեկն է: Շատ զարդանախշեր անհնար է ենթարկել վերծանման,  քանի որ մենք սովորություն ունենք դրանք կարդալու` հիմնվելով որոշ, երբեմն պատա​հական  ասոցացիաների ու նշան – պատկերների վրա` դրանք նմանեցնելով որոշակի առարկաների: Գեղազարդման  պատ​կե​րային համակարգի  ուսումնասիրման պրակտիկան միա​նշա​նակ թույլ է տալիս և արդարացնում է այս մեթոդը, սակայն շատ քիչ է պատահում, որ գործ ունենանք ինչ-որ մեկի կամ ինչ-որ մի բանի կոնկրետ արտապատկերման հետ:

Զարդանախշերի առանձին ձևեր, ինչպիսիք են կետը, գիծը, բոլորակը և այլն, բնորոշ են աշխարհի շատ ժողո​վուրդների, սակայն դրանց զուգորդումները, զարդանախ​շային տարբեր հորինվածքները  դրսևորվում են միայն տվյալ ժողովրդին հատուկ ոճով, ձեռագրով ու ճաշակով` հանդես գալով որպես էթնոտարբերակիչ նշան:

Ծագելով հեռավոր անցյալում` զարդանախշերը շարու​նակում են ապրել ժողովրդի մեջ` փոխանցվելով սերնդից սերունդ, սակայն աստիճանաբար կորցնելով իրենց սկզբնա​կան գաղափարական իմաստն ու նշանակությունը`  վերած​վում լոկ նախշաձևերի:
  
Զարդանախշերի ուսումնասիրման համար ընդունված է տարբերակել հետևյալ երեք խմբերը. երկրաչափական, բուսա​կան, կենդանական, որի մեջ մտնում է նաև թռչնայինը: Երբեմն առանձնացվում են նաև մարդակերպ, կենցաղային իրերի ու ճարտարապետական կառույցների և այլ պատկերները: 

Որոշ մասնագետների կարծիքով երկրաչափական նախշաձևերը հնագույնն են ու ամենանախնականը: Սակայն զարդանախշերի էվոլուցիոն (աստիճանական) զարգացման ընթացքում, նույն ժողովրդի զարդարվեստում զուգահեռաբար ստեղծվում են ինչպես որոշակի թռչնի, կենդանու, բույսի ռեալիստական պատկերներ, այնպես էլ նույնի ոճավորում​ները` ընդհուպ մինչև երկրաչափականացում, որոնք հանդես գալով որպես գաղափարանշան, կարող էին դրսևորել և այլ իմաստներ: Այս առումով երկրաչափական պատկերները տար​​բեր​վում են մյուս զարդանախշերից իմաստային բեռնվա​ծու​թյամբ և կարող են արտահայտել միևնույն սեմանտիկ շարքին պատկանող ընդհանրացված երևույթ​ներ, հասկացու​թյուն​ներ` որպես պատկերավոր մտածողու​թյան վառ արտահայտություն:  Քննարկենք այդ նախշաձևերն առանձին:

Շրջան. տարածության և ժամանակի նախասկզբնական սահմանագծումն արվել է շրջանի միջոցով, քանի որ մարդ​կային գիտակցությանը նախապես տրված չէ ընկալել անսահ​մա​նությունը: Տարբեր ժողովուրդների դիցաբանական պատկե​րա​ցումներում տիեզերքը ներկայանում է իբրև շրջան (գունդ) կամ դրա տարբերակները` շրջապատված անօրգանա​կան քաոսով: Շրջանը խորհրդանշում է ոչ միայն տիեզերքն ամբող​ջությամբ, այլև առանձին լուսատուներ և առաջին հերթին արևն ու լուսինը` իբրև տեսանելի գնդաձև մարմիններ: Շրջանն արտահայտել է նաև ժամանակի գաղափարը, կապ​ված տարվա և օրվա շրջապտույտի հետ: Այդ միտքն է ձևա​կերպ​ված «տարին բոլոր», «կլոր տարին» արտահայտություն​ներում: 

Ա.Մնացականյանը, շրջանն ու շրջանաձև պատկերները վերլուծելիս վերջիններս կապելով ձվի, պտղի և սաղմի հետ, դրան վերագրում է պտղաբերության խորհուրդ: Արդ, եթե շրջանը դիտենք իբրև երկիր-կին –ձու, իսկ հատիկն իբրև սերմ (ինչ նշանակությամբ և հանդես է գալիս հատիկանախշը), ապա կետամիջուկ շրջանը կընթերցվի նաև իբրև սաղմնակիր զետեղարան, որը կրկին հանգում է արգասավորման մտքին:
 Այդ են փաստում ոչ միայն կուռք-արձանիկների վրայի կետամիջուկ շրջանի պատկերները, այլև հայոց կենցաղում մինչև դարիս 30-ական թթ. օգտագործվող կանացիակերպ կավե աղամանների վրայի նույնօրինակ վերադիր զարդերը, ինչպես նաև աղը հանելու նպատակով որովայնի վրա բացված շրջանաձև անցքը: 

Քառակուսի . այս նշանը նույնպես ծագել է շատ հնում և ունի տարածական լայն ընդգրկում: Քառակուսին ևս տարա​ծու​թյան սահմանագծման սկզբնական ձևերից է և, որպես այդպիսին, շրջանագծի պես որոշում է շինության հատակա​գիծն ու արտաքին տեսքը,
 ինչպես նաև արտահայտում է մարդու տիեզերական պատկերացումներն արտացոլող գաղափարներ:

Գորգերի, կարպետների զարդանախշերում հանդիպում ենք քառակուսու տարբեր ձևերի` միագիծ, կենտրոնում փոքրիկ քառակուսի ունեցող (կետամիջուկ շրջանի օրինակով)  և բազմագիծ: Քառակուսու կրկնակի բարդմամբ, մեկը մյուսի վրա շեղակի տեղադրելու դեպքում ստացվում է ութանկյուն, իսկ սուր անկյունների հատմամբ` բազմանիստ պատկեր: Այս բոլոր պատկերների կառուցվածքի հիմքում ընկած է չորսի սկզբունքը, որը սրբազան է համարվել հնում` արտահայտելով աշխարհի չորս կողմերի, տարվա չորս եղանակների, բնության չորս հիմնատարրերի (հող, ջուր, կրակ, օդ) գաղափարը:

Դիցաբանական պատկերացումների մակարդակում այս երկակի բաժանումը ներկայանում է իբրև արական սկիզբ-երկինք (համապատասխանաբար քառակուսու ուղղահայաց կողմերը), և իգական սկիզբ-երկիր` (հորիզոնական գծերը): Այս իմաստով քառակուսին ևս կարելի է դիտել որպես բեղմնավորման խորհրդանիշ:

Շեղանկյուն (ռոմբ) և եռանկյուն.  սրանք ևս հնագույն զարդանախշեր են, նույնքան տարածված ու բովանդակու​թյամբ ընդգրկուն, ինչպես նախորդները: Շեղանկյունը ձգված քառակուսի է և ունի գրեթե նույն խորհրդիմաստը: 
Հայկական զարդարվեստում հանդիպում են շեղանկյուն​ների երեք տարատեսակ` միագիծ, բազմագիծ և երկարած կողագծերով (կեռիկներով): Վերջինս ծլի, աճի, խորհուրդն է պարունակում: Պարզ միագիծ շեղանկյունն իգական սկզբի խորհրդանիշն է, ինչ նշանակությամբ և այն հանդես  է գալիս նյութական մշակույթի առարկաների վրա` սկսած նեոլիթից:
 Շեղանկյունների համադրումը խաչի հետ կարող է ձևավորել եռանկյուններ: Ընդհանուր առմամբ, շեղանկյունն ու եռան​կյունը, թե՛ կառուցվածքով, թե՛ իմաստով փոխանցումային են: Երկու եռանկյունու հիմքերի միացմամբ կառուցվում է շեղ​ան​կյուն և հակառակը: Եռանկյունին իգական հատկանիշի սիմ​վոլն է և, ավելի քան մյուս զարդանախշերը, ուղղակիորեն կին է նշանակում: Գագաթով վեր ուղղված եռանկյունը խոր​հրդա​նշել է արական նախասկիզբը, վար ուղղվածը` իգականը: Այս իմաս​տով հիմքերով իրար միացված երկու եռանկյունները բեղմնա​վոր​ման գաղափարի իդեալական դրսևորում կարող են դիտվել:

Եռանկյուններն ու շեղանկյունները հեշտությամբ փոխա​կերպ​վում են անկյունանախշերի, որոնք ևս զարդանախշային հնագույն ու միաժամանակ պարզագույն տարրերից են: Վերջիններս շատ ավելի լայն հնարավորություններ ունեն զանազան համադրություններ կազմելու, ինչպես նաև զարդանախշային դաշտ ստեղծելու: 

 Խոյեղջյուր. այս զարդանախշն իր անվանումն ստացել է կենդանու եղջյուրների հետ ունեցած նմանությունից: Շատ տարածված է գործվածքների զարդանախշերում: Ճարտարա​պե​տա​կան կոթողներում այն հայտնի է §խոյակ¦ անվամբ: Խոյակը զարդարում է աշխարհիկ և հոգևոր կառույցների սյուների գլուխները, հանգամանք, որն ինքնին խոսում է խոյի պաշտամունքային բնույթի մասին:* 

Ծաղկանախշ-ծառանախշ. պատկանում են բուսական զարդանախշերի խմբին, երկրաչափականից հետո ամենատա​րած​​վածն են հայոց  զարդարվեստում, պատկերվում են ամենատարբեր ձևերով` սկսած բնականից, մինչև խիստ ոճավորվածը, ընդհուպ` երկրաչափականացվածը: 

Բուսական զարդանախշերը լայն տարածում ունեն ինչպես կիրառական արվեստի տարբեր ճյուղերում, այնպես էլ ճարտարապետության մեջ: Դա պատահական չէ, քանի որ  երկրագործ ժողովուրդը բուսականությանը մեծ տեղ է տվել իբրև բարիքի, իր ապրուստն ապահովողի,  ուստի բուսական զարդանախշերը դարձել են այդ վերաբերմունքի արտահայտ​ման  ձև: Բույսերի միջոցով արտահայտված են ծննդի, աճի, պտղաբերության գաղափարները: Զարդարվեստում բուսական մոտիվի ամենագլխավոր արտահայտությունը կենաց ծառն է: 

 Հայկական կիրառական արվեստի զարդանախշային համակարգի ուսումնասիրությունները բացահայտել են դրա հետևյալ առանձնահատկությունները. 


ա/ զարդի և զարդանախշային շարքի   հավասարա​կշիռ, հավասարաչափ ռիթմիկ բաշխումը;
  բ/ կոմպոզիցիաներում առանձին մոտիվների համեմա​տա​բար հավասար չափերի և արտահայտչական որակների պահպանումը` անտեսելով մեծ և փոքր չափերի հակադրու​թյունը, ընտրելով ինչ-որ միջին չափ բոլոր մոտիվների համար, ամեն նախշի կարևորությունը, ինչը նպաստում է կոմպոզի​ցիայի երկարատև և հետևողական ընկալմանը:

Գորգերի գունային համակարգը նույնպես զերծ է առան​ձին նախշերի ու դաշտի կտրուկ հակադրությունից: Գունային կոնտրաստը (կապույտ–կարմիր, կանաչ–դեղին) կոմպո​զի​ցիայի բոլոր հատվածներում զսպված է տոնային հավասա​րա​կշռությամբ: Չնայած գույների խիստ հագեցվածության ու հակադրությանը, այնուամենայնիվ թեթևությունն ու լուսավո​րու​թյունն առկա են յուրաքանչյուր գորգի ու կարպետի հորին​վածքի մեջ, ուր այնքան բարձր է հավասարակշռությունը, որ ամենաչնչին գունային ինտենսիվության տատանումն անգամ կարող է խախտել այն: Գորգերի բազմերանգ հորինվածքները ուսումնասիրելու դեպքում կարող ենք համոզվել վերը նշվածում:
 

Մեր օրերում վտանգված են ազգային գեղազարդման արվեստի  շատ տեսակներ, այդ թվում նաև գորգագոր​ծու​թյունն ու կարպետագործությունը, որոնք կապված մերօրյա կյանքի հարափոփոխ ռիթմին,  դուրս են մղվում կիրառու​թյունից, և կարծում եմ մեր պարտքն է ցույց տալ նրանց մեջ արտահայտված մեր ժողովրդի կենսափիլիսոփայության կարևորությունն ազգային ինքնության պահպանման հարցում:

Դրանց նոր կյանք տալու ուղղությամբ ցանկացած գործ, որը մերձեցման ուղիներ կառաջադրի` մոռացությունից փրկելու հայ ժողովրդական ստեղծագործության մի գեղեցիկ արտա​հայ​տություն ևս, գնահատանքի է արժանի: Արդի համա​​հար​թեց​ված կենցաղում ազգային գեղազարդման համա​կարգը ներդնելու համար առաջարկում եմ գործնական քայլերի հետևյալ մի քանի ճանապարհներ. 

ա/   քարոզչության եղանակներով,
բ/ ներառելով  կենցաղային մշակույթ` հագուստի- գործ​ված​քի,  կահույքի արտադրության և այլ ոլորտներում ազգային զարդահորինվածքները, նախշերն ու գույները օգտագործելով: 

Փայտարվեստում, օրինակ ավանդական  զարդանախ​շերի շատ նմուշներ ժամանակին կիրառվել  են նաև կահույքա​գոր​ծության մեջ: Մեր օրերում ևս  կահույքի որոշ դետալներ փորագրվում են ավանդական զարդամոտիվներով, սակայն դրանք ընդամենը բովանդակազուրկ ձևեր են: Կահույքագոր​ծու​թյունն արդի Հայաստանում  դարձել է արտասահմանյան  ձևերի ու ոճերի պատճեն, երբեմն զիջող, երբեմն գերազանցող որակներով,  սակայն  կորցնելով  ազգային   մտածողությունն ու  ազգային դիմագիծը: 

Այսպիսով` ի՞նչն է մեզ խանգարում կատարել  ազգային գեղազարդման էլեմենտների և ժամանակակից ձևերի  սին​թեզի  փորձ,  հայ մարդու տուն բերելով օրեցօր  ոչնչացող,   ազ​գա​յին բովանդակություն կրող մշակութային արժեքներից ևս մեկը: Արդի տեխնիկական հնարավորություններն ու տարա​տե​սակ նյութերի բազմազանությունը,  ճկուն  դիզայնը թույլ են տալիս գտնել սինթեզման ուղիներ` ազգային մտածողությունն ու աշխարհայացքը կրող գույներն ու նախշերը վերակենդա​նացնելու համար:
ԳՈՐԳԱԳՈՐԾՈՒԹՅՈՒՆԸ  ԽՈՐՀՐԴԱՅԻՆ  ԵՎ ՀԵՏԽՈՐՀՐԴԱՅԻՆ  ՀԱՅԱՍՏԱՆԻ  ՇՐՋԱՆՆԵՐՈՒՄ  ԵՎ  ԱՐՑԱԽՈՒՄ (ըստ 2008թ. դաշտային  նյութի)
Լիլիա  Ավանեսյան                                                       ՀՊԹ
Հայաստանի  գորգագործությունը  մինչև XXդ. առաջին կեսը հիմնավոր ուսումնասիրվել է Վ.Թեմուրճյանի կողմից` իր 1955թ. լույս տեսած «Գորգագործությունը Հայաստանում» շահեկան աշխատությունում: Սակայն XX դ. երկրորդ կեսից և XXI դ.սկզբը ընկած ժամանակահատվածում ավանդական  այս  արհեստի մասին մեր գիտելիքներն ու պատկերացումներն այնքան էլ ամբողջական չեն: Խորհրդային Հայաստանի գորգագործության մասին խոսելիս, որպես կանոն, շատ շատերն անդրադառնում են «Հայգորգ» միավորման աշխա​տանք​ներին և խոշոր կոմբինատների, օրինակ` Երևանի, Իջևանի և այլ գործարանների արտադրանքին: Նշված ժամա-նակամիջոցում Հայաստանի գյուղերում և շրջանային կենտ​րոն​ներում գորգագործության վերաբերյալ ճիշտ և ամբող​ջական նկարագիր ունենալու նպատակով 2008 թ. սեփական նախաձեռնությամբ ծրագրեցինք այցելել Հայաստանի և Արցախի տարբեր բնակավայրեր, որտեղ գորգեր են գործվել կամ գործվում, տեղում ծանոթանալ գորգագործների և նրանց արտադրած  գորգերի հետ: 
Գիտարշավի ընթացքում այցելել ենք`
•
Շիրակում` Փանիկ, Մեղրաշեն գյուղերը,
•
Լոռիում` Օձուն, Հաղպատ, Սանահին, Վահագնի, Դսեղ, Արդվի, Կուրթան գյուղերը,
•
Վայոց Ձորում` Արփի, Արենի, Ռինդ, Գլաձոր  գյուղերն ու Վայք քաղաքը, 
•
Սյունիքում` Բռնակոթ, Քարահունջ, Խնձորեսկ, Տեղ գյուղերը ու Սիսիան, Գորիս քաղաքները,
•
Արցախում` Ստեփանակերտ, Մարտակերտ քաղաք​ներն ու  Պտրեցեք, Վանք, Մեծ Թաղեր, Տող, Տումի, Հադրութ, Շոշ, Խնածախ, Բերդաշեն բնակավայրերն ու Հին Ջրաբերդը,
•
Տավուշում` Իջևան, Դիլիջան քաղաքները, Աչաջուր, Սարիգյուղ, Գանձաքար, Ակնաղբյուր, Հաղածին գյուղերը: 
Գյուղերում հարցումների միջոցով պարզեցինք, թե ովքեր են առավել հայտնի գորգագործները, հավաքվեց գորգագոր​ծության վերաբերյալ գրավոր, ինչպես նաև ձայնագրված հարուստ նյութ, արվեցին բազմաթիվ լուսանկարներ: Նշված շրջանների գյուղերում և քաղաքներում հարցումներ են կատարել 70 հոգուց, որոնց զգալի մասը ժամանակին գորգ է գործել կամ  այսօր էլ գործում է, մյուս մասը` հայտնի գորգաործների զավակներն էին կամ ընտանիքի անդամները, որոնցից շատերը  նույնպես մասնակցել են գորգեր գործելուն: Զրուցեցինք նաև թանարանների տնօրենների, Մեգերիան  Կարպետ ԲԲԸ Վայքի և Գորիսի տեղամասերի վարպետների, Մեծ Թաղեր գյուղի գորգագործական  ֆաբրիկայի տնօրենի հետ: Իջևանի Ակնաղբյուր գյուղում եղանք գորգավաճա​ռու​թյամբ զբաղվող Մարդանյանների տանը, որոնք մեզ ցուցադ​րեցին իրենց տանը կուտակված տարբեր շրջանների գորգեր ու կարպետներ:
Սույն հոդվածում ներգրավված նյութը վերաբերում է միայն վիճակագրական տվյալներին, որոնց կարևորությունը համարում ենք առաջնային գորգագործական արհեստի հետ կապված կարևոր հարցերը պարզաբանելու համար: Հարցումների ընթացքում բացահայտվեցին այն կարևոր կետերը, որոնց վրա ստորև  կանգ ենք առնում: Այսպես, գիտարշավի ժամանակ պարզեցինք.
1.Գորգ գործել են Հայաստանի գրեթե բոլոր շրջաններում և գյուղերում: Տնայնագործական բնույթի ավանդական գորգագործությունն անկում է ապրել խորհրդային տարիների 1930-ական թվականներին, երբ տեղի ունեցավ գորգագործների սերնդափոխություն, փոխվեց նաև մարդկանց կացութաձևը: Ամենուր ստեղծվում էին գորգագործական արտելներ, որտեղ պետական պլանով գորգեր էին արտադրում և հանձնում պետությանը: Արտելների մեջ ներգրավված էր Հայաստանի գորգագործական հայտնի շրջանների բազմաթիվ գյուղերի երիտասարդ աղջիկների և կանանց զգալի մասը: Խնձորեսկի բնակիչ 97-ամյա Լուսիկ Շահնուբարյանը պատմում է, որ 15 տարեկանից` 1926 թվականից գորգեր է գործել «օրենքի հա-մար» (արտելներում գործած գորգերը անվանում էին «օրենքի համար», այսինքն` պետության համար գործված գորգեր): Նա հիշում է, որ նրանց գորգեր գործել էին սովորեցրել Խնձորեսկի լավ գորգագործ` 50-ամյա Սոփի Մանգասարյանը և 40-ամյա Կարինեն: Լուսիկի մայրը` Բութունց Սոնան նույնպես լավ գորագործ է եղել Խնձորեսկում: Լուսիկ Շահնուբարյանը գորգ էր գործում մեկ ու կես ամսում և ստանում 60 ռուբլի: 1920-1930-ական թթ. սովի տարիներին եղել է, որ  արտադրված գորգի  դիմաց իրենց տվել են միայն 2 օճառ: 1938 թ-ից սկսած, Լոռու շրջանում գորգագործական արտել ստեղծելու գործում մեծ դեր է ունեցել ծնունդով Իջևանից, Վահագնի հարս եկած Ջավահիր Քոչինյանը: Գորգագործական արտելը, որում ներգրավված են եղել Դսեղ, Դեբեդ, Եղեգնուտ, Անտառամուտ, Վահագնի, Ձորագէս գյուղերը, Ջավահիր Քոչինյանը ղեկավարել է մինչև 1956թ., երբ արտելները  այլևս  դադարում են  աշխատել: Որդու` Անտոն Քոչինյանի (ծնվ. 1942թ.) պատմելով գորգերի գծանկարները` էսքիզները մայրը բերում էր Երևանի գորգի ֆաբրիկայից և դրանք բաժանում էր գորգագործուհիներին: Պատրաստի գորգերը սկզբում Վահագնիից փոխադրում էին Սպիտակ, հետո հանձնում էին Կիրովականի գորգագործական ֆաբրիկային: 
Ավանդական, նախկինում միայն բրդից գործվող  գորգերի որակը զգալիորեն ընկել էր: Արտելների գորգերը գործվում էին գերազանցապես բամբակյա հենքի վրա, որը գցում էր դրանց ինքնարժեքը: Գորգերի որակի զգալի անկման պատճառներից էր նաև այն, որ գորգագործներից շատերը աշխատում էին նորաստեղծ կոլխոզներում ու գորգը գործում աշխատանքից հետո ազատ մնացած ժամանակ: Այսպես, Արենի գյուղում 84-ամյա Արուս Դավթյանը 1940-1950-ական թթ. գյուղի առաջատար կոլտնտեսուհին էր և սոցիալիստական աշխատանքի հերոս: Ինչպես ինքն է պատմում, «պետության համար» գորգեր գործում էր գիշերները, լամպի լույսի տակ: Այդ տարիներին  մի շարք հայտնի գորգագործական կենտրոններ դադարում են գորգեր արտադրել: Օրինակ, Արցախի Վանք գյուղում հայտնի կարպետագործներ` 74-ամյա Աննա Պողոսյանը և 80-ամյա Ծովիկ Հակոբյանը, Տումի գյուղում գյուղապետ Հաշիմ Բաղյանը (ծնվ. 1935թ.) հաղորդում են, որ գորգեր 1930-ականներից հետո չեն գործել, իսկ եղած արժեքա​վոր գորգերը հավաքել են գյուղապետարանի` «կանցելյարում» և տարել անհայտ ուղղությամբ: 
2. Գորգեր և կարպետներ գործել են հիմնականում կանայք, սակայն Հայաստանում քիչ չեն եղել գորգագործու​թյամբ զբաղվող տղամարդիկ: Վերը հիշատակված խնձորեսկ​ցի Լուսիկ Շահնուբարյանը հիշում է գորագործական արտել​ների աշխատանքները կազմակերպող տղամարդ վարպետ​ներին, որոնց վստահված էր գորգի հենքը հինելու գործը: Հարցումների ժամանակ պարզվեց նաև, որ տղամարդկանց մեջ շատերը երեխա կամ պատանի հասակում  որգեր են գործել մայրերի, տատիկների  հետ միասին: Օրինակ, Լոռու Վահագ​նիից Անտոն Քոչինյանը մոր` Ջավահիր Քոչինյանի հետ գորգեր է գործել: Դսեղում իր մոր` գորգագործ Լենիկ Խառատյանի (ծնվ.1929թ.) հետ գորգերի նախշերը գործում էր ավագ որդին, Օձունում ընտանիքի ավանդական զբաղմունքը` գորգագործությունը շարունակել է 1947թ. ծնված Սվետա Դավթյանի որդի` Մարտին Խարազյանը: Գորգ գործելուց բացի Մարտինը նաև տորք է պատրաստում: Արցախի Շոշ գյուղի բնակիչ Միխայիլ Սարգսյանը (ծնվ.1933թ.) գորգեր է գործել տատի` Բալախանում Սարգսյանի (1861-1963թթ.) հետ: Դպրոցական տարիներին Միխայիլ Սարգսյանի` սովետական խորհրդանշաններով 100x100սմ. գործած գորգը մրցանակ էր շահել կիրառական արվեստի ցուցահանդես մրցույթում և տարվել Բաքու: Իջևանում Ռոմիկ Ղազարյանը պատմեց Արթիկում աշխատող գորգագործ Ֆերդինանդ Խաչատրյանի մասին: Ռ.Ղազարյանը ցույց տվեց իր տանը գտնվող Ֆ.Խաչատրյանի ստեղծած Տարոն գորգը: Երևանում է ապրում հմուտ գորգագործ, վարդենիսցի Վարդան Սիմոնյանը, որը մի քանի տարի առաջ գործել էր Բեռլինի Պերգամոն թանգարա​նում պահվող XV դ. հայկական հայտնի Վիշապ-Փյունիկ գորգի կրկնօրինակը: Նշանավոր տղամարդ գորգագործների մասին հետաքրքիր տեղեկություն​ներ են հաղորդում դեռևս Ա.Ալպոյաճյանը, Վ.Թեմուրճյանը: Նշենք նաև, որ ՀՊԹ-ում է պահվում մեծանուն դերասան Հովհաննես Աբելյանի հոր` Արտեմ Աբելյանի Շամախիում 1830-ական¬թթ. գործած գորգը: Այսպիսով, եղած տեղեկությունները  վկայությում են որ հայոց մեջ տարածված երևույթ էր  տղաների  գորգագործությամբ զբաղվելը: 
3. Գորգեր ու կարպետներ հյուսել են տարբեր տարիքի վարպետներ: Քարահունջի պատմության ուսուցիչ Ահարոն Բաղդասարյանի հաղորդմամբ Տեղ գյուղում ապրում է 1905 թ. ծնված գորգագործ Արուսյակ Բարխուդարյանը (Մեսրոպյան): Մեզ հաջողվեց երկար զրուցել 103-ամյա  Արուսյակ Բարխուդարյանի հետ, որն աչքի էր ընկնում իր մտքի պարզությամբ, սթափ դատողությամբ, բարությամբ, փայլուն հիշողությամբ, լավ տեսողությամբ, պինդ առողջությամբ: Հաջորդ տարեց գորգագործը, որը կուրանալու պատճառով վերջերս էր դադարել գորգ գործել, Խնձորեսկի մեզ հայտնի  բնակիչ` 1911 թ. ծնված Լուսիկ Շահնուբարյանն է: Արցախի Բերդաշեն գյուղում հանդիպեցինք 1917 թ. ծնված հայտնի կարպետագործ Հայկանուշ  Առուստամյանին:  Առույգ, բայց շատ համեստ այս կինը զարմացրեց իր աշխատանքների որակով, գործվածքների վառ գույներով: 
Խոսելով տարիքից, նշենք, որ մեզ հանդիպած գորգագործների զգալի մասը թևակոխել էր 70-ի սահմանը,  մեծ թիվ էին կազմուն նաև 50-70 տարեկան վարպետները: Համեմատաբար քիչ էր 30-50 տարեկան գորգագործների թիվը, որոնք հիմնականում մայրերին են օգնել, սակայն ինքնուրույն քիչ են գործել: Սրանցից հատկապես ուզում ենք կանգ առնել Արևիկ Գասպարյանի (ծնվ.1971թ.) գործունեության վրա, որը չնայած իր երիտասարդ տարիքին, մեծ ավանդ ունի գորգար​վեստի գիտելիքների երիտասարդ սերնդին փոխանցման գործում` դասավանդելով Իջևանի համալսարանի Կիրառա​կան արվեստի ֆակուլտետում: Արևիկ Գասպարյանը հիանալի տիրապետում է գորգեր, կարպետներ, գոբելեններ  պատրաս​տելու տեխնիկային  և  ասեղնագործության արվեստին: Հավա​տա​րիմ մնալով ավանդական գորգարվե​ստին և մշտապես նոր ուղիներ փնտրելով, Արևիկ Գասպարյանը հրաշալի էսքիզներ է ստեղծում նոր գորգերի, կարպետների, գոբելենների համար:
Վայքում, Գորիսում հանդիպեցինք բազմաթիվ 18-30 տարեկան աղջիկների և կանանց, որոնք գորգեր են գործում գորգագործական ֆաբրիկաներում: Ռինդ գյուղում է բնակվում երիտասարդ, բայց շատ փորձառու գորգագործ Աստղիկ Մկրտչյանը (ծնվ. 1982թ.): Նա սկսել է գորգ գործել ութ տարեկանից, հետագայում աշխատել Ջերմուկի գորգագործա​կան ֆաբրիկայում: Եթե Երևանից հատուկ պատվեր էր գալիս, ապա այդ պատվերը վստահվում էր Աստղիկ Մկրտչյանին: 
4. Հայկական գորգագործության մեջ ներգրավված են եղել սոցիալական ամենատարբեր շերտերի մարդիկ: Գորգագոր​ծու​թյունը միանշանակ եկամտաբեր արհեստ է: Միշտ եղել են արհեստավորներ, որոնց ապրուստի միջոցը եղել է գորգագոր​ծու​թյունը: Ինչպիսի կառուցվածք են ունեցել գորգագործական արհեստանոցները հնագույն ժամանակներում կամ միջնադա​րում`հայտնի չէ: Սակայն XIXդ. կեսերից XX դդ. ընթացքում առաջանում են գորգագործական ֆաբրիկաներ, գործարան​ներ` բազմաթիվ տորքերով, հաստոցներով, աշխատողներով: Հայաստանի խորհրդային ժամանակաշրջանից ի վեր մի շարք գործարաններ, ինչպես Վայքում, Գորիսում այսօր էլ շարունա​կում են աշխատել: Մինչդեռ Ստեփանակերտի գործարանը, Մեծ Թաղերի  կոմբինատը  2006 թվականից դադարել են աշխատել:
Հարցումներից պարզվեց, որ կարիքից  դրդված գորգագործությամբ զբաղվել են տարբեր մասնագիտության տեր մարդիկ: Լյուսյա Իսրայելյանը Արցախի Բադարա-Պտրեցեք գյուղից պատմեց, որ իր տատի (նույնպես Լյուսյա Իսրայելյանի) ընտանիքը, նախասովետական ժամանակա​շրջա​նում մետաքսյա թելերի արտադրման սեփական ֆաբ​րիկա է ունեցել գյուղում: Հեղափոխությունից հետո, երբեմնի հարուստ և կրթված կինը սնանկանում և երեխանե​րին պահում է գորգ գործելով: Գորգ գործել են նաև նյութապես ապահովված կանայք, ինչպես Խարազյան Անաստասիան (1886-1964թթ.) և Դավթյան Արուսը` Օձունում, Ուղդան Հայրապետյանը` Գնիշիկում, Ջավահիր Մելիք-Թանգյանը` Բռնակոթում և այլոք: Խարազյան Անաստասիայի 1911-1912 թթ գործած Խորան գորգը 1913թ. Սանկտ–Պետերբուրգում կայացած Ռուսական Կայսրության ժողովուրդների կիրառական արվեստին նվիր​ված  ցուցահանդեսում առաջին մրցանակի է արժանացել: Ըստ բռնակոթցի Արամայիս Սահակյանի (ծնվ.1922թ.) իր մայրը` Կատինը և հորեղբոր կինը` Ջավահիր Մելիք-Թանգյանը ան​վանի գորգագործներ էին: Նրանք գործել են շուշանների, վիշա​պի, կարիճի ոճավորված պատկերներով Սյունիքին բնորոշ գորգերը: Ուշագրավ է, որ երկուսն էլ ունևոր և հարուստ ընտանիքներից էին և գորգ գործելը եղել է սիրված զբաղմունք: 
Այսպիսով,  մեր հավաքած դաշտային նյութերից կարելի եզրակացնել, որ մինչև խորհրդայնացումը և խորհրդային ու հետխորհրդային տարիներին Հայաստանում գորգագործու​թյունն ունեցել է որոշակի առանձնահատկություններ, որոնք արտահայտվել են գորգերի տեխնոլոգիայում, դրանց գեղա​զարդ​​ման համակարգերում, ինչպես նաև  գորգագործների տարիքային խմբերում: Վերջին շրջանի տնտեսական ճգնա​ժամն ու դրամ-դոլլարի փոխարժեքում կատարված փոփոխու​թյուն​ներն ազդել են գորգագործության  վրա, որի պատճառով էլ մի շարք ձեռնարկություններ փակվել են, մյուսներն էլ գործում են իրենց հնարավորությունների նվազագույն չափի սահմաններում:
ՀԱՅԿԱԿԱՆ ԱՍԵՂՆԱԳՈՐԾ ԳՈՐԳԵՐԸ

Կարինե Բազեյան, 
պատմ.գիտ.թեկնածու
ԺՍԿ

Հայկական ասեղնագործական արվեստի ուշագրավ մասն են կազմում ասեղնագործ գորգերը: Հայ ժողովրդի կենցաղում այդ բանվածքների գործածության վերաբերյալ գրավոր տեղեկություններ չեն պահպանվել, սակայն թանգարաններում գտնվող հարուստ հավաքածուներն ու դաշտային ազգագրական նյութերը վկայում են դրանց լայն կիրառությունը: Ասեղնագործ գորգանման բանվածքները գերազանցապես տարածված էին քաղաքներում և գործածվում էին պատերը զարդարելու համար` փոխարինելով բավակա​նին թանկարժեք գորգերին:  Շիրակում, Ջավախքում, Վասպու​րա​կանում դրանք գործվում էին հաստ և կոպիտ հյուսվածքի կտավների վրա` խաչկարով,  ունեին փոքր և միջին գորգերի չափեր, ինչն առավելագույնս նպաստում էր դրանց նմանու​թյանը: Մարաշում ևս գորգերը մուգ կապույտ կամ մուգ կարմիր (բալի գույն) բամբակյա հաստ գործվածքների վրա էին բանվում` կութ-ասեղ կարատեսակով: 

XXդ. 30-50-ական թթ. ասեղնագործ գորգերը լայն տարա​ծում գտան նաև գյուղական կենցաղում: Այս տարիների բան​վածք​ները կատարված են տնտեսական պարկերի հենքի վրա: Գորգին ու կարպետին առավել նմանություն տալու համար դրանք արվում էին բրդյա հաստ թելերով` հասարակ կամ կրկնակի խաչկարով: Այն աշխատանքները, որոնք նախատես​վում էին պատից կախելու համար, հակառակ կողմից աստա​ռա​պատվում էին, հաճախ բավականին հաստ, մի քանի տակ գործվածքներով, որոնք բանվածքին հաղորդում էին գորգին բնորոշ ծանրություն: Երբեմն երկու եզրերին ավելացնում էին ծոպեր` ավելի մեծ նմանություն տալու միտմամբ:

Խաչկար ասեղնագործությամբ նման աշխատանքներն ընկալվում և գործածվում էին որպես գորգ` անվանվելով «կանվայի խալի»:
 Այս առումով հետաքրքիր է Ախալքալաքի շրջանի Սուլդա գյուղի օրինակը, որտեղ խաչկար ասեղնագոր​ծու​թյամբ կարպետներն անվանում էին «ձեռագործ կարպետ», իսկ սովորականները` «կանվա», այսինքն` խաչկար ասեղնա​գործություն` փաստորեն նույնացնելով խաչկար ասեղնագոր​ծու​թյունն ու կարպետը:

Բոլորովին այլ են եկեղեցական գործածության ասեղնա​գործ գորգատիպ բանվածքները: Եկեղեցում գորգանման ասեղ​նա​գործ աշխատանքների գործածության մասին Մաղաքիա արք. Օրմանյանը գրում է. «Այդ ընդհանուր կիրառությունից դուրս փոքր գորգերը, ավելի կամ նվազ ազնիվ, ոչ միայն ձեռագործ, այլև երբեմն ասեղնագործ ու ոսկեթել գործված, գործածվում են բարձրաստիճան եկեղեցականների ու հանդի​սադիր եկեղեցականների ոտքերի տակ, դասի կամ ատյանի մեջ նրանց կանգնած տեղերում, կամ դասի ատյանում աղոթքի ու Ավետարանի ելած պահին, կամ բեմի վրա քարոզ կարդա​ցած ժամանակ, և կամ սեղանի առջև ժամարարության առթիվ: Այդ  մանր գորգերին ռամկական բառով խալիչա են ասում»:
 

Եկեղեցում գործածվող գորգերը երկու տեսակի էին` արծվագորգեր և ծաղկագորգեր: Արծիվների պատկերներով կլոր գորգերը  փռվում էին կաթողիկոսի գահի տակ, իսկ քառ​ան​կյուն​ներն օգտագործվում էին որպես խորանի վարագույր: Դրանց վրա պատկերված են թևատարած արծիվ​ներ` գլուխ​ները դեպի աջ կամ ձախ, իսկ մագիլների տակ հաճախ ասեղնագործվում էր գալածված օձը` հաղթված, գլխավերևը` արև և լուսին: Արծվագորգերն ասեղնագործվում են մետաքսյա թելերով, արծվի փետուրների գույն ունեցող թելով կամ ոսկե​թե​լով, արծաթաթելերով և ուռուցիկ հարթակարով: Էջմիած​նում պահպանված նման արծվագոր​գերի հնագույն օրինակ​ները թվագրված են XVII դարով:

Ծաղկագորգերի զարդանախշերի հիմքը բուսական ոճավորված պատկերներն են՝ տերևազարդ, ծաղկազարդ ճյուղեր՝ հովհարաձև բացված ծաղիկներով: Հաճախ ծաղկա​զար​դերը լրացվում են նաև թռչունների պատկերներով: Ծաղ​կա​գորգերի զարդահորինվածքներում առանձնացվում են խորանաձև կենտրոնները, որոնց կամարները հենված են զույգ սյուների վրա: Ծաղկագորգերն ունեն նաև եզրագոտիներ, որոնք լինում են մեկից-երեք շերտով: Ասեղնագործված են ուռուցիկ հարթակարով, ոսկեթել, մետաքսաթելով և վերադիր ասեղնագործությամբ: Դրանցից մի քանիսը մետաքսյա հենքի վրա հարթակար բանվածքով են, մյուսները` վերադիր ասեղ​նա​գոր​ծությամբ (ապլիկացիա)` մահուդե ու թավշե հենքով և գեղազարդված փայլուններով ու ոսկեթելով:
 Զարդանախ​շերով դրանք սերտ առնչություն ունեն հայկական մանրա​նկար​ների ճոխ ու բարդ բուսանախշերի հետ: Դրանք բարդ, աշխատատար և թանկարժեք բանվածքներ են, որ արվում էին վանքապատկան արհեստանոցներում կամ կուսանոցներում:
Առանձնապես հետաքրքիր են գորգանախշ և կարպետա​նախշ ասեղնագործ գորգերը, որոնք առավելապես տարածված էին ժողովրդի կենցաղում: Հայ արվեստի ուսումնասիրողներից Ա. Սագզյանն առաջին անգամ ուշադրություն դարձրեց այդ տիպի գործվածքների վրա: Նա ուսումնասիրել է ասեղնագոր​ծության երեք նմուշ Վիեննայի սուրբ Ղազար եկեղեցու հավա​քա​ծուից, որոնցից առաջինն ունի ցողունի յուրաքանչյուր կողմում կենդանանախշերով ուղեկցվող լոտոսների պատկեր​ներով  զարդաշերտեր: Աշխատանքն արված է մետաքսաթելով, ունի գորգին բնորոշ եզրագոտիներ և թվագրվում է XVIIդ.: Հաջորդ ասեղնագործությունն արված է բրդյա թելով, զարդա​նկարներով նման է «Գուհար» տիպի գորգին և XVII-XVIII դդ. վիշապագորգերին, ուստի թվագրված է XVIIIդ. վերջով: Ասեղնագործության երրորդ օրինակը, որը ներկայացված է Ա.Սագզյանի կողմից` Վանի դպրոցից է: Այն գործված է խաչ​կա​րով, գեղազարդված է երկրաչափական նախշերով, S-աձև պատկերներով ու ծառայել է որպես բարձի երես: Այս աշխատանքը ևս ունի վիշապագորգերին բնորոշ եզրագոտի և թվագրված է XIXդ. սկզբով:
 
Խաչկարով ասեղնագործված գորգերը, բարձերի, մութա​քա​ների երեսները և այլ իրեր, որոնք կրկնում էին հայկական գորգերի ու կարպետների զարդահորինվածքները, հայոց մեջ լայն տարածում ստացան   XIXդ. վերջերին- XXդ. սկզբներին: Այսպիսի աշխատանքներն առավել ընդունված էին Ջավախքի և Շիրակի պատմազգագրական մարզերում, սակայն հանդի​պում են նաև այլ բնակավայրերում` կրկնելով տեղում տարածված գորգերի ու կարպետների զարդանախշերն ու զարդահամալիրները: Այսպես, օրինակ Տավուշում հանդիպում են «Դեղնաքյունջ» տիպի գորգին բնորոշ հորինվածքներով գորգանման ասեղնագործություններ: 

Թանգարանների ֆոնդերում և մասնավոր հավաքածու​նե​րում պահվող նման բանվածքներն ըստ զարդանախշերի կառուցվածքի բաժանվում են երկու խմբի` կանոնավոր շարքերով դասավորված երկրաչափական պատկերներով ասեղնագործություններ և կենտրոնական հորինվածքով (մեդալյոն) ասեղնագործություններ:
Առաջին խմբի աշխատանքները զուգահեռներ ունեն հատկապես Շիրակ-Բասենի կարպետների մեջ և բաժանվում են երեք ենթախմբի` կեռազարդ վեցանկյուններով, ելուստա​վոր շեղանկյուններով և ատամնաձև եզրեր ունեցող շեղան​կյուն​ներով ասեղնագործություններ: Այս խմբի բանվածքները հաճախ կրկնում են ոչ միայն նմանատիպ կարպետների զարդանախշերը, այլև գունային համադրություններն ու լուծումները:
Երկրորդ խմբի` կենտրոնական հորինվածքով գորգա​նման ասեղնագործությունը, նախորդի հետ համեմատած սակա​վա​թիվ է, սակայն առանձնանում է զարդանախշային ուրույն հորինվածքով և ավելի նման է գորգի: Այս բանվածք​ների կենտրոնական դաշտում առանձնացված են վեցանկյուն կամ ութանկյուն զարդաշրջանակներ, որոնք կազմում են հորինվածքի կենտրոնը: Վերջինիս ներսում այլ երկրաչա​փական պատկերներ են` քառակուսիներ, շեղանկյուններ, կենաց ծառեր և վեցանկյուններ:
Երկու խմբի բանվածքներում, որպես լրացուցիչ զարդա​նախ​շեր, հանդիպում են խոյեղջյուրները, նշաձևերը, խաչերն ու կեռխաչերը, ինչպես նաև զանազան երկրաչափական ու բուսական այլ զարդանախշեր:
Գորգանման ասեղնագործությունը սովորաբար ունենում է տարբեր լայնության մի քանի եզրագոտի, որոնք ևս կրկնում են հայկական գորգերի ու կարպետների զարդագոտիները: Շատ տարածված են երկրաչափականաց​ված մեանդրները, եռանկյունների, շեղանկյունների, քառակուսիների և այլ երկրա​չափական պատկերների համադրությունները` լրաց​ված բուսանախշերով ու տարբեր չափերի խաչերով, ինչպես նաև ալիքաձև ծաղկաշղթաները:

Զարդանախշերի առանձնահատուկ հորինվածք է բնորոշ Մարաշի «կութ-ասեղ» հարթակարով բանված ասեղնագործ գորգերին: Սրանք ևս երկու խմբի են բաժանվում` կենտրո​նական հորինվածքով (մեդալյոն) և վեցանկյուն բաժանում​ներով: Առաջին խմբի բանվածքների կենտրոնը կլոր, ալիքաձև եզրերով մեծ զարդանախշ է, որը ժողովրդի մեջ հայտնի է արև, անիվ և վարդ անվանումներով: Զարդանախշի մեջ պատկեր​ված է քնարաձև տերևներով ութ զարդանախշ, որոնց միջև ասեղնագործված են թռչուններ: Զարդանախշի աջից ու ձախից շեղակի ձգվում են տերևաձևեր, որոնց ներսում ծաղկաշղթա է պատկերված: Անկյուններում տեղադրված են կենտրոնական զարդի հատվածները ներկայացնող պատկերները`մեկական ծաղկանախշով: Դաշտի ամբողջ մակերեսը զարդարում են վե​րը հիշատակված,Մարաշին հատուկ թռչնանախշերը: Գոր​գերն ունեն միայն այս խմբին բնորոշ ծաղկեշղթայով եզրագոտի:

Երկրորդ խմբի գորգերի հիմնական զարդանախշը վեց​ան​կյունն է, որը շարքերով լցնում է ամբողջ դաշտը՝ հիշեցնելով մեղրահաց: Վեցանկյան մեջ տեղադրված է շրջագիծ, իսկ վեր​ջի​նիս մեջ պատկերված է կարմիր կակաչ: Կակաչի ցողունը հենվում է եռանկյունու վրա, որի երկու կողմից բարձրանում են մեկական խոշոր, կտրտված եզրերով տերևներ: Եռանկյան գագաթից` ծաղկի ցողունից ցած, պատկերված են երկու կորաձև, որոնք ցողունի հետ միասին ստեղծում են քնարաձև պատկեր: Վեցանիստ անկյուններում ասեղնագործված են փոքրիկ կակաչներ և թռչնապատկերներ: Այս գորգերը եզրագո​տիներ ունեն միայն երկու կողմում, որոնք զուգահեռ թեք գծերով բաժանվում են նեղ ու լայն շեղանկյունների: Վերջին​ներս զարդարված են թռչունների, ծաղկաշղթաների, նշաձևերի միմյանց հաջորդող պատկերներով: 

Այսպիսով, ամփոփելով կարելի է ասել, որ ասեղնագործ գորգերն իրենց զարդահամալիրներով, գունային լուծումներով, տեխնիկա-տեխնոլոգիական առանձնահատկություններով, կի​րառ​ման ոլորտներով խիստ բազմազան են և  դրսևորում են հայկական ասեղնագործական դպրոցներին բնորոշ հատկա​նիշ​ներ: Որպես գեղարվեստական բանվածքի առանձին խումբ դրանք դեռևս լուրջ ուսումնասիրված չեն, սակայն շատ ընդհա​նուր վերլուծությունն անգամ ցույց է տալիս դրանց սերտ առնչությունները  հայկական գորգերի ու կարպետների հետ, ինչը վկայում է գործվածքի այդ տեսակների ազգային հնագույն արմատների և ծագման ընդհանրության մասին:
ՀԱՅԿԱԿԱՆ ԳՈՐԳԻ ՎԵՐԱԿԱՆԳՆՄԱՆ ՄԵԹՈԴՆԵՐԸ
Մարինե Բազեյան
Հայկական հնագույն գորգերը, գործված լինելով գերա​զան​ցա​պես բրդյա թելերով, ժամանակի փորձություններին չեն դիմացել, ուստի դրանց թիվը շատ քիչ է:  Գործվածքը, այդ թվում նաև գորգն ու կարպետը հատուկ խնամք են պահան​ջում, այլապես շատ շուտ կարող են մաշվել ու քայքայվել: Հայաստանի թանգարաններում ու մասնավոր հավաքածու​ներում պահպանվող հայկական ավանդական գորգերի ու գորգագործ իրերի մեջ բավականին մեծ թիվ են կազմում տարբեր աստիճանի վնասվածքներ ունեցող առարկաները: Դրանք հետագա քայքայումից փրկելու, ցուցադրմանը պիտա​նի դառնալու, և, որ ավելի կարևոր է հետագա սերունդներին ամբողջական տեսքով փոխանցելու համար առաջնային խնդիր է այդ իրերի վերականգնումն ու ամրակայումը:

Գորգագործ–կարպետագործ իրերի մաշվածության աս​տի​ճանը տարբեր է. Դա կարող է լինել պատռվածք, անցք, քանդ​ված եզրեր ու կողային հատվածներ, խավի բացակայու​թյուն և այլն: Սրանցից յուրաքանչյուրի դեպքում հետագա քայքայումը կանխելու երկու եղանակ է կիրառվում. 
ա/մաշված հատվածի ամրակայում,  
բ/նախնական տեսքի վերականգնում: 
Առաջին դեպքում, որն ավելի հաճախ կիրառվում է ոչ մասնագետների կողմից և տան պայմաններում, հիմնականում մաշված կամ քանդված հատվածները կարվում, փակվում են նման գույնի և գործվածքի այլ կտորներով: Սա ժամանակավո​րա​պես պահպանում է գորգը հետագա քայքայումից, բայց խաթարում է նրս գեղագիտական տեսքը ու լիարժեք չէ:

Ավելի նպատակահարմար է գորգի հիմանորոգումը կամ վերականգնումը, որը կատարվում է արհեստավարժ  մասնա​գետի կողմից` հատուկ պայմաններում և համապատասխան գործիքներով ու հարմարանքներով:

Գորգի վերականգնման աշխատանքների առաջին փուլը հենքի պատրաստումն է` հաշվի առնելով գործվածքի խտու​թյունը: Քանի որ հենքի բրդյա թելեր պատրաստի վիճակում չկան, ուստի հաճախ անհրաժեշտ է լինում իլիկի օգնությամբ եղած թելը ոլորել` ապահովելով համապատասխան ամրու​թյուն, հաստություն և ոլորքի աստիճան: Պետք է հաշվի առնել նաև թելի գույնը. սովորաբար գորգերի հենքի թելերը բնական գույնի են`սպիտակ, շագանակագույն, կամ երբեմն երկու գույնի թելերը իրար ոլորած: Հենքի թելը պատրաստելուց հետո գորգի պատռված հատվածը հակառակ կողմից ամրացվում–ձգվում է փայտյա համապատասխան չափի շրջանակի վրա, որից հետո բարակ ու երկար ասեղի և փոքր հարթաշուրթի միջոցով հենքի թելերը կարվում են գորգի հենքի թելերին: Եթե եզրն է վնաս​ված, այս դեպքում ևս գորգը ֆիքսվում է փայտե շրջանակին, սակայն հենքի թելերը մի կողմից գորգի մեջ մտնելով, ծայրի հատվածքում ամրացվում են հենքի թելերին համապատաս​խան շրջանակի վրա նախա​պես խփված մեխերին: Եզրային հատվածի հենքը վերականգ​նելու համար թելը ամրացվում է գորգի վնասված եզրի թելերի մեջ` 1,5-2 սմ խորությամբ, ապա պտտելով շրջանակի վրայի մեխերի շուրջ, նորից մտցվում է գորգի հենքի մեջ:

Հենքը վերջացնելուց հետո գորգը հանվում է շրջանակի վրայից ու նորից ամրացվում` այս անգամ ճիշտ երեսից: Նախքան խավը գործելը սուր գործիքով հեռացվում են վնաս​ված, ավելորդ մասերը: Խավի վերականգնման գործընթացի համար շատ կարևոր է ինչպես խավի թելի, այնպես էլ միջնա​թելի հաստությունը, որը պետք է հնարավորինս համա​պա​տաս​​խանեցնել բնօրինակին, որ բնիկ զարդանախշը չխաթարվի:
Եթե սովորաբար գորգ գործելիս միջնաթելն անցկացվում է յուրաքանչյուր շարքի խավը գործելուց հետո, ապա վերա​կանգնման ժամանակ այն կարելի է կատարել երկու եղանա​կով: Առաջինի դեպքում վերականգնող դանակի օգնությամբ յուրաքանչյուր շարքի խավը գործելուց հետո, ասեղի օգնու​թյամբ անցկացվում են առաջին ու երկրորդ շարքի միջնաթե​լերը: Այնուհետև նույն ձևով շարունակում են աշխատանքը` մինչև անցքը լցվելը, իսկ վերջում, դարձյալ ասեղի օգնությամբ, կարում, ամրացնում են վերականգնված խավը գորգին:

Երկրորդ դեպքում ասեղի միջոցով նախ գործվում է միջնաթելերի ցանցը` թելերն ամրացնելով գորգի միջնաթե​լերին, այնուհետև բութ ծայր ունեցող հատուկ վերականգնման  ասեղով գործվում է խավը:

Պետք է նշել, որ հատուկ տեխնոլոգիական հմտությամբ է արվում նաև եզրերի վերականգնումը, քանի որ խավի ուղղու​թյունը երկու եզրում տարբեր է: Վնասված եզրի խավը գործե​լուց հետո, միջնաթելով 1,5–2սմ բարձրությամբ կարպետ է գործվում` գորգի ամրությունն ապահովելու համար:

Գորգը բարձրակարգ վերականգնելու կարևոր պայման​ներից է խավի թելի ճիշտ ընտրությունը, որը պետք է առավե​լա​գույնս համապատասխանեցնել բնօրինակին: Միշտ չէ, որ ձեռքի տակ եղած թելերի գույներն ու երանգները համընկնում են բնօրինակի հետ: Այս դեպքում նախընտրելի է սպիտակ թելից համապատասխան գույնի թել ստանալը, որը կատար​վում է ներկելու միջոցով: Թելը ներկելու գործընթացը շատ բարդ և հատուկ գիտելիքներ ու հմտություններ պահանջող աշխատանք է, որին քչերն են տիրապետում: Որպեսզի գույնը ճիշտ ստացվի, օգտագործվում են բնական ներկանյութեր, որոնցից են կարմիր սոխի կճեպները, տորոնի արմատները, ընկույզի կանաչ կեղևները, դեղնածաղիկը և այլն: Գույների կայունությունը պահպանելու համար ներկելու ընթացքում օգտագործվում է կաուստիկ սոդա և կերակրի աղ, իսկ բնական փայլ ստանալու համար` քացախ: Բնական ներկանյութի միջոցով անհրաժեշտ գույնը չստանալու դեպքում գործածվում են նաև արհեստական ներկեր: 

Ամբողջ աշխատանքն ավարտելուց հետո, հատուկ մկրա​տի միջոցով հեռացվում են խավի ավելորդ, երկար մասերը, վերականգնող սանրի օգնությամբ բացվում է խավի թելի ոլորքը, ծանր արդուկով վերականգնված խավը նստեցվում, հավասարեցվում է բնօրինակի խավին, քանի որ տարբերու​թյունը բոլոր դեպքերում զգացվում է:

Վերականգնման աշխատանքի ավարտական փուլը հնեցումն է, որը կատարվում է այրելու-խանձելու միջոցով:

Վերականգնումը համարվում է կատարյալ, երբ դժվար է լինում գտնել վերականգնված մասը: Այդ դեպքում կարելի է ասել, որ աշխատանքը կատարված է բարձր վարպետությամբ ու որակով:

ԱՐՑԱԽԻ ՊԵՏԱԿԱՆ ՊԱՏՄԱԵՐԿՐԱԳԻՏԱԿԱՆ 

ԹԱՆԳԱՐԱՆԻ ՁԵՌԱԳՈՐԾ ԳՈՐԳԵՐԸ

Մելանյա Բալայան

պատմ. գիտ. թեկնածու, 

ԱՊՊԵԹ տնօրեն
Արցախն Հայոց գորգագործական մշակույթի հանրա​հայտ և նշանավոր կենտրոններից է: Այս տարածա​շրջա​​նին են վերաբերում նաև մինչ մեր ժամանակները պահպան​ված հայ​կա​կան հնագույն գորգերը: Ըստ Վ.Թեմուրճյանի, Հյուսիսային Արցախի Բանանց գյու​ղում է գործվել  հայատառ ընդարձակ, թվակիր հիշատակագրություն ունեցող հայկական հնագույն գորգերից մեկը: Հիշյալ գորգը գործվել է 1202թ. ի հիշատակ Հռիփսի​մեին, Կիրակոս Բանանցեցու կողմից:
 Այն արցախյան «Եռա​խորան» տիպին պատկանող գորգ է` հետաքրքիր գու​նա​յին երանգներով ու անցումներով և ներկա​յումս պահպան​վում է Վիեննայի արդյու​նաբե​րության պատմության թանգարանում: 

Արցախյան գորգերի ու կարպետների որակական առանձնահատկություններից մեկը հատկապես տեղական բրդի մշակման արդյունքում ստացված թելի ողորկությունն ու նրբությունն էր, ինչը երբեմն մետաքսաթելի տպավորություն է թողնում: Բուրդը մանրակրկիտ մշակություն էր անցնում, սկսած լվացումից, այնուհետև հատուկ գործիքով (գզրիչ) այն ուղղվում ու փափկացվում էր, որից հետո իլիկով ու ճախարա​կով մանվում: Մանված թելի ներկման պրոցեսը նույնպես ուշա​դ​րու​թյան հատուկ առարկա էր, քանի որ ներկերի ընտրու​թյունը, ամրությունը, փայլը ևս չափազանց կարևոր դեր ուներ գործվածքի որակի ու գեղեցկության համար:  

Արցախյան գորգերի ամենատարածված տեսակներից են «Խնձորեսկ» խմբին պատկանող  վիշապագորգերը: 
Մեծ թիվ են կազմում նաև հայերեն հիշատակագրություն ունեցող գորգերն ու կարպետները, որոնք դրանց հայկական ծագման մասին ամենավառ և համոզիչ վկայու​թյունն են: Որպես կանոն գործվում էր գործելու թիվը և գորգագործի անունը, իսկ որոշ դեպքերում արտացոլվում էր գորգի հաս​ցեա​տիրոջ անունը: Վերջիններս հիմնականում այն գոր​գերն են, որոնք գործվել են որպես նվեր կամ հիշատակ: Հաճախ այդպիսի հիշատա​կագրությունները կատարվում էին համա​ռոտ, նշելով միայն անուն-ազգանվան առաջին տառերը:

Արցախի պետական պատմաերկրագիտական թանգա​րանի ձեռագործի հավաքածուի մեջ ընդգրկված ձեռագործ գորգերի ու կարպետների թիվը մեծ չէ` ընդամենը 125 միավոր: Սակայն դրանք բազմազան ու բազմատիպ են և ներկայացնում են Արցախի գորգագործական արվեստին հատուկ գրեթե բոլոր տիպական նմուշները` «Ջրաբերդ», «Գետա​շեն», «Թագ», «Խնձորեսկ», «Խաչխորան», «Վիշապագորգ», «Ցլագորգ», «Ղարա​բաղ» և այլն: Դժբախտաբար ներկա դրությամբ թան​գարա​նում պահպանված ամենա​հին գորգը վերագրվում է XVIIIդ. վերջին: Գորգը, թեկուզև հնամաշ ու կիսված է երկու մասի, բայց պահպանված են զարդանախշերն ու գունային երանգ​ները: Թվա​գրու​թյուն ունեցող ամենահին գորգը վերա​բերում է 1818թ.: Ընդհանրապես թանգա​րանի գորգերի հիմ​նական մասը XIXդ. են պատկանում: Դրանք ձեռք են բերվել գնումների ու նվիրատվությունների միջոցով: Հարկ է ընդգծել նաև, որ խորհր​դային ողջ ժամանակահատվածում թանգա​րանի գորգերի հավաքա​ծուն իրենից ներ​կա​յաց​նում էր ընդամենը թվով 10 ձեռագործ գորգ, իսկ մնացածը առանձին հոբելյա​նա​կան տարելիցների կապակցությամբ գործված ժա​մա​նակակից գորգեր էին: Թան​գարանի գորգերի հավաքածուի հիմնական մասը ձեռք են բերվել Լեռնային Ղարա​բա​ղի հան​րա​պե​տության անկախության հռչակումից հետո, մի գործըն​թաց, որն այսօր էլ շարունակվում է: Թանգարանում պահվում են նաև ինչպես խորհրդային, այնպես էլ նոր ժամանակների հոբելյանական ձեռագործ գորգեր, որոնք նույնպես պատմա​կան և գեղարվեստական արժեք են ներկայացնում:

Ներկայումս  թանգարանի հավաքածուն լրացնելն ու արցախ​յան գորգագոր​ծական մշակույթին բնորոշ բոլոր տի​պերի ու տարբերակների հավաքումը կապված է բավականա​չափ խնդիրնրի հետ, որոնցից ըստ էության, հիմնականն այն է, որ արդեն Արցախի գյուղերում ծայրահեղ սակավաթիվ են ավանդական գորգի պահպանված նմուշները: 

Արցախի պետական պատմաերկրագիտական թանգա​րանի ձեռագործի հավաքածուի մեջ ընդգրկված են նաև կար​պետներ, ձեռագործ անկողնապարկեր (մաֆրաշ), աղաման​ներ, վարագույր, խուրջիններ, ձիու չուլ և այլն: Արցախյան ձեռագործ կարպետները նույնպես ունեն առանձնահատկու​թյուն​ներ և, ի տարբերություն գորգերի, ներկայումս ավելի մեծ թվով են պահպանված: Դրանք կրում են ամենազանազան ու հարուստ զարդանախշեր` հետաքրքիր գունային անցումներով ու երանգներով: Ընդհանրապես կենցաղում կարպետները ամենալայն ու ամենատարբեր կիրառություն են ունեցել, ինչով էլ մեծապես պայմանավորված են թե նրանց չափսերը և թե զարդանախշային ձևավորումները: Կարպետները հիմնակա​նում նախատեսվում էին հատակին փռելու համար, իսկ առանձնակի հարուստ զարդանախշերով կարպետները նաև կախում էին պատերին, ծածկում անկողինները և այլն: Վերջինները հիմնականում փոքր չափերի կարպետներ էին: 
Առանձնակի հետաքրքրություն են ներկայացնում նաև ասեղնագործ կարպետները, որոնք ներկա դրությամբ շատ քիչ են այլևս հանդիպում: Դրանք աչքի են ընկնում իրենց յուրահա​տուկ գեղեցկությամբ ու առավել նուրբ են, քանի որ գործված են միայն հատուկ մշակված և մեծամասամբ բամբակյա կամ մետաքսե թելերով:

Լայն տարածում են ունեցել նաև անկողնապարկերը (արաբերեն` մաֆրաշ), խուրջինները, պարկերը (ցորենի և գարու համար նախատեսված), աղաքսակները (հատուկ աղը պահելու համար), պայուսակները կամ ուսապարկերը, մեզար​ները և այլն: Առանձնակի հետաքրքրություն են ներկայացնում ասեղնագործ անկողնապարկերն ու խուրջիները, որոնք բնո​րոշվում են զարդանախշերի գեղարվեստական յուրահատուկ ոճավորմամբ ու արտակարգ հարստությամբ:

 Թանգարանի ազգագրության բաժ​նում զետեղված են  նաև XIXդ. պատկանող գորգագործական դազգահ և գործիք​ներ, որոնց հարևանությամբ էլ ցուցադրված են նաև հիմնա​կա​նում XIXդ. Արցախյան ձեռագործ գորգեր, խուրջին​ներ, մաֆ​րաշ​ներ, աղամաններ: Ներկա դրությամբ թանգա​րանի մշտա​կան ցուցադրության մեջ ներառված են ընդամենը ութ գորգ ու  նաև կարպետներ, մաֆրաշներ, խուրջիններ, աղա​ման:
 Չնայած եղած դժվարություններին, այնու​հանդերձ հաջող​վել է նաև թանգարանի գորգերը ներկայացնել արտա​սահ​​մանյան ցուցահանդեսներում: 1997թ. Ֆրանսիայի Փարիզ, Մարսել և Լիոն քաղաք​ներում կազմակերպվել են «Արցախի պետական պատմաերկ​րագի​տական թանգարա​նի գորգերը» ցուցահանդեսները, որոնց վերաբերյալ եղել են մի շարք հրապարա​կում​ներ տեղի մամուլում: Թանգարանի գորգերի ու կարպետների հավաքածուի ցուցահանդեսներ տարբեր առիթ​ներով կազմակերպվել են նաև հենց թանգարանի ժամա​նակա​վոր ցուցահանդեսների համապատասխան սրահում, ԼՂՀ մշա​կույթի և երիտասարդության հարցերի պալատում, Ամարասի վանքում` կապված Ս.Մաշտոցի կողմից գրերի գյուտի 1600-ամյակի տոնակատարության հետ և այլն: 

ԿԱՐԱՊԵՏ  ԵՂԻԱԶԱՐՅԱՆԸ  ԵՎ ՀԱՅԿԱԿԱՆ ԳՈԲԵԼԵՆԸ XX ԴԱՐԻ ԵՐԿՐՈՐԴ ԿԵՍԻՆ

Անուշ Եղիազարյան, 

մանկ. գիտ. դոկտոր,պրոֆեսոր, ԵՊՄՀ 
Ժողովրդական կիրառական զարմանահրաշ արվեստը` գեղարվեստական գործվածքը, իր բազում տարատեսակներով Հայաստան աշխարհում սկզբնավորվել է դեռևս վաղնջական ժամանակներից: Դրանց գեղարվեստական ու կատարողական որակի մասին տեղեկություններ են հաղորդում հայ և օտարա​լեզու աղբյուրները, որոնք բարեբախտաբար հարուստ տեղե​կու​թյուններ են հայտնում մեզ: Հայկական գորգերը, կարպետ​ները, դաջազարդ կտորները, ասեղնագործության սքանչելի օրինակները իրենց պատկերային կառուցվածքներով, զարդա​նախշերի բազմազա​նությամբ, գունային հարուստ ու ներդաշ​նակ լուծումներով հիմք են հանդիսացել ոչ միայն այս ճյուղերի հետագա զարգացման համար, այլև մեծապես ազդել են հայ գեղարվեստական մտքի վրա: Գեղարվեստական գործվածքի տեսակներից մեկն էլ գոբելենն է: Գոբելենը  հայերենում ունի բազնաթիվ անվանումներ` գորգապատկեր, ոստայնանկար, որմնագորգ և Հայաստանում գործածության մեջ դրվեց  անցյալ դարի 60-ական թվականներից:

Այս չափազանց հետաքրքիր, տեխնիկապես բարդ, աշխա​տա​տար, ռեպսե թեզանա​յին միահյուսվածքով ստեղծվող արվեստի տեսակը Հայաստանում ունեցավ միանգամայն ազգային զարգացում` թեմատիկայի, մոտիվների, զարդանախ​շերի դեկորատիվ ոճական լուծումների, գեղանկարչական մոտեցումների առումով: Եվ սրան մեծապես նպաստեցին Կարապետ Եղիազարյանի ոչ միայն ստեղծագործական որո​նում​ների արգասիքը հանդիսացող սքանչելի գոբելենները, այլև նրա անխոնջ ու նվիրյալ աշխատանքը այս ասպարեզ ոտք դրած երիտասարդ նկարիչների և ուսանողության հետ: 

Ժամանակակից հայկական գոբելենի զարգացման սկիզբը կապված է մեծանուն արվեստագետ, գեղանկարիչ և խճանկարի վարպետ Կարապետ Եղիազարյանի հետ: Նա առաջինն էր, ով մեր հանրապետությունում 1960-ականների սկզբներին  անդրադարձել է նախկին մեծ կայսրության` Խորհրդային Միության դեկորատիվ-կիրառական արվեստի նոր ժանրին: «Գոբելենի դպրոցը ստեղծվում էր: Նրա գլխին կանգնած էր այդ արվեստում խորացած և հայկական ազգային գոբելենագործության դպրոցի հիմնադրմանը եռանդուն կերպով հետամուտ Կարապետ Եղիազարյանը»- հիշում են ժամանակակիցները:

Հինգ տասնամյակներ տևած սեղմ-հագեցած ստեղծագոր​ծական որոնումների ճանապարհին արվեստագետն ունեցավ մեծագույն թռիչքներ, նվաճումներ, փորձագիտական դժվարին փնտրումներ ու հաղթահարումներ` ետնաբեմում թողնելով և առերես աչքից թաքցնելով պրպտուն, տքնաջան, ճգնակյաց աշխատանքը, որի հոմանիշն է սխրանք հասկացո​ղությունը: 

Նկարչի բնատուր օժտվածության և բարձր պրոֆեսիո​նալիզմի շնորհիվ իր առաջին ստեղծագործություններն արդեն նշանավոր երևույթ էին Հայաստանում: Այդ ժամանա​կա​շրջանում անմիջապես գտնվեցին գոբելենի արվեստի հետ​նորդ​ներ, որոնք ամբողջությամբ նվիրվեցին այդ անսովոր հետաքրքիր, բայց դժվար արվեստաձևին: 

Դժվար է թերագնահատել Կարապետ Եղիազարյանի ստեղծագործության  այս տեսակի հիմնարար դերն ու տեղը ժամա​նա​կակից հայկական գոբելենի արվեստում: Չափազան​ցություն չենք համարի ասելով, որ նրա ազդեցությունը անմիջականորեն և գուցե ոչ անմիջականորեն իրենց վրա զգացել են Հայաստանի բոլոր վարպետները, որոնք աշխատում են դեկորատիվ - կիրառական արվեստի  այս ժանրում:

Իր էությամբ, նկարչի ստեղծագործությունը հարա​զատ Հայաստանի, նրա ժողո​վրդի, ավանդույթների, բազ​մա​դարյան արվեստի պատմությունն է: Նա իր հայրենի հողը փառաբանող նվիրյալ որդին էր: Հայրենասիրությունն ամե​նուր էր` այդ մարդու էության մեջ, մարդկանց և Հա​յաս​​տանի բնության հանդեպ վառ սիրո մեջ, նա գլուխ էր խոնարհում պատմական հուշարձանների վեհության և այն վար​պետների առջև, որոնք մեծ ներդրում են բերել հա​մաշ​խարհային արվեստի` ճարտարա​պետու​թյան, պոե​զիայի, կերպարվեստի, երաժշտության զարգացման գործում:

Կ.Եղիազարյանի ստեղծագործություննե​րում միշտ առկա են հայրենա​սի​​րական ոգու նշումները, լինի դա քաղաքացիական կամ հասարակական, էպի​կա​կան կամ լիրիկական թեմաներին նվիրված թե՛ գոբելեն, թե՛ խճանկար և թե՛ գեղա​նկար:

Պատահական չէ, որ Կ.Եղիազարյանի «հայկական կոլորիտը» հեշ​տու​թյամբ գուշակվում է ոչ միայն մասնա​գետ​ների կողմից: Իրավ, իր աշխա​տանք​ների մեծագույն արժանիքը նրանց ազգային առանձնահատ​կությունն է:

Նկարիչ-ոստայնանկի ստեղծագործական ուղին դժվա​րին է ոչ միայն ծայրաստի​ճան աշխատատար լինելու, այլև աշխատանքի ընթացքում սեփական մտքի մարմնավոր​ման ուղիները փնտրելու պատճառով: Ինչպես փորձն է ցույց տալիս, փոփոխություններն ու շտկումները ստեղծագործելու ընթացքում անխուսափելի են, ինչը լրացուցիչ բարդու​թյուններ է ստեղծում այս արվեստում: Մի խոսքով, ոստայնանկության ընթացքը ստեղծագոր​ծական ընթացք է:  Ինչպես գեղանկարիչը ստեղծում է կտավը, քանդակագոր​ծը ծեփակե​րում է պատկերը, այդպես էլ գոբելենի նկարիչը, աշխատելով ժամանակակից տեխնիկա​կան հնարներով, ժամանակակից նյութերով, արարում է` ստեղծելով յուրօրինակ ստեղծա​գոր​ծու​թյուն:

Գոբելենագործ մասնագետի դժվարությունները չեն շփոթեցրել Կ.Եղիազար​յանին: Զգալով գործված գոբելենի անկրկնելի գեղեցկությունը` իր էությանը բնորոշ խանդավա​ռու​թյամբ նա որոշեց նվիրվել ստեղծագործության այս տեսակին: Նկարչի ամբողջ հետագա  գործունեությունը լիովին համոզում է, որ ընտրությունը սխալ չէր:

Նրա  ձեռագիրը մշակվում էր աստիճանաբար, տարեց​տարի աճում էր արհես​տա​վարժ վարպետությունը, հղկվում էին նրա աշխատանքների յուրահատուկ լեզվի միջոց​ները: Սակայն հենց սկզբից որոշված էին նկարչի ստեղծագործու​թյունների  գեղար​վես​տական հիմքերը: 

Եղիազարյանի առաջին փորձերն ընթանում էին արևել​յան ավանդական գորգերը որոշ չափով մոդիֆիկացնելու հու​նով: Նրա աշխատանքների այս շարքում առավել հետաքրքիրը «Խաղաղության աղերս»(1967)գոբելենն է, որում հեղինակին հաջող​վել է ամբողջ մակերեսը բռնող զարդամոտիվները բնական եղանակով կապել մարդկանց ստատիկ և հարթ լուծված ֆիգուրների հետ: 

Երիտասարդ սկսնակ նկարիչը, չունենալով դեռևս մաս​նա​գիտական փորձ և չտեսնված նմանօրինակություն հայկա​կան գոբելենի արվեստում, ըստ էության, համարձակ և ազատորեն արտահայտել է սեփական երևակայական պատ​կերները, սահմանել իր ստեղծագործական սկզբունքները: Դրանք տրամաբանորեն կառուցվածքով ռիթմիկ հորինվածք​ներ են, ինչը թույլ է տալիս ճշմարտացիորեն կարդալ հեղինա​կային մտքերը և ստեղծել բացառիկ զարդակառուցվածքային համակարգ: Կարևոր է, որ նրա աշխատանքներում զգացվում է նյութի` բրդի առկայությունը, նրա փափկությունը, նրբու​թյունը, խտությունը, զարմանալի ընդունակությունը, որը կլանելով լույսը` լիարժեք փոխանցում է գույնի ուժն ու խորությունը: Կ.Եղիազարյանն իր ստեղծագործական առաջին իսկ քայլերից հստակորեն սահմանում է նաև սյուժեների շրջանակ. հարազատ Հայաստանը, ժողովրդի ավանդույթները, հասարակական կյանքի իրադարձություն​ները, բնության պատկերները: Իր ստեղծագործության սկզբունքայնու​թյանը արժե տալ պատշաճ գնահատական, որովհետև նա հավատա​րիմ է մնացել ընտրած համոզմունքներին: Նա իր գործի նվիր​յալն էր, սակայն դա  չի նշանակում, որ նա դոփում էր նույն տեղում: Նրա յուրաքանչյուր նոր աշխատություն դեպի կեր​պարա​բովանդակային և ձևագեղարվեստական խնդիրների լուծումը տանող մի նոր քայլ էր: Այդ մասին արվեստաբան Հրավարդ Հակոբյանը գրել է.- «Հայաստանի վաստակավոր նկարիչ Կարապետ Եղիազարյանն իր վրա դժվար պարտա​կություն է վերցրել` ավանդույթների ուսումնասիրությունից գնալ նորի որոնում​ների ուղիով»:

Հայկական գոբելենը սովորաբար հարթապատկերային է, սակայն եզրագծային ուրվանկարում թույլ է տալիս շեղումներ դասական ուղղանկյունից և ազատ  ձևերի կիրառում: Եվ, վերջապես, հայկական գոբելենում ավանդական հարթ լուծում​ների հետ մեկտեղ մեծ տարածում են ստացել ֆակտուրային և տեքստուրային լուծումները, ընդ որում սովորաբար խավավոր տիպի: Ահա այս հատուկ ֆակտուրայնությունն էլ հենց մշտապես պայնավավորված և արդարացված է պատկերի գծանկարով, որը հայկական գոբելենի առավել նկատելի տարբերիչ հատկանիշն է: Իսկ այդ հատկանիշի բացահայ​տումն ու բավական լայն տարածումը ամենից առաջ Կ.Եղիա​զար​յանի փորձերի  արդյունքն է և  նրա  ներդրումը հայկական գոբելենի արվեստում («Սևանյան մոտիվներ» դիպտիխը, «Խաղաղություն», «Զինվորի հարսանիք» գոբելենները):

«Կարո Եղիազարյանը` իրականում երջանիկ այդ մարդն ու երախտավոր արվեստագետը, դժվարին առաքելություն ունեցավ. XX դ. 2-րդ կեսի հայ կերպարվեստի իր կողմից վերակենդանացրած ու հարություն տված մարզում շարունա​կա​բար լինել փնտրտուքի ջատագովը: Դա էր պատգամը իր աշակերտներին ու հետևորդներին` ավանդույթների քաջ իմացությունից գնալ նորը հայտնաբերելու ուղիով»:


Ամփոփելով նախորդների միտքը` մեկ անգամ ևս փաստենք, որ հայ արվեստի մեծ երախտավոր Կարապետ Եղիազարյանը հայոց ոստայնանկության ասպարեզում ունեցավ անփոխարինելի առանցքային դերակատարում` հիմնադրելով ժամանակակից հայկական գոբելենի ավեստը: Իր ստեղծագորածական ջանքերի շնորհիվ գեղարվեստական գործվածքի արվեստը տարածում գտավ ոչ միայն Հայաստանում, այլ նաև լայն ճանաչման արժանացավ  միջազգային գեղարվեստասեր հանրության կոմից:   
ՎԻՇԱՊԱԳՈՐԳԵՐԻ ԱՌԱՍՊԵԼԱԲԱՆԱԿԱՆ ՄԵԿՆԱԲԱՆՄԱՆ ՓՈՐՁ 
Սմբատ Հակոբյան
ԺՍԿ
Հայկական գորգերի կազմում առանձնահատուկ տեղ են գրավում վիշապագորգերն ու օձակարպետները: Վիշապագոր​գերի հիմնական նախշն ունի հայերեն մեծատառ Տ տառի տեսքն ու լինելով վիշապի կամ օձի խորհրդանիշը, մեզ է հասել անհիշելի ժամանակներից: 
Վիշապակարպետների կամ օձակարպետների հիմնա​կան խոշոր նախշատամնավոր եզրագիծ ունի, բացի այդ վիշապի «մարմնի» արանքներում լինում են շեղանկյունաձև (շախմատաձև նախշված) և երկգլխանի թռչուններ հիշեցնող սիմետրիկ երկմասանի պատկերներ: Ուշագրավ է, որ վիշապի երբեմնի գաղափարանիշը մինչև XIX և նույնիսկ XX դարը ժողովրդի մեջ պահպանել է իր նախնական նշանակությունը: Սա հստակ երևում է այն բանից, որ վիշապի խորհրդանիշը ներկայացնող նախշից բացի, խիստ ոճավորված ձևով գործվել են նրա թաթերը, պոչը և եղջյուրները: Յուրաքանչյուր վիշապ ունի երկու կամ երեք եղջյուր, պոչը և թաթերը լուծվում են կանոնավոր, ռիթմիկ ձևերով` առանց հորինվածքի ամբողջու​թյունը խախտելու: Եղջյուրների կենտրոնը, որպես օրենք, շեշտված է շեղան¬կյունաձև, քառանկյուն նախշերով կամ իրար վրա դրված եռանկյունիներից կազմված «կենաց ծառով»: Ըստ էության վիշապագորգերի գեղազարդման համակարգում առկա է առասպելական տարրը: Վիշապագորգերին նվիրված իր մի քանի հոդվածներում Հ. Քյուրդյանը փորձել է մեկնա​բանել վիշապագորգերի առասպելաբանական ակունքներն ու մասնավորապես անդրադարձել վիշապի պաշտամունքի ու ջրի, ինչպես նաև մայր աստվածության պաշտամունքի աղերսներին: Այս հարցին անդրադարձել է նաև Ա. Մնացականյանըª նշելով, որ հայկական զարդարվեստում վիշապի կերպարը ներկայացնում է բարի ու չար հասկա​ցություններին: Խնդիրն, անշուշտ, այս կերպարների առաս​պելաբանական էվոլյուցիայի մեջ է: Այս առումուվ, մենք հնարավոր ենք գտնում վիշապի առասպելական կերպարում տեսնել մի դեպքում ջրի պահապան ոգիների` ինչպես կարծում են  ուսումնասիրողներից  շատերը, մյուս դեպքերում էլ կենաց ծառը պահպանողի: Ըստ էության վիշապների և օձերի առասպելաբանական քննությունը ցույց է տալիս, որ նրանց պաշտամունքը սերտորեն առնչվում է կենաց ծառի հետ կապված պատկերացումներին, ուստի կարելի է ենթադրել, որ հայոց նախաքրիստոնեական հավատալիքներում վիշապները և օձերը մարմնավորել են  կենաց ծառը պահպանող ուժերին: Միևնույն ժամանակ` կենաց ծառը տվյալ պարագայում ներկայացել է նաև որպես ջրի խորհրդանշան, ուստի պատահական չէ, որ վիշապաքարերն էլ տեղադրվել են ջրերի ակունքներին: 
ԳԵՂԱՐՔՈՒՆԻՔԻ ԳՈՐԳԱԳՈՐԾԱԿԱՆ ԱՎԱՆԴՈՒՅԹՆԵՐԻ ԵՎ ԳԱՎԱՌԻ ՄԱՐԶԱՅԻՆ ԵՐԿՐԱԳԻՏԱԿԱՆ ԹԱՆԳԱՐԱՆԻ ԳՈՐԳԵՐԻ ՀԱՎԱՔԱԾՈՒԻ ՄԱՍԻՆ
Հասմիկ Հովեյան
ԳՄԵԹ
Շուրջ վեց տասնյակ տարվա պատմություն ունի Գավառ քաղաքի երկրագիտական թանգարանը, որում ներկայացված է  Սևանի ավազանի հինգհազարամյա պատմությունը: 
Ի շարս այլ հավաքածուների այստեղ պահվում են տարի​ների ընթացքում Գեղարքունիքի բնակչությունից հիմնակա​նում 1980-ական թվականներին ձեռք բերված  ոստայնան​կությանը վերաբերող  թանգարանային արժեքներ, այդ թվում` գորգ` 65 միավոր, կարպետ` 104, ջեջիմ` 37, խուրջին` 17, և այլ բնույթի նմուշներ: Հայոց մեծ գաղթից հետո (1829-1830թթ.) այստեղ հաստատված բայազետցիները արմատավորեցին նոր ավանդույթներ, ընդ որում,   վերաբնակիչների ունևոր շերտն իր կենցաղով և նիստ ու կացով շեշտակիորեն տարբեր էր միջին և չունևոր խավերի նիստուկացից: Առաջինների բնակա​րանի թե´ հյուրասրահը, թե´ ննջարանը զարդարում էին խա​վոտ զարդանախշերով հարուստ գորգերը:   Կարևոր է, որ այդ առանձնահատկությունները, մասնավորապես գորգերին վերա​բե​րող​ները  ներկայացված են թանգարանում: Գեղար​քունյաց խմբի գորգերին հատուկ են երկրաչափական, գծային զուսպ նախշերը` եռանկյուն, շեղանկյուն, բազմանկյուն` մեր սարերի նման կանաչից զուրկ ու անհարթ: Բազմանկյունները եզերված են արծվագլխիկներով, խոյ-պոզերով` հստակ և առանց ավելորդությունների:
 Ընդհանուր առմամբ  նախախորհրդային շրջանում Գեղարքունիքում բավականին զարգացած էին ոստայնանկու​թյան բազմաթիվ ճյուղերը և այդ թվում նաև  գորգագոր​ծությունն ու կարպետագործությունը: Նոր Բայազետ ոտք դրած հայոց մեծերին (Անդրանիկ, Նժդեհ, Խորեն Մուրադբեկյան, Խրիմյան Հայրիկ, Ավետիք Իսահակյան) պատվել են` գորգերով ծածկելով նրանց անցնելիք ճանապարհն ու զարդարել  իջևա​նա​տեղին:  Տարեցները պատմում էին վարդենիսցի Սամանդ աղայի կողմից Նոր Բայազետի եկեղեցուն 1905թ. նվիրած ուղե​գորգը, որը խորանի երկու կողմերի ավանդատները միացնում էր իրար և ուներ շուրջ 12 մետր երկարություն:
Գորգեր գործում էին Նոր Բայազետի գավառի համարյա բոլոր գյուղերում (42 գյուղ 1912թ. դրությամբ), հատկապես` Կարմիրգյուղ, Սարուխան, Նորատուս, Հայրավանք, Հացա​ռատ, Արծվաքար, Լանջաղբյուր գյուղերում: Գորգագոր​ծու​թյամբ զբաղվող տնտեսությունների թիվը հասնում էր 537-ի: Մինչ խորհրդայնացումը տեղացի վարպետները գործել են տներում` իրենց ձեռքով պատրաստած տորք-ոստայնի վրա`համապատասխան ավանդական գործիքներով: 
Իրավիճակը զգալիորեն փոխվեց Խորհրդային տարինե​րին: 1933-34թթ. «Հայգորգմիության» կողմից ստեղծվեց Նոր Բայազետի «Գորգարտել»-ը, որը  Սարուխան, Կարմիրգյուղ գյուղերն ուներ մեկական արհեստանոց, իսկ մնացած բնակա​վայ​րերում աշխատում էին տնայնագործները: Հիմնադրման աշխատանքներն իրականացնում էր «Գորգմիության» գլխավոր մասնագետ, հրահանգիչ Դանիել Սեֆիլյանը: Գործին աջակցում էին փորձառու կազմակերպիչներ Խ.Մայրա​պետյանը, Ա.Ղափանցյանը, Հ.Քարափուլյանը: 1942թ.-ից Նոր Բայազետի շրջանում ճանաչվեց գորգագործուհի էր Վարսենիկ Մարդոյանը, որը հետագայում դարձավ  գորգագործական ֆաբրիկայի տնօրեն, 1963թ.-ից` «Հայգորգ» միավորման Կամոյի մասնաճյուղի պետ: Տարածաշրջանում ըստ  Վ.Թե​մուրճ​յանի հաշվվում էր 229-280 գորգագործ:
«Հայգորգ»ի Կամոյի մասնաճյուղը հանրապետությունում լայն ճանաչման հասավ տեղացի մասնագետ Ֆրեդ Գզրարյանի աշխատանքային գործունեության տարիներին: Կարմիրգյուղ, Սարուխան գյուղերում կառուցվեցին գորգագործական արտա​դրա​մասեր: 1980-1990 թվականներին Կամոյի շրջանում ար​տա​դրվել է 65 հազար քմ. ընդհանուր մակերեսով 116 տեսակի բարձ​րո​րակ գորգեր «Երևան», «Արթիկ», »Ղարաբաղ», «Զանգեզուր», «Այգեստան», «Վան», «Լոռի», «Բայազետ» անուններով: 1994թ. մարտ ամսից Գավառի մանկատան սան​երի համար Ֆ.Գզրարյանը հիմնեց գորգի փոքր արտադրամաս: Տարածաշրջանում գորգագործությունը վերականգնելու ու գործազրկությունը կրճատելու նպատակով 1994թ Ֆ.Գզրար​յանի նախաձեռնությամբ Գավառում հիմնվել է «Թուֆենկյան Արմենիա» դուստր մասնաճյուղը` Գավառ և Կարմիգյուղ բնակավայրերից հավաքագրվել են 150 տնայնագործներ: Ամեն ամիս թողարկվում է 250-300 քմ. որակյալ գորգ:
Այսպիսին է տարածքի գորգագործության վերջին տարիների (մինչև 2000թ.) մոտավոր պատկերը: 
Գեղարքունիքի գորգագործական մշակույթը բավակա​նա​չափ ներկայացված է թանգարանի հավաքածուում, որտեղ կան բավականին ուշագրավ ու նաև պատմական Հայաստանի այլ գորգագործական կենտրոններին վերաբերող գորգեր:
Այդպիսինն է օրինակ, Նոր Բայազետում հաստատված` Սասունից գաղթած ընտանիքին պատկանած մի  շատ հետաքրքիր գորգ որը բնորոշվում է «եդեմական այգի» տեսարաններով: Այն թանգարանին է հանձնվել 1982թ.: Դրա  գեղազարդման համակարգը ձևավորված է շեղակի ներ​կայացված նախշաշերտերով, որոնք գեղազարդված են   ծաղ​կի, թռչնապատկերներով, նշանախշերով ու այլ բուսա​նախ​շերով: Գորգն աչքի է ընկնում նաև   դրանց համահունչ  ու ներ​դաշնակ գունային երանգներով: Սա պարտե​զագորգի օրինակ է: Խորհրդային տարիներին իրականացվող տոնական արարո​ղու​թյուններին շքեղություն էին հաղորդում պատըշ​գամբ​ների բազրիքներին ու պատուհանների գոգերին փռված գորգերը: 
Թանգարանում պահվում են Գեղարքունիքի գորգագոր​ծական կենտրոններին բնորոշ  սյունանման իժերի ոճա​վոր​ված պատկերներով երկու գորգ: Մեկն անավարտ է ու ձեռք է բերվել է 1989թ.: Հայտնի է, որ  այն գործել  են 1918թ. Այրիվան գյուղում (Նոր Բայազետի շրջան): Անավարտ մնալու կապակցությամբ էլ պատմել են, որ   ոմն Հ. անավարտ վիճակում կտրել է տոր​քից  ու  դրանում փաթաթելով սոված ու անտեր թուրք երեխա​ների,  նրանց բերել ու  հանձննել է  մանկատուն: Հետագայում գորգը պահ է տրվել թանգարանին: Մյուս` նմանատիպ զույգ իժերի սյունանման հորինվածներով գորգը ստացվել է Հայաս​տանի պատմության պետական թանգարանից: Այս տիպի գորգերը հայտնի են «Բայազետ» անվամբ:
Թանգարանի հավաքածուի մեջ առկա են «Արևագորգ», «Օձագորգ», «Այրիվան» ու  այլ անուններով տարբերակված  գորգեր: Բացի դրանցից կան նաև որոշակի անուն չունեցող, բայց արձանագրությամբ կամ որևէ պատկերով ընդգծվող արժեքներ: Օրինակ` «1913Մ» ընծայագրով, «1914» պարող մար​դուկներով, համառոտագրությամբ, խաչապատկեր-վահա​նակ​ներով, կենդանիների շարանով գորգեր: Հետաքրքիր են շատե​րի ձեռքբերման պատմություններն ու դրանց  գեղա​զարդ​​ման համակարգերի մանրամասերը, ընծայագրերը և այլք, որոնք  բոլորն էլ  հիմնվոր ուսումնասիրման կարիք ունեն: 
Գորգն աշխարհաճանաչողություն է,  այն հայի անցյալի ու ներկայի խտացված պատմության մատյանն է: Հայկական  գորգը անհատական հայն է` հոգին ու երևակայությունը միմյանց ձուլված: Գորգը պետք է պահվի ու պահպանվի ինչպես ձեռագիր մատյանը: Կարծում եմ` դասական հայկական գորգի տարատեսակների միակ օթևանն ու հանգրվանը պետք է լինի համահայկական պետական ընգրկում ու հոգածություն վայելող «Գորգի թանգարանը»:
О ПРОЕКТИРОВАНИИ СОВРЕМЕННЫХ АРМЯНСКИХ КОВРОВ 

Асмик Казарян

доцент  ЕГХА 

Большая потребность в ковродельческой продукции в 20-30-ых годах прошлого века выдвинула необходимость основа​ния в Армении ковровых мастерских, артелей, комбинатов под патронажем государственных структур, что в корне укрепило качество и дизайн армянского ворсового ковра. Уже в середине XXв. в Армении образовалась серьёзная ковровая промышлен​ность, в которой работали сильные художественные коллекти​вы, имеющие достаточный опыт проектирования ковров. Тогда же рукодельные ковры фирмы «Айгорг» приобрели большой спрос во всём мире, стали удостаиваться высоких оценок, призов и медалей на международных выставках и ярмарках. 

В 70-80-ых годах прошлого века в Армении производилось более сотни наименований ковров, большая часть которых – ручной работы.

Творческое переосмысление старинных образцов состоя​лось, и наше многовековое наследие художественного ткачест​ва претворилось в производство современных ковров усилиями талантливых художников Акопа Кешишяша, Роберта Мар​каряна, Макара Мнацаканяна, Милетты Варданян, Ильича Мар​ти​росяна, а чуть позже–Норайра Мхеяна, Микаэла Петросяна, Людвига Гаспаряна и др.. 

Одновременно с рукодельным в Иджеване освоилось машин​ное ковроделие, где перед художниками предстали ещё более сложные и ответственные задачи. Располагая огромным народным наследием в области ручного ковроделия, дизайнеры были связаны условностями массового производства, которое по основным показателям–плотности ковра, прочности закрепле​ния ворсового пучка, количеству цвета и т.д.., не могло сопер​ничать с ручным ткачеством. Художники Р. Маркарян, И.Мар​ти​росян и др. выступили реформаторами промышленного ковра, создав целую коллекцию известных ныне машинных ковров «Эребуни”, «Ереван”, «Айастан”, «Иджеван”, не уступающих по своим художественным качествам образцам ручной работы. Но время идёт, и в силу объективных причин ворсовый ковёр и кар​пет сегодня перестали быть необходимыми предметами на​шей жизни и незаметно перешли в декоративный образ, допол​няющий разнообразие окружающего мира. Случилось так, что, пе​ре​жив свою бифункциональность, они в конце концов приоб​рели уникальность и эксклюзивность, присущую музейным экспонатам. Этому способствовало ещё и то, что в сегодняшней Армении уже нет производства ковров такого масштаба, о котором говорилось выше. Именно поэтому так важно и производителям, и проектировщикам сконцентрировать внима​ние на художественно-эстетических качествах ковра, найти тот образ современного ковра, который соответствовал бы своему блистательному генетическому прообразу.  

Необходимо, пока не поздно, грамотно сформулировать критерии, по которым будет развиваться дизайн современного армянского ковра. В этом случае возможна формулировка «модернизация и новаторство, опирающиеся на традицию». 

И ещё–надо привлечь к работе на производстве выпуск​ников художественных ВУЗ-ов, которые смогут грамотно и талантливо претворить в творчество полученные профессио​нальные знания. Это хорошая возможность осуществить модер​низацию армянского ковра грамотно. 

Ведь армянский ковер, являясь носителем лучших национальных традиций, призван представлять и утверждать нашу материальную культуру во всём мире.

ՀԱՅՈՑ ԳՈՐԳԱԳՈՐԾԱԿԱՆ ՄՇԱԿՈՒՅԹԻ ԾԱԳՈՒՄՆԱԲԱՆՈՒԹՅԱՆ ՀԻՄՆԱՀԱՐՑԻ ՇՈՒՐՋ
Տաթևիկ Մուրադյան
ԺՍԿ
Սույն աշխատանքը   նպատակ  է  հետապնդում   ներկա​յաց​​նել և վերլուծել գորգի ծագման վերաբերյալ արդի   գիտա​կան   շրջանակներում  գոյություն  ունեցող տե​սա​կետ​ներն  ու   վերլուծությունները: Հարցադրումը  արդիա​կան  է և  խնդրա​հա​​րույց, քա​նի որ, ինչպես  գիտենք, գորգի  ծագման հարցում առաջնային դեր է վերապահված տարածաշրջան ներթափան​ցած քոչվորական ցեղերին: Աշխատանքը  շարադրելիս օգտվել եմ տարբեր հեղինակների, մասնավորապես Աշխունջ Պողոս​յանի, Սերիկ  Դավթյանի  աշխատանք​ներից, ինչպես նաև  ինտեր​նե​տային    կայ​քերից: 

Կարպետագործությունը և գորգագործությունը հայ  ժողո​վրդի ավանդական զբաղմունքներից են: Հայ  գրականու​թյան  մեջ կարպետ  բառը հանդիպում է 5-րդ դարից` Աստվածաշնչի  թարգմանության   մեջ: Դարերի   ընթացքում   §կարպետ¦  բառը   գրականության  մեջ  նաև  գորգի   հոմանիշ  է եղել: Միջին դարերում հայ առևտրականները   Սյունիքից, Գողթնից, Արարատյան երկրից, Վասպուրականից, Կիլիկիա​յից  արտահանել են   կարպետ, գորգ, որոնց  համար  գործածել են կարպետ  բառը: Կարպետ բառը նույն ժամանակ մտել ու արմատացել է մի շարք եվրոպական լեզուների մեջ:

 Հայկական գորգը միջին դարերում հայտնի է եղել   բարձր որակով, և եղել է արտաքին առևտրի կարևոր բաղադ​րիչներից մեկը: Պատահական չէ, որ միջնադարյան   հայկա​կան գորգերի օրինակները    պահպանվել են  օտար   երկրների   թանգարաններում, իսկ նկարները պատկերվել են  Վերա​ծննդի   իտալացի  ու  հոլանդացի  նկարիչների  կտավներում: Ուշա​գրավ է նաև գորգի մեկ այլ  անվանումը` խալի կամ  գալի, որը  ծագում է  Կալիկալա` Կարին քաղաքի  արաբերեն  անվանու​մից, քաղաք, որը հայտնի է  եղել  իր  հարուստ գորգարվեստով:

Հայոց գորգերի ուսումնասիրման, դրանց առանձնահատ​կությունների բացահայտման և առհասարակ  համաշխար​հային մշակույթի  համակարգում  դրանց արժևորման  կարևոր  նախապայմաններից մեկն անտարակույս, տիպաբանման  սկզբունք​ների  մշակումն  ու  հենց  տիպաբանությունն  է: Ձևա​վոր​վելով որոշակի էթնիկական միջավայրում, որոշակի  պահան​ջների բա​վարարման անհրաժեշտությամբ` գորգը հազարամյակների  ընթացքում  տվյալ  էթ​նի​կական  միավորի հետ   ենթարկվել է տեղաշարժերի  ու  փոխազդեցությունների, տեղայնացվել է այլևայլ  էթնիկական  միջավայրերում, ստացել  գործածական  նոր  ոլորտներ: Այդ կերպ ձևավորվել են  նաև  գորգի գեղազարդման նորանոր համա​կարգեր ու  տարբերակ​ներ, տեխնիկա-տեխնոլոգիական  առանձնահատկություն​ներ: 

Անդրադառնալով   Հայաստանում   գորգագործական  մշա​կույթի  ծագումնաբա​նության  խնդրին` անհրաժեշտ է ներ​կա​յացնել  իրավիճակը   բնութագրող մի  քանի   հանգուցային  վկայություններ: Հայտնի է, որ  մինչև   մեր  ժամանակները  պահպանված  հնագույն  գորգերի  նմուշները  մեծավմասամբ առնչվում են Հայկական   լեռնաշխարհի,  պատմական  Հայաս​տանի կամ առհասարակ հայկական մշակու​թային բնա​տարածքի հետ: Պատմական Հայաստանի տարածքում  եղած պեղա​վայ​րերից հայտնաբերվել են մ.թ.ա. IV-III հազ. թվա​գրվող գորգագործության   աշխատանքային  գործիքներ  և  մ.թ.ա. II-I հազ. վերաբերող գորգի  ու   կարպետի  պա​տա​​ռիկ​ներ: Խնդրո  առարկայի  առումով  հատկապես կարևորվում է  մ.թ.ա. 5-րդ դ.  վերաբերող նշանավոր §Պազիրիկ¦ գորգը, որն ունի ասորա-բաբելական և վաղ հայկական մշակույթին բնորոշ գեղազար​դման համակարգ: Բացի այդ Սանկտ Պետերբուրգի Էրմիտաժի  քիմիկոս-ներկաբանները բացահայտել են, որ այդ գորգի  թելերի կարմիր գույնը ստացված է Արարատյան դաշտի §որդան կարմիր¦ ներկանյութից: Հավելենք, որ  այդ  գորգը  գործ​ված է զույգ կամ §հայկական¦ հան​գույց​ներով, մինչդեռ  նույն դամբարանից հայտնաբերված մյուս գորգերը պարս​կական  հանգույցներով են: 

Հայկական գորգերի գունային առանձնահատկություն​ներին վերաբերող նշումներ կան նաև միջնադարյան աղբյուրն​երում: Արաբ պատմիչ Մակրիզին  Xդ-ի կեսերին նկարագրելով Կահիրեի շուկան, հիշատակում է հայկական գորգերի մասին, որոնք այդտեղ և առհասարակ խալիֆաթի ընդարձակ տարած​քում հայտնի էին §կըրմըզ¦ անունով: Այդպես կոչելը Մակրի​զին  բացատրում է հայկական  գորգերում կարմիր գույնի գերա​կշռու​թյամբ:
 Այս ամենը մեզ հնարավորություն է  ընձե​ռում եզրակացնելու, որ  այդ  գորգը կրում է  Հայկական  լեռն​աշ​խարհի հնագույն մշակութային կենտրոններին բնորոշ ավան​դույթ​ներ, որոնք, անտարակույս, անմիջականորեն   առնչվում են վաղ հայկական  գորգագործական   մշակույթին:
 Հայտնի է նաև, որ VII-XIII դդ-ում  գորգագործությունը  Հայաս​տանում կարևոր նշանակություն ունեցող տնտեսական  զբաղ​մունք է եղել: IX-XII դդ-ում  արաբ  մի  շարք  մատենագիրներ` Աբուլ-Քասիմը, Աս-Սաալիբին, Իբն Ռուստեն, Ալի ալ-Մասուդին, Մաքրիզին, Աբու Բեքր ալ-Մուքադասին  և  այլք,  բազմիցս  նշում են այդ  դարաշրջանում   հայկական   գորգերի   բարձր վարկանիշ ու մեծ պահանջարկ ունենալու    հանգա​մանքը: Այդ դարաշրջանի սկզբնաղբյուրներում   հիշատակ​վում է  նաև, որ  հայկական   գորգերը  դարձել  էին   ընդօրի​նակ​ման  առարկա և , առհասարակ, արաբական  խալիֆաթում  հայտնի  էին   հենց §հայկական  գորգ¦ անվամբ:  Այդպիսով, թեև ակնհայտ է, որ այսքանով արդեն հայոց գորգերը  բնորոշ​վում են գեղարվեստական ու տեխնիկա-տեխնոլոգիական  որո​շակի առանձնահատկություններով, այնուամենայնիվ, ար​դի  գորգագիտության   ասպարեզում  գոյություն  ունեցող  գոր​գե​րի  տիպերի  ու  խմբերի   անվանումների  համակարգում  բացակայում  են  Հայաստանին  վերաբերողները:
 

Խնդրի ամբողջական պատկերը ներկայացնելու   համար, բացի վերոհիշյալ պատճառներից, հարկ է անդրադառնալ  նաև  մի շարք այլ գործոնների: Բանն այն է, որ սելջուկ-թուրքմեն​ների, ապա նրանց  հաջորդած  մոնղոլ-թաթարների ու  միջին​ասիա​կան այլ վաչկատուն  ցեղերի ավերիչ արշավանքների հետևանքով XIVդ.  հետո  հայ  ժողովուրդն   ավելի  քան  վեց   հարյուր​ամյակ կորցրեց պետականությունը: Մինչ այդ  սկսված և այդ պայմաններում զանգվածային բնույթ ստացած   արտա​գաղ​թերով զգալիորեն նվազեց բնիկ հայ, հատկապես  քաղա​քային բնակչության թվաքանակը: Փոքր Ասիայի արևմտյան   տարածքերում, Անդրկովկասի հյուսիս-արևելյան շրջաննե​րում, Բալկաններում ու Տրանսիլվանիայում, Ղրիմում ու  Լեհաս​տանում  ձևավորվեցին  հայկական  գաղթօջախներ, ուր   ստեղծված նոր պայմաններին  ու  միջավայրին  հարմարվելով` հայերը  շարունակեցին   զբաղվել  ավանդական ժողովրդական կիրառական արվեստի մի շարք բնագավառներով`  մասնավո​րա​պես գորգագործությամբ, ոսկերչությամբ, զինագործությամբ և այլն: Այդ ամենին զուգահեռ, Հայաստանի ժողովրդա​գրական պատկերը զգալի փոփոխություն կրեց տարածաշրջանում թուրք​մե​նական վաչկատուն ցեղերի մուտք գործելու և բնա​կու​թյուն հաստատելու արդյունքում: Այդ պայմաններում,  տնտե​սու​թյան ու մշակույթի համընդհանուր անկման հետ,  բնակա​նա​բար, անկում է ապրում նաև գորգագործությունը: Հայաս​տա​նում գորգագործության ավանդույթները այս կամ այն  չա​փով շարունակում են հարատևել հիմնականում  Արցախում, Սյունիքում, Գուգարքում, Տավուշում, մասամբ նաև Բարձր  Հայքի ու Վասպուրականի մի շարք գավառներում: Հարկ է նշել, որ հայոց գորգը իբրև ռազմավարի ու թալանի առարկա, դարձել էր Հայաստանում հիմնավորված վաչկատունների  սեփականություն և, այդպիսով, նաև հետագա ընդօրինակում​ների առարկա: Արդյունքում, հայկական ավանդական  գորգե​րին  բնորոշ գեղազարդման  համակարգերը տարածում  գտան նաև եկվորների մեջ` հետագայում ենթարկվելով համապա​տաս​խան գեղարվեստական ու տեխնիկա-տեխնոլոգիական  ազդեցությունների:

 Միաժամանակ հայտնի է, որ հայոց պետակա​նության  անկումով, տարածաշրջանի վարչա-քաղաքական  ասպարե​զից դուրս մղվեցին §Հայաստան¦ և հայկական ազգատեղան​վանաբանական (էթնոտո​պո​նի​մային) ներկայությունը մատնա​նշող բառեզրերը:  

Այդպիսով, գորգերի ծագումնաբանության բացահայտ​ման հարցում ժամանակի ընթացքում ձևավորվել են բազում խոչընդոտներ ու դժվարություններ: Ցավոք հայոց գորգագոր​ծական մշակույթի ուսումնասիրումը մինչ օրս կրում է անկազ​մա​կերպ, ցաք ու ցրիվ բնույթ, ուստի պատահական չէ, որ մեր ժամանակներում էլ արևելյան գորգի համակարգում  հայկա​կան  գորգը բացահայտված ու կարևորված չէ:  Ըստ էության, այս ոլորտը զարմանալիորեն դուրս է մնացել  համապատաս​խան գիտական հաստատությունների ուշադրությունից, իսկ առանձին անհատների աշխատանքներն էլ չեն կարող դիմա​կայել ոլորտում իշխող  հակահայ տեսակետներին: 

Մինչդեռ արդեն XIX դ. երկրորդ կեսից շրջանառության մեջ են §քոչվորական գորգ¦ և  §մուսուլմանական գորգ¦  հասկացությունները, որոնք օգտագործվում են իսլամական և, մասնավորապես, թուրք-սելջուկյան մշակույթի նշանակու​թյունն  ուռճացնելու  ու  դրա  դերը  չափազանցնելու համար: Այդ  տեսությունների հետևորդները սելջուկ-թուրքմենական  և  մոնղոլական ցեղերի ներթափանցումը տարածաշրջան  ներ​կայաց​նում են իբրև Հայաստանի և Փոքր Ասիայի տնտեսու​թյան ու մշակույթի զարգացման, իսկ որոշ արհեստների, մասնավորապես գորգագործության առումով` նաև սկզբնա​վոր​ման գործոն: Ակնհայտորեն, այդ ամենն ավելի շուտ հետա​պնդում է քաղաքական նպատակներ և, ընդհանուր առմամբ զուրկ լինելով գիտական հիմնավորումներից, խեղաթյուրում է պատմական  ճշմարտությունն ու, այդպիսով, տեղիք տալիս թյուրիմացությունների: Այս դաշտում հատկապես §արդյու​նավետ¦ և հակահայկական քարոզչություն է կատարում Ադրբեջանը. օրինակ վերջերս այնտեղ լույս է տեսել  "Azərbaycan xalçaları - Qarabağ qrupu"` §Ադրբեջանական գորգեր-Ղարաբաղյան  խումբ¦  բրոշյուրը վեց լեզուներով` ադրբեջաներեն, ռուսերեն, անգլերեն, արաբերեն, ֆրանսերեն, գերմաներեն, որտեղ ներկայացվում են  ադրբեջանական գորգի  տեխնոլոգիայի հիման վրա ստեղծված ղարաբաղյան  գոր​գերը:
 Դրա վառ ապացույցն է նաև վերջերս Ադրբեջանի  դես​պա​նության գլխավոր աշխատակցի կողմից Լոս-Անջելեսում  Կալիֆորնիայի նահանգապետ Առնոլդ Շվարցենեգերին իր  իսկ դիմանկարով ադրբեջանական գորգի  նվիրումը, որի հեղի​նա​կը Մուշֆիգոմ Բաբաևն է:
 Այս ամենի արդյունքում  էլ ՅՈՒՆԵՍԿՕ-ն ադրբեջանական գորգը ընդգրկեց ոչ  նյութա​կան  մշակույթի ժառանգության  շարքում:
 

Ամեն դեպքում ակնհայտ է, որ գորգի հայկական  ծագ​ման  վարկածի  վերաբերյալ տեսակետները  շրջանառվում են  դեռ վաղ ժամանակներից և դրա վերաբերյալ կան  բավակա​նաչափ քանակությամբ նյութեր, այլ հարց է, թե դրա պրոպա​գանդման գործում ով է գերազանց  աշխատանք իրականաց​նում` հայկական  թե  քոչվորական  կողմը:

ՀՈՎՀ. ՇԱՐԱՄԲԵՅԱՆԻ ԱՆՎԱՆ ԺՈՂՈՎՐԴԱԿԱՆ ՍՏԵՂԾԱԳՈՐԾՈՒԹՅԱՆ ԿԵՆՏՐՈՆ-Ի «ՀԱՅԱՍՏԱՆԻ ԺՈՂՈՎՐԴԱԿԱՆ ԱՐՎԵՍՏԻ ԹԱՆԳԱՐԱՆԻ

ԳՈՐԳԵՐԻ ՀԱՎԱՔԱԾՈՒՆ»
Աշխունջ Պողոսյան

պատմ. գիտ.  թեկնածու, 
ՀՀ Մշակույթի նախարարության մշակութային արժեքների փորձագիտական 
կենտրոնի գլխավոր մասնագետ
Հայոց գորգագործական մշակույթի պատմության, դրանց գեղազարդման ու տեխ​նի​կատեխնոլոգիական հատկանիշների ուսումնասիրման համար առանձնա​հատուկ նշանակություն ունեն թանգարանային հավաքածուները: Հանրահայտ է, որ Հայաստանի թանգարաններում գոյություն ունեն գորգերի խոշոր հավաքածուներ, որոնցից յուրա​քան​չյուրը աչքի է ընկնում որոշակի յուրահատկություններով: Հայաստանի ժողովրդա​կան արվեստի թանգարանի հավաքածուն առանձ​նա​նում է մի կարևոր հատկանիշով` դրա կազմակերպան հար​ցում իր հսկայական ավանդը ներդրած Հովհաննես Շարամ​բեյանը ձգտել էր առաջին հերթին  ի մի հավաքել հայա​տառ ար​ձա​նագրություն​ներով գոր​գեր, կամ էլ այնպիսիք, որոնց առնչությունը հայոց գորգագործական մշակույթին լիներ ան​տա​​րա​կուսելի: Իրականում էլ, այդպիսինն են այս հավաքա​ծուի գորգերի գերա​կշիռ մասը:

Խնդրո առարկա հավաքածուն` ինչպես ընդհանրապես Հայաստանի թանգա​րանների գորգերի հավաքածուների մեծ մասն է, առանձնապես երկար պատմություն չունի: Դրանք սկսեցին ձևավորվել 1980-ական թվականների սկզբներից:  Այս հավաքա​ծուն իր կազմում ունի շուրջ  երկու հարյուր  նմուշ: Այստեղ զգալի քանակ են կազմում հայատառ թվակիր արձանագրություններով գորգերն ու մասնավորապես` XIXդ. պատկանողները:  Սույն հաղորդմամբ մենք փորձելու ենք փոք​րի​շատե  ներկայացնել հավաքածույի կազմն ու դրա առանձ​նահատ​կությունները:

Հավաքածույի ժամանակագրական  նկարագիրը: Գորգի ժամանակագրության որոշման  առումով մենք հիմք ենք ընդունել երկու հիմնա​կան սկզբունք` ազգագրական կամ ար​խի​վային տվյալների առկայության դեպքում դրանց առաջ​նային նշանակություն տալը, իսկ բացակայության դեպքում` տվյալ գորգի տեխնիկա-տեխնոլոգիական ու գեղազարդման համակարգերին բնորոշ հատկանիշներով կողմնորոշ​վելը: Ընդհանուր առմամբ,  այստեղ պահվող գորգերը վերաբերում են XIXդ. սկզբից մինչ 1920-ական  թվական​ներն ընկած ժամանակահատվածին: Կարևոր է այն, որ այստեղ մեծ թիվ են կազմում թվակիր հայատառ արձա​նագրությամբ գորգերը` այդ թվում 1809 և 1815 թվականներով հայատառ արձանագրու​թյամբ  «Որոտան» տիպին պատկանող   երկու գորգ, որոնք վե​րա​բերում են Արցախի գորգագործական կենտրոն​ներին:
 Դրանց հետ միասին, հայոց գորգագործական մշակույթի ուսում​նասիրման հար​ցում, անշուշտ, մեծ նշանակություն ունեն նաև 1870-80-ական թվականներին վերաբերող ևս 5 գորգ:
 Հավաքածույի կազմում կան նաև 1890-ական-1920-ական թթ. վերաբերող հայատառ թվակիր արձա​նագրու​թյամբ 37 գորգ: Բացի թվա​կիր արձանագրություն ունեցողներից առկա է նաև հայատառ գրությամբ հինգ գորգ:
Էթնիկական պատկանելիության նկարագիրը:  Այս առումով պարզելիքը համե​մա​​տաբար հեշտ է` գորգերի ճնշող մեծամասնությունը վերաբերում է հայոց գորգագոր​ծական մշակույթին: Երկու գորգ ակնհայտորեն ունեն պարսկական ծագում` մասնավո​րապես վերաբերում են Շիրազի,  մեկ գորգ  էլ Համա​դանի-Լիլահան գորգագործական կենտրոններին, որոնցում զգալի էին  հայոց գորգագործական մշակույթի ավան​դույթ​ները:
 Ավելի քան երկու տասնյակ գորգ վերա​բերում է Ղարադաղի, Արտազի, Աղբակի, ընդհանրապես Ուրմիա լճի ավաազանի ու Ատրպա​տականի գորգագործական կենտրոններին` ուր գորգագործական մշակույթի ավան​դույթ​ներով հայտնի պարսիկներից բացի բնակվում են նաև դրան բավականաչափ տեղյակ  քրդերը` Ուրմիա լճի ավա​զանում, ավշարները, շահսևանները և այլն, ուստի` դժվարություններ կան որոշ գորգերի էթնիկական պատկանելիության  բացա​հայտման հարցում: Վեց գորգ էլ վերաբերում են Շաքիի, Շիրվանի ու դրանց մերձակա գորգագոր​ծական կենտրոն​ներին, որոնցում էլ ակնհայտ է արցախ-սյունիքյան գորգա​գործական ավանդույթների ներկայությունը:

Տեղագրական կամ տարածաշրջանային նկարագիը: Ինչպես նկատվեց, հավա​քա​ծու​յում հիմնականում  պատմա​կան Հայաստանի գորգագործական կենտրոն​ներին վերա​բերող գորգեր են: Սակայն ոչ բոլոր  կենտրոններն են այստեղ ներկայաց​ված: Համեմատաբար հարուստ ու ամբողջական է ներկայացված Արցախը, Սյունիքն ու Տա​վու​շը: Ընդ որում`   հավա​քածույում եղած հյուսիս-արևելյան Այսրկով​կասի հայա​շատ գորգագործական կենտրոններին վերաբերող գորգերը, որոնք ըստ էության կրում են արցախ-սյունիքյան գորգա​գործական ավանդույթները, վերագրում ենք Արցախին ու Սյունիքին: Բավականաչափ գորգեր կան նաև Ղարադաղին, Ուրմիա լճի ավաազանին, Ատրպատականին ու Շիրազին վերաբերող, որոնց ծագումնաբանության որոշակի​ացու​մը դժվարանում է կոնկրետ տվյալների` այդ թվում ազգագրական նյութերի բացակայու​թյան պատճառով: Համեմատաբար շատ են Վանանդին ու Բասեն Բագրևանդին վերաբե​րող նմուշ​ները:
 Ընդհանրապես հարկ է շեշտել, որ Արևմտյան Հայաս​տանի գորգագոր​ծա​կան կենտ​րոններին բնորոշ առանձ​նահատ​կությունների մասին մեր ունե​ցած պատկե​րա​ցում​ները շատ չեն ու դա էլ բնականաբար հնարավորություն չի տալիս առավել հստա​կո​րեն իրականացնել տեղայնացումը: Հավա​քածույում Փոքր Ասիայի հայաբնակ գորգագործական կենտ​րոն​ները ներկայացված են երկու նմուշով:

Հաաքածույում ներկայացված հիմնական տիպերը: Հավաքածույի ուսումնասիր​ման ու  ընդհանրապես մաս​նա​գի​տա​կան շրջաններին այն հասու դարձնելու առումով շատ կարևոր է տիպա​բանական դասակար​գումը: Այս խնդրում, ինչպես հայտնի է, գոյու​թյուն չունի ընդունված կամ ընդունելի համա​կարգ: Ընդհանուր առմամբ իշխում է  առև​տրա​կաների կողմից  ձևավոր​ված ու վաղ շրջանի ուսումնասիրողների կողմից շրջա​նա​ռու​թյան դրված  անվա​նումներ, որոնք ավե​լի զարգա​ցրեց կամ ադրբեջանա​կանաց​րեց Լ.Քերի​մովը: Գոյու​թյուն ունեցող այլ համա​կարգեր գործա​ծում են հիմնականում միայն դրանց հեղինակները: Ներկա դեպքում, այս հա​վաքա​ծուն տիպաբանելուց հիմք է ընդուն​ված մեր  կողմից մշակված տիպաբանման սկզբունք​ները:

Հավաքածուն պարունակում է շուրջ հիսուն տիպի վերա​բերող գորգերի նմուշներ ու բնականաբար, մենք այս հաղորդ​մամբ հնարավորություն չենք ունենալու անդրադառ​նալ այդ բոլորին: Ինչպես ասվեց, կան խմբեր ու տիպեր, որոնք հատ​կապես հարուստ են ներկայացված, այդ առումով էլ կարևոր նշանակություն կարող է ունենան հայոց գորգա​գործական մշակույթի ուսումնասիրման համար, ուստի և անհրաժեշտ եմ համարում առաջին հերթին  ուշադրության արժանացնել հենց այդ գորգերին: 

Այս տեսանկյունից, հավաքածուում մեծ հետաքրքրու​թյուն են ներկայացնում վի​շապագ​որգերը : Դրանք վերաբերում են Արցախին, Սյունի​քին, Տավուշին, Ուտի​քին ու արտահայ​տում են  գեղազարդման մանրամասերի ու գունային երանգ​նե​րի  մա​տուց​​ման ասպարեզներում դրանցում եղած յուրա​հատ​կությունները: Նշենք նաև, որ այս​տեղ պահվող «Խնձորեսկ»  գորգերի հավաքածուն քանակական առումով թեև զիջում է Հայաստանի ազ​գա​գրության  ու ազգային ազատա​գրական շարժման պատմության թան​​​գա​​​​րա​​նում եղած​​ին, սակայն տարբերակների առու​մով անհամեմատ ավելի հարուստ է ներկայաց​ված:  

Հավաքածուի կազմում բավականին մեծ թիվ են կազմում նաև  «Շեղանկյու​նազարդով»  բնորոշվող խմբին պատկանող «Ճարտար» տիպի գորգերը, ընդ որում, դրանցից մեկը արձանագրության համաձայն գործել են 1881 թվականին:

Սակայն  պատմամշակութային նշանակության առումով, անշուշտ առավել կար​ևոր են 1809 և 1815 թվականներին  գործված «Աստղազարդ» խմբին պատկանող «Որո​տան» տիպի երկու գորգը:
Դրանք վերաբերում են Արցախի գորգագոր​ծական կենտրոն​ներին, ունեն հայատառ, թվակիր գրություն​ներ ու դրանով իսկ կարևոր սկզբնաղբյուր են Արցախի գոր​գագոր​ծական ավանդույթների ուսումնասիրման համար: Թան​​գարանում պահվող այս խմբի «Աստղավոր» տիպին պատ​կանող երկու նմուշ էլ  գործվել են 1875 և 1881 թվականներին:

«Բազմանիստ խոշոր հորինվածքով» բնորոշվող  խմբին պատկանող գորգերից էլ հարուստ ու բազմաքանակ է «Մեմլինգ» տիպը: Համահայաստանյան տարածում ունեցած  այս տիպի գորգերը հավաքածույում ներկայացված  են Արցախին, Սյունիքին, Տավուշին, Վանան​դին,  Բագրևան​դին վերաբերող տարբերակներով, ընդ որում, դրանց թվում նույնպես կան հայատառ թվակիր գրությամբ նմուշներ:

Գորգերի «Բուսածաղկային» խումբը  նույնպես ունի համա​հայաս​տան​յան տարածում՝ դրա բոլոր տիպերն էլ այս կամ այն չափով բնորոշ են պատմական Հա​յաստանի գորգա​գործական բոլոր կենտրոններին: Ներկայացվող հավաքա​ծույում եղած այդօրինակ գորգերը առանձնանում են նրանով, որ  ըստ իս, վերաբերում են  Վասպու​րականի ու հարակից գորգագործական կենտրոններին՝ մասնավորապես Ուրմի​ա լճի ավազանում եղածներին:  Մեր այդ տեսաակետը  որոշա​կիորեն հիմնավորված է հատ​կապես Ուրմիա լճի ավազանի՝ Սոյուղ Բուլաղի, Սալմաստի, ինչպես նաև քիչ հարավում գտնվող Համադանի գորգագործական կենտրոններին վերա​բերող հրապա​րակ​ված նմուշների ընձեռած տեղեկություն​ներով:
 Բացի այդ, կան բավակա​նաչափ տեխնիկա- տեխնոլո​գիական առանձնահատկություններ, որոնցով հնարավոր է դառնում բացահայտել «Կենաց ծառ» ու «Վարդակավոր» տիպին պատկանող գորգերի այդ տարածաշրջաններից ծագած լինելու հանգամանքը: Ավելի քան երկու տասնյակ գորգ վերա​բե​րում է Ղարադաղի, Արտազի, Աղբակի, ընդհանրապես Ուր​միա լճի ավաազանի ու Ատրպա​տականի գորգագործական կենտրոններին` որոնցում բնակչության  հիմնական մասը կազ​մում էին  գորգագործական մշակույթի ավան​դույթներով բավականաչափ հայտնի պարսիկները,  քրդերը, ավշարներն ու շահսևանները:  Ամեն դեպքում` այդ նմուշներն ու  այլ աղ​բյուր​ներից մեզ հայտնի գորգերի  մի շարք տիպեր` «Ջրաբերդ», «Բարգուշատ», «Հորադիզ», «Գլաձոր», □Աղբակ□ և այլն հնարավորություն են տալիս բավականին  ամբողջական պատ​կերացում ստանալ Վասպուրականի արևելյան, Ուրմիա լճի ավազանի ու Ատրպատականի հայոց գորգագործական կենտրոններին բնորոշ գեղազարդման ու տեխնիկա-տեխնոլո​գիական ավանդույթների մասին, որոնք իրենց հերթին աղերս​ների մեջ էին հարևանությամբ ապրող վերոհիշյալ էթնիկական հանրույթների հետ :
Հավաքածուի կազմում կան սակավաթիվ գորգեր, որոնք վերաբերում են  Արևմտյան Հայաստանի գորգագործական կենտ​րոն​ներին` մասնավորապես Բասեն-Բագրևանդին, Կոգո​վիտին, Վանանդին: Համենայնդեպս մեր ունեցած պատկերա​ցում​​ները հնարավորություն են տալիս մի քանի գորգերի  ծագման վայրերի համար  բավա​կա​նին հստակորեն  մատնանշել հենց այդ գավառների գորգագործական կենտ​րոն​ները: Դրանց թվում մենք դասում ենք հանրահայտ «Վահան» տիպի տարբերակ​ներից մեկին պատկա​նող մի նմուշ, որի գեղազարդման համակարգը բնորոշվում է մի քանի «Վահան» հորին​վածք​​ների ներկայությամբ:
 Սա  XIXդ. վերաբերող գորգ է, որի գունային լու​ծում​ներն ու տեխնոլոգիական հատկանիշ​ները բնորոշ են  Բասենի, Բագրևանդի ու Դերսիմի գորգա​գոր​ծական կենտրոններին: Կարծում ենք, այդ նույն կենտրոններին է վերաբերում նաև գորգերի «Նախշաշերտով» խմբի «Ուղղաձիգ» տիպի մի գորգ, որն աչքի է ընկնում հենց այդ գունաշերտերի գեղազարդման տարրերի ինքնատիպությամբ ու գորգագործական այդ կենտրոններին բնորոշ տեխնոլո​գիական կատարումներով:

Հայոց գորգագործական մշակույթի պատմության ու տի​պերի մասին  ամբողջա​կան պատկերացում կազմելու առու​մով մեծ կարևորություն է ներկայացնում մեր տիպա​բա​նու​թյամբ «Բերդաձոր» անվանումով տարբերակված գորգը:
 Դա իր գե​ղա​​զարդման հատկանիշներով պատկանում է «Բուսա​ծաղ​կային» գորգերի խմբին ու Հայաս​տանի թանգարաններում ներ​կայացված է սակավաթիվ նմուշներով: Դրանք հիմնա​կանում բնորոշ են  Արցախի Բերդաձոր, Վարանդա ու Դիզակ գավառ​ների գորգա​գոր​ծա​կան կենտ​րոն​ներին ու նաև Ղարա​դաղին և Վասպուրականի հյուսիս-արևելյան գա​վառ​ների գորգա​գոր​ծական կենտրոն​ներին` համենայնդեպս, դրա մա​սին կողմնա​կիորեն վկա​յում են այդ տիպի գորգերի գեղազարդ​ման  ավան​դույթների առկայությունը  նաև այդ կենտ​​րոն​ներին վերաբերող «Բարգուշատ» տիպի գորգերի գեղազարդման համակար​գում: 

Սահմանափակվելով այսքանով, հարկ է շեշտել, որ Հայաստանի ժողովրդական արվեստի թանգարանում պահվող գորգերի հավաքածուն հայոց գորգագործական մշակույթի ինքնատիպ ու հարուստ նկարագիրը ներկայացնող  մի ամբող​ջու​թյուն է, որի  հանգամանալից ուսումնասիրումն ու հրապա​րա​կումը  հսկայական ավանդ կլիներ հայոց գորգագործական մշակույթի ուսումնասիրման, դրա արժևորման ու ըստ արժա​նա​վույնս գնահատման  գործում:

ՀԱՅՈՑ ԳՈՐԳԻ ՊԱՀՊԱՆՄԱՆ, ՑՈՒՑԱԴՐՄԱՆ 

 ԵՎ ՈՒՍՈՒՄՆԱՍԻՐՄԱՆ ՈՒ ԳՈՐԳԱԳՈՐԾԱԿԱՆ ՄՇԱԿՈՒՅԹԻ ԶԱՐԳԱՑՄԱՆ  ՀԻՄՆԱՀԱՐՑԵՐԻ ՄԱՍԻՆ

Աշխունջ  Պողոսյան

պատմ. գիտ.  թեկնածու, 
ՀՀ Մշակույթի նախարարության մշակութային արժեքների փորձագիտական 
կենտրոնի գլխավոր մասնագետ
Հայոց գորգագործական մշակույթի ուսումնասիրման,  ավանդական գորգի պատմշակութային արժևորման և հայոց գորգի թանգարան ստեղծելու մասին խոսակ​ցություն​ներն արդեն ունեն ավելի քան երեսունամյա պատմություն:  Սակայն ըստ էության  հայոց մշակութային համակարգի կարևոր ու ավանդական բնա​գա​վառներից մեկը հանդի​սացող այդ ոլորտը մնում է անտարբերության մթնոլորտում:  Այստեղ չենք կար​ծում որ կա​րիք կա անդրադառնալու Հայկական լեռնաշխար​հում գորգագործական ավանդույթների պատ​մու​թյան հարցե​րին` դրանք բազմիցս հրատարավել են ու ներկայացվել են նաև  շահա​գրգիռ պետական մարմիններին: 

Կարևոր ենք համարում ուղղակի ընդգծել, որ  գորգն ինք​նին կենցաղային պարզ ա​ռար​կա չէր, այն ի սկզբանե ունեցել էր ծիսապաշտամունքային նշանակություն ու նաև դրանով է պայմանավորված գորգի կարևորությունը հայոց մշակութային ժառանգության համակար​գում: Գորգը ազգային կերպն ու նկա​​​​րա​գիրը ներ​կայացնող մշակու​թային  մի երևույթ է, ուստի մեր պատ​​մության ու մշակույթի ու​սում​նասիրման կարևոր աղ​բ​յուր, ու մանավանդ, պատմա​​մշա​​կութային բացառիկ ար​ժեք է: 

Արտերկրում այն ուսումնասիրման ու կարևորման առար​​կա է XIXդ. վերջերից և այդ ժամանակներից ի վեր, գի​տա​կան շրջա​նառու​թյան  մեջ են  առևտրա​կան​ների կողմից արևելյան գորգերին ու կարպետներին տր​ված ապ​րան​քային անվա​նում​ներ, որոնք հիմնականում մատնանշում էին առև​տըրով հայտ​նի քաղաքներ ու տա​րա​​ծաշրջան​ներ: Ուսումնա​սի​րող​ներն էլ, պատ​կե​րա​ցում չունենալով գոր​գա​գոր​ծա​կան տարածաշրջան​ներում ապ​րող ժողովուրդների տնտեսամշա​կութային հատ​կա​նիշ​​​նե​րի մասին, հենց  այդ անվա​նում​​ներով էլ ներկայացրել են արևել​յան, և մաս​​նա​վորապես, կովկասյան գոր​գե​րի  ծա​գումնաբանությունը: Դրա հետևան​քով էլ  հա​յ​կա​կան գորգերի ու կարպետների բազմա​թիվ տի​պեր վերա​գր​վեցին  այլ ժողովուրդների:

Հետագայում, թեև  եվրոպացի ուսումնասիրողների մի մասի համար  ակնհայտ դար​ձան  այդ  անվանումների չհիմ​նա​վորված լինելը, այդուհան​դերձ, դրանք մնացին գիտական շրջանառության ոլորտում: Այդպիսիք են մասնավորա​պես «քոչ​​վո​​րական գորգ»,  «մուսուլմանական գորգ» և «սելջուկյան գորգ»  հաս​կա​​ցությունները, որոնք թուր​քա​​մետ մշակու​թաբան-արևելագետների կողմից գիտական շր​ջանառության են  ներ​դրվել 1890-ական թթ. և անցյալ դարի առաջին կեսերին: Այդ մոտեցում​ներն ի սկզբանե, նպա​տակա​ուղ​ղված էին իսլամա​կան և մասնավորապես թուրք-սել​ջուկ​յան մշակույթի դե​րի ու նշա​նակության ուռ​ճաց​​ման​ն՝ ինչպես գորգ​արվեստի բնա​գա​վառում, այն​պես  էլ   հարավ-ա​ր​ևմտյան Ասիայի մշակու​թային մյուս համալիրներում առհասա​րակ:

1920-ական թթ. սկսած, թուրք ազգի ձևավորման գործըն​թացին զուգահեռ, Թուրքիայի պե​տական մարմինների կողմից նոր ու բացառիկ ուշա​դրության արժանացավ  Թուրքիայի և թուր​​քերի պատմության ու մշակույթի  ստեղծ​ման խնդիրը: Դա դիտարկվեց որ​պես ստրա​տեգիական նշանա​կության հիմնա​հարց: Անհրաժեշտ էր փոխել միջազգային հան​րույթի գիտակ​​ցության մեջ արմատացած այն պատկերացումը, ըստ որի  տա​րա​​​ծա​շրջանում եկ​վոր թուրքի կերպարը խորհրդանշում է առա​ջին հերթին  բար​բա​րոսություն, ավեր ու եղեռն: Եվ  այդ առու​մով հատկապես, ընկալվեց ու  կարևորվեց գոր​գար​վեստը, որն ավան​​դաբար ունեցել է և ունի մշակութային բարձր վարկանիշ: 

Արդեն 1930-40-ական թվականներին Թուրքիայի թանգա​րան​​ներում ստեղծ​վեցին գորգերի խոշոր հա​վա​քա​ծու​ներ, գի​տա​հետազոտական կենտրոններ, հա​մա​լ​​սա​​​րանական ամ​բիոն​ներ  և հայտնվեց նաև վերը ասված նպատակ​ների իրա​կա​​նաց​​մանը նպա​տա​կամղ​ղված  գիտնականների մի մեծ խումբ (Օ.Ա​սլա​​նապա, Շ.Եդկին, Բ.Բալփինար, Ն.Դիար​բեքիր​լի և այլք): Դրանց ջանքերով էլ  անընդհատ փորձ է արվում ժխտել գորգագոր​ծու​թյամբ հայերի ավան​դա​րաբար զբաղվելու և այդ ասպարեզում որևէ մի նշա​նա​կություն ունենալու փաստը:

Այսպիսով, ակնհայտ է, որ գորգը, իբրև պատմամշակու​թային և տնտե​սական բա​ցա​​ռիկ կարևորություն ներկայացնող առարկա,  վաղուց ի վեր, շահագրգիռ երկրներում պե​տա​կան հատուկ ուշադրության  ոլորտում է, որի արդյունքում էլ, հայոց մշակութային ժա​ռանգության այդ ինքնատիպ մասը  ներկա​յաց​ված է որպես թուրքական ցեղերի մշակույթ: 

Հայաստանում գորգը կարևորելու և գորգի թանգարան ստեղծելու գա​ղափար առաջին անգամ ա​ռա​​​ջացավ  առաջին հանրապետության ժամանակաշրջանում: Կառա​վա​րու​թյան հատկացրած միջոցներով 1920 թվականի սեպտեմբերին Ալեք​սանդրա​​պոլում բաց​վելիք «Ժողովրդական գեղարվեստի ուսումնարանին» կից  «Գեղարվեստական-արդյու​​նաբե​րական թանգարան» ստեղծելու նպատակով ձեռք բերվեցին «հարյու​րից ավելի ընտիր գորգեր, կարպետներ և ուրիշ գործվածք​ներ»:
Գորգը համարվում էր մշակութային կարևորագույն արժեք, և Առաջին հանրապետության կառավարության որո​շում​ներից մեկի համաձայն էլ «գեղարվեստական բացառիկ արժեք ունեցող գորգերը երկրից դուրս չտարվելու համար»  ստեղծված էր «հատուկ հանձնախումբ», առանց որի թույլտվու​թյան արգելվում էր ցանկացած գորգի արտահանումը:

1970-ական թվականներից գորգի` որպես պատմամշա​կու​թային արժեքի կարևորությունը հասկացել էին նաև Խոր​հըրդա​յին Հայաստանի իշխանություները: ՀՀ կառա​վարության կողմից կատարված ֆինանսական լուրջ հատկացումների շնոր​հիվ, կարճ ժամանակա​հատ​վածում ստեղծվեց Հայաս​տա​նի ազ​գա​գրության պետական թանգարանի  ավելի քան երեք հազար միավոր պարունակող գոր​գերի և կարպետների խոշո​րա​գույն հավա​քա​ծուն: Դրան զուգահեռ, ՀԽՍՀ Մինիստրների խորհրդի 3.11.1981 թ. թիվ 645 որոշումով գոր​գի թանգարանի համար հատկացվեց Էջմիածին քաղաքում՝ Մայր Աթոռի մերձա​կայքում գտնվող, 1913 թվականին Հ. Մանթաշյանի միջոցներով կառուցված շենքը:

Դժբախտաբար, այդ շենքի վերակառուցման աշխա​տանք​​ներն իրենց ա​վար​տին չհասան և 1989-90 թվա​կաններից դրանք կանգ առան: Ի հավելումն դրան, 1993 թ. ՀՀ Մշա​կույ​թի նախարարության հաշվեկշռից շեն​քը հանվեց և իբրև սեփա​կա​նություն հանձ​նվեց Մայր Աթոռին:  

Վերջին երկու տասնամյակում ՀՀ մշակույթի նախա​րար​ներն ու կառավարությունը բազմիցս տեղեկացվել են Հայոց գոր​գի թանգարան հիմ​նելու անհրաժեշտության մասին:  Հարցը քննության առարկա էր նաև ՀՀ Հանրային խոր​հրդում:  Թե ինչ​քանով է հասկացված խնդրի կարևորությունը` մեզ անհայտ է, միայն փաստ է, որ նման թանգարան Հայաստանում դեռ չկա ու չկա նաև հայոց գորգագործական մշակույթի ուսումնասիր​մամբ զբաղվող որևէ հաստատություն:  

 Մինչդեռ  հատուկ այդ նպատակի համար հավաքված, XIVII-XXդդ. թվագրվող բացառիկ նմուշներ պարունակող ու  հա​յոց գորգագործկան մշակույթի բոլոր կետրոններին վերա​բերող ավելի քան երեք հազար  գորգ ու կարպետ  պահվում են ծայրեծայր լցված, շատ խիտ դասավորած դարակներում: 

Ծանոթ լինելով գորգի` որպես պատմամշակութային բա​ցա​ռիկ արժեքի հանդեպ այլ երկրներում եղած վերաբեր​մունքին, մենք ձեռնարկելով հայոց գորգագործական մշա​կույ​թին նվիրված հանրապետությունում առաջին գիտաժողովը, փոր​ձում ենք մեկ անգամ ևս հետաքրքրություն առաջացնել խնդրո առարկա հիմնահարցի նկատմամբ և մեր այս հաղորդ​մամբ նորից ներկայացնել գորգի թանգարանի հետ կապված ակնկալիքները:

Հայոց գորգի թանգարան-գիտահետազոտական կենտրոնի բովանդակության մասին:  Անշուշտ, նպատակա​հար​​մար է, որ այն լինի Երևանում ու իր հետագա զարգացում​ների ընթացքում մասնաճյուղեր ունենա Հայաստանի գորգա​գոր​ծական կենտրոններում՝ Արցախում, Սյունիքում, Սևանի ավա​​զանում, Տավուշում, Գուգարքում: 

Գորգի թանգարանը գորգի հավաքածուները պահելուց և ցու​ցադրելուց զատ պետք է ունենա  գիտահետազոտական պատշաճ ներուժ և դառ​նա հա​յոց գորգագործա​կան մշակույթը արևելյան գորգի համակարգում արժևո​րե​լուն նպատա​կա​մըղ​ված հաստատություն: Այս առումով կարելի նախանշել հետև​յալ առանցքային ուղղությունները՝ 

1. Գիտական ու​սում​նա​սիրությունների, հավաքածուի կա​տալոգ​նե​րի և ա​լ​բոմ​ների  հրատարակում:
2. Եղած պատմական և պատմազգագրական հարուստ աղ​​բյուրներով պետք է հիմնա​վո​րի Հայկական լեռնաշխարհը գոր​​գարվեստի սկզբնավորման նախա​հայրե​նիք​նե​րից մեկը լի​նե​​լու պարագան և մասնավորապես, հայոց հնամենի հավա​տա​​​լիք​նե​​րում գորգի՝ իբրև ծիսա-պաշտամունքային ֆենո​մենի առկա​յու​թյան բացառիկ փաս​տը: Ըստ ամենայնի՝ պետք է վե​րա​​կանգ​նվի հայոց ավանդական գորգի, հայոց գորգա​գոր​ծական մշա​​կույթի երբեմնի բարձր վարկանիշը՝ որով զգալիո​րեն կընդ​լայն​վի նաև արտադրվող ձեռագործ գորգերի սպառման շուկան:
3. Թանգարանին կից գորգի պահպանման ու վերականգ​նման արվեստանոց-լաբարատորիաի ստեղծում,որտեղ կվերա​կանգ​​նըվեն պատմամշակութային կարևորություն ներկայացնող գոր​գերի ու կարպետների վնասվածքները, կմշակվեն այդ աշ​խա​​​տանքները որակյալ կատարելու միջոցներ ու տեխ​նոլո​գիաներ: 
4. Գորգագործական փորձա​րա​րական արվեստա​նոցի և օր​գա​նական ներկանյու​թե​​րի ստացման լաբարա​տորիա ստեղծում: Մենք  կարևորում  ենք  օրգա​նա​կան ներ​կե​րով ներկ​ված և բրդե հենքաթելերով գործված բարձր պահանջարկ վայելող հա​յոց ա​վան​դական գոր​գե​րի խմբաքա​նա​կա​յին արտադրությունը  և այդ ասպարե​զում միջազ​գային շու​կա​​յում տիրա​պե​տող դիրք գրավելը՝ այնպես, ինչպիսին որ կար  միջ​​նադա​րում:  

Ենթադրում ենք, որ այդօրինակ թանգարանը ի վիճակի է մի քանի տարի հետո դառնալ գորգի ուսումնասիրման  ասպարեզում համաշխարհային հեղինակություն վայելող ինքնաբավ հաստատություն: 

Ձեռագործ գորգերի արտադրության

կանոնակարգման ու զարգացման հեռանկարային ծրագիր
Գորգագործական մշակույթի զարգացումը, ընդհանուր առ​​մամբ, պետք է դիտարկել  որպես հայոց ավանդական ար​հեստ​​ների վերականգնման համալիր ծրագրի մի ասպարեզ` ստրատեգիական հիմնահարց, որն ուղղված պետք է լինի Հա​յաս​​տանի գյուղական բնակավայրերում կայուն ու նորմալ վար​​ձատրվող աշխատատեղերի ստեղծ​ման գործին,գործա​զըր​​կու​թյան մեղմացմանն ու աղքատության կենսամակարդակի   բա​րե​լավ​մանը: Այդ համալիրում անհրաժեշտ է նկատի ունե​նալ, որ ավանդական բոլոր ար​հեստ​ների թվում գորգա​գոր​ծու​թյու​նը բնորոշվում է մի շարք կարևոր առանձնահատ​կու​թյուն​ներով՝

Իրականացվում է համեմատաբար պարզ տեխնիկական միջոցներով ու էժան աշխատուժով : Չի պահանջվում բարդ և թան​կարժեք տեխնիկական միջոցներ, սարքավորումներ ու  ար​տադրա​կան հատուկ տարածքներ: Աշխատանքային պրո​ցեսը չի ենթադրում աշխատողների պարտադիր միաժա​մա​նակյա աշխատանք ու  կանոնակարգված աշխատաժամանակ: Ապահովված է բարձրորակ տեղական  հումքի` բրդի  պա​շարն​երով: Ենթադրում  է ստեղծել տեղական բրդի սպառ​ման կայուն շուկա, լուծել հան​րա​պե​տության համար այդ պրոբ​լեմատիկ խնդիրը, և առհասարակ, նպաստել ոչխարա​բու​ծության նպատակային զար​գացմանը: Ավանդական զբաղ​մունք է, ուստի և ապահովված անհրաժեշտ քանակի աշխա​տան​քային ռեսուրսներով`հատկապես  Լոռի-Գուգարք, Սևանի ավազան, Տավուշ` մաս​նա​​վորապես Ճամբարակի ու Շամշա​դինի ենթաշրջաններ, Զանգեզուր, Արցախ տարածա​շրջան​ներում:Ենթադրում է հազարավոր աշխատատեղերի ստեղծում ծայրամասային ու սահմա​նամերձ  տարածաշրջաններում, որն անկասկած մեծապես կբարելավի ՀՀ ժողովրդագրական իրա​վի​​ճակն ու կկասեցնի հիշատակված տարա​ծաշրջաններից բնակչության արտահոսքը: 

Վերոհիշյալների հետ միասին առկա են նաև լուրջ խըն​դիր​​ներ, որոնցից հիմնա​կանը կայանում է նրանում, որ ի տար​բերություն այլ տնտեսաձևերի, այս ասպա​րե​զում կա​​տար​ված ծախսերի վերադարձը սպասելի է միայն մի քանի տարի հետո: Մենք դա բացատրում ենք ներքոհիշյալ օբյեկտիվ պատ​ճառ​ներով.ա/ գորգի համաշխարհային շուկայում տասնյակ տարի​ների ակտիվ գործու​նեության արդյունքում արդեն  կայացած ֆիրմաների կողքին ճանաչման արժանա​նալու ու շուկայում կայուն տեղ զբաղեցնելու  հետ կապված դժվարու​թյուն​ները:բ/  տեղական շուկայում  միջին խավի բացակայությունն ու սպառման ցածր մակար​​դակը:

Հաշվի առնելով այս հանգամանքներն, ու նաև այն, որ  վերը հիշատակված գործըն​թացները ՀՀ ծայրա​մասային գյու​ղական տարածա​շրջանների զար​գաց​ման գործում ունեն առանց​քային նշանակություն, ուղղված են ՀՀ ռազմա-քաղա​քական ու տնտեսական հզորաց​ման գործին, պե​տա​կան բյու​ջեից չեն պա​հան​ջում խոշոր ներդրումներ գտ​նում ենք, որ  ոլոր​տը պետք է դառնա պետական հոգա​ծության առարկա, պաշտ​​​պանվի արտերկրի ձեռագործ և մեքենագործ էժան ար​տա​​դրանքի ներհոսքից, ունենա նկատելի արտոնություններ ու ֆինանսական աջակցություն, ըստ այդմ ակնկալում ենք.

· Մաքսային բարձր տուրքերի սահմանում ներ​մուծ​վող ձեռագործ և մեքենագործ արտադրանքի համար,

· Հարկային արտոնությունների սահմանում  գոր​գա​գործությամբ զբաղվող  ձեռնար​կատերերի համար,

· Պետական դոտացիաների տրամադրում գորգա​գոր​ծությամբ զբաղվող ձեռնար​կատե​րերին` սո​ցիա​լական ֆոնդին արվող վճարումներից ազա​տելու տեսքով,

· Պետական դոտացիաների տրամադրում Հայոց  գորգի թանգարան-գիտահետազոտական կենտ​րոնի վերը նշված համալիրի հիմնադրման ու դրա գործառույթ​ներին  ողջ ծավալով ընթացք տալու համար,

Նկատի ունենալով խնդրի համահայ​​կական նշանակությունը, առաջարկում ենք ստեղծել համահայկական «Հայ​գորգ» հիմ​նադրամ ու  գորգագործությամբ զբաղվող սուբյեկտ​ների միություն:
ՀԱՅՈՑ ԱԶԳԱԳՐՈՒԹՅԱՆ ԹԱՆԳԱՐԱՆԻ «ԳՈՐԾՎԱԾՔ» ՖՈՆԴԻ ՊԱՀՊԱՆՈՒԹՅԱՆ ՓՈՐՁԻՑ
   
 Ս. Պողոսյան, 
պատմ. գիտ. թեկնածու,
ՀԱԹ

Ա. Ասատրյան 

ՀԱԹ

Թանգարաններում գործվածքի պահպանության խնդիր​ները դիտարկելիս անհրաժեշտ է քննության առնել գործվածքի պահպանությունը ֆոնդապահոցներում և  ցուցադրությունում: 

Մեր քննարկման առարկան գործվածքի պահպանու​թյունն է ֆոնդապահոցներում, ինչը բարդ, անընդհատ և շարու​նա​կական, ինչպես նաև ֆինանսական միջոցներ և մարդկային ռեսուրսներ պահանջող գործընթաց է: Խնդիրն էլ ավելի է բար​դա​նում հատկապես այն թանգարաններում, որոնք չունեն  ջեր​մա​խոնավային համապատասխան պայմանակարգ (ռեժիմ) և միաժամանակ ունեն գործվածքի  բազմատեսակ և մեծաքա​նակ հա​վաքածու, (իհարկե, հարկ է նշել, որ այս խնդիրը այսօր առկա է մեր հանրապետությունում գործող բազմաթիվ թանգա​րան​ներում):

Թանգարանային առարկա` ֆոնդ-ցուցանմուշ` ցուցադ​րություն-ֆոնդ` թանգարանային առարկա. սա է այն շրջա​փուլը, որով անցնում են թանգարանային հավաքածուների առար​կաները: Այս շրջափուլում առարկայի նկատմամբ ոչ պատ​շաճ վերաբերմունքը կարող է թանգարանային առար​կայի հիվանդության և ապա նրա  հետագա գոյության վտանգի պատ​ճառ դառնալ: Գաղտնիք չէ, որ թանգարանային առարկա​նե​րի ճնշող մեծամասնությունը մնում է ֆոնդապահոցներում: Ուստի դրանց պահպանության հետ կապված առաջանում են բազմաթիվ խնդիրներ, որոնք պետք է հստակ  լուծումներ ստա​նան դրանց պահպանությունը կազմակերպելու ընթացքում: 


Սարդարապատի հերոսամարտի հուշահամալիր, Հայոց ազգագրության և ազատագրական պայքարի ազգային թանգարանում պահպանվող գործվածքի հավաքածուն ներա​ռում է 8.500-ից ավելի թանգարանային առարկա: Հավաքածուն բազմատեսակ է` գորգ, կարպետ, կարպետագործ առարկա​ներ` խուրջին, անկողնապարկ, ջեջիմ, մեզար և այլն, գոբելեն, տարազ և տարազամասեր, ժանեկագործ և ասեղնագործ բանվածքներ և այլն: 

1999թ., 2005-2006 և  2008-2010թթ., 2011-ին «Գործվածքի» երեք ֆոնդերում կատարվել են ստուգման, հաշվառման և մաքր​​ման աշխատանքներ: Աշխատանքների ընթացքում ա​ռանձ​​​նացվել են վերանորոգման, ցուցադրության արժանի գոր​գե​րի համարանիշները: Գորգի և կարպետի հավաքածուներում ընդգրկված թանգարանային առարկաների գիտական անձնա​գրերը կարիք ունեն վերավկայագրման` անպայման անձնա​գրե​րին կցելով դրանց լուսանկարները: 
Պետք է նկատել, որ թեև թվարկվածների պատրաստման նյութը թելն է` բուսական կամ կենդանական ծագման, այս առար​կաները պահանջում են պահպանության յուրահատուկ պայ​մաններ և վերաբերմունք: Չպետք է անտեսել նաև հագուս​տի և ասեղնագործ առարկաների վրա առկա մետաղական հավելամասերը` արծաթյա կամ ոչ թանկարժեք մետաղներից պատրաստված կոճակներ, զարդակախիկներ, ոսկեթել, արծա​թաթել բանվածքներ: Պետք է նշել նաև, որ թեև թանգարանի համե​մա​տաբար երիտասարդ տարիքին` թանգարանային հա​վա​քա​ծուների համալրման վերաբերյալ տարբեր ժամանակ​ներում տարբեր մոտեցումներ են եղել, բայց մի բան անփոփոխ է` թանգարանային հավաքածուները հիմնականում և շարու​նա​կաբար համալրվում են, միաժամանակ դրանք նաև ծերա​նում են, ինչը ստեղծում է երկու հիմնական խնդիր. ա/ ֆոնդապահոցները մշտապես համալրվում են, ինչը տանում է պահպանական մակերեսի կրճատմանը, որն  էլ իր հերթին տանում է պահպանության պայմանների վատացմանը, բ/ ժամանակի հետ առարկաների «հիվանդանալուն» և «ծերա​նա​լուն» զուգընթաց` մեծանում են ամրակայման և վերականգ​նըման խնդիրները: Այս խնդիրներն էլ ավելի են շեշտված  այն թանգարաններում, որտեղ չկա համապատասխան  ջերմախո​նա​վային ռեժիմ: Սարդարապատի հերոսամարտի հուշահա​մալիր-թանգարանի հավաքածուների պահպանությունն իրա​կա​նաց​նելիս ահա այս խնդիրները պետք է հաղթահարի աշ​խատակազմը` ըստ ունեցած հնարավորությունների` մարդ​​կային ռեսուրսներ, դրամական միջոցներ, տարածքներ, ֆոն​դային կահույք և համապատասխան պարագաներ: 


Հայոց ազգագրության թանգարանի գորգերի, կարպետ​ների և կարպետագործ իրերի հավաքածուն հանրապե​տու​թյունում թանգարանային լավագույն հավաքածուներից մեկն է: Խորհրդային շրջանում թանգարանները, ի թիվս այլոց նաև մեր թանգարանը, գորգերի և կարպետագործ առարկաների պահ​պանության աշխատանքները կազմակերպելիս առաջնորդվել են ԽՍՀՄ 1984թ. «Թանգարանային արժեքների պահպանու​թյան և հաշվառման մասին» հրահանգով, ըստ որի միջատների կողմից գորգերի փչացումը կանխելու նպատակով դրանք փաթաթելուց առաջ պատվել  են սկիպիդարով բացված թորած նավթի լուծույթով թրջած թղթերով` 1:2 հարաբերությամբ. որպես ռեպելենտ օգտագործվում էր նավթալինը: 

1992-96թթ. էներգետիկ ճգնաժամն իր բացասական ազդե​ցությունն ունեցավ նաև թանգարանի և թանգարանային գործի կազմակերպման վրա: Էլեկտրաէներգիայի և ջեռուցման բա​ցա​կայությունը իրենց բացասական  հետևանքներն ունեցան գործ​վածքի նմուշների և հատկապես գորգերի և կարպետա​գործ առարկաների վրա: «1991-98 թվականների  ընթացքում  թանգարանի չջեռուցման   տարիներին,   ցուցասրահների  ու պահես​տա​րանների  ջերմային  անկայուն  ռեժիմի   պայման​նե​րում  բազմիցս  եղած  ցեցերի  կուտակումների  պատճառով  հարյուրավոր գորգեր ենթարկվել են ախտահարման: Ցեցերի  պատճառած վնասվածքների հետևանքով, դրանց  պահպան​վա​​​​ծու​թյան ներկայիս վիճակը չի համապատասխանում  գրանց​​​ման պահին կատարված նշումներին»,-նշված է  գորգերի ֆոնդի ստուգման  արդյունքների   մասին  29. 02. 2000թ. արձանագրությունում:


Այսօր թանգարանի աշխատակազմը գործվածքի հավա​քածուների պահպանության նոր փուլ է սկսել. փորձ է արվում ճիշտ գնահատել սպառնացող ռիսկերը (ինչպես ամենօրյա կյանքում, այնպես էլ մասնագիտական տերմինաբանության մեջ «ռիսկ» նշանակում է «կորստի հնարավորություն»)
 և գտնել այդ ռիսկերի կառավարմանն
 ուղղված արդյունավետ միջոցներ: Հավաքածուներին սպառնացող ռիսկերի կառավար​մանն ուղղված միջոցները չեն ձեռնարկվում վաղվա օրվա, կամ էլ հետագա մի քանի տասնամյակների համար: Դրանք ձեռնարկվում են հանուն ապագա սերունդների: Հավաքա​ծուների սպառնացող ռիսկերի կառավարման փորձը ցույց է տալիս, որ ռիսկը փոքրացնելու ամենագործածական  չափորո​շիչը «100 տարի անց» ժամանակահատվածն է: Ռիսկերի կառավարման ընթացքում կարևոր է կարողանալ վեր հանել բոլոր այն հանգամանքները, որոնց  պատճառով հավաքածուն 100 տարի անց կլինի ավելի վատ վիճակում, քան այժմ է: 
 

Ըստ Կանադայի կոնսերվացիայի ինստիտուտի (CCI) դա​սա​կարգման գոյություն ունեն հավաքածուի առարկայի վնաս​վե​լու կամ կորստի ինը գործոն.

ա/ ուղղակի ֆիզիկական ուժի ազդեցություն 

բ/  գողություն, վանդալիզմ, նենգափոխում

գ/  հրդեհ

դ/  ջուր

ե/  վնասատուներ

զ/  աղտոտողներ

է/  ճառագայթում

ը/  ոչ ճիշտ ջերմաստիճան

թ/  ոչ ճիշտ հարաբերական խոնավություն
:

Այս գործոններից Ազգագրության թանգարանում խնդրա​հարույց եղել են և այսօր են բ, ե, ը և թ կետերը` վնասատուներ, ոչ ճիշտ ջերմաստիճան և հարաբերական խոնավություն: Սրանց լուծման ամենաորոշակի և ամենաարդյունավետ եղա​նակը կլիներ կամ նոր պահոցների կառուցումը, կամ էլ եղած ֆոնդերի արմատական վերանորոգումը
: Հիմնովին վերա​նո​րոգված է գորգերի պահպանության համար նախատեսված  ֆոն​դա​պահոցը. պատերը ողորկված են և ներկված, համա​պատասխան մասերում ծածկված են «կոստեր» կոչվող խոնա​վա​պաշտպան նյութով, հատակը երեսապատված է   հախճա​սա​լերով, տեղադրվել են հերմետիկ փակվող  եվրոպատու​հան​ներ: Թեև ֆոնդապահոցում առայժմ առկա չէ ջերմախոնա​վային ռեժիմ ապահովող համակարգ (50% հարաբերական խոնավություն, 21*C ջերմաստիճան),
 սակայն արդեն կատար​ված աշխատանքի արդյունքում ստեղծվել են հնարավորինս ավելի լավ պայմաններ առարկաների պահպանության հա​մար, այն է` պատերի և հատակի ողորկ, գրեթե առանց խոր​դու​բորդությունների, և խոռոչների մակերեսներին չեն կարող բազմանալ միջատներ, նոր դրված պատուհանները հնարա​վորինս պակասեցնում  են ջերմաստիճանի տատանումները և ստեղծում համեմատաբար կայուն ջերմային միջավայր: Ներկ​վել, կարգի են  բերվել և ավելացվել են  գորգերի համար  նա​խա​տեսված  շարադարակները: 
Թանգարանի պահոցների նորոգմամբ հնարավորինս լուծ​վում է թանգարանային առարկաների պահպանության խնդի​րը: Թանգարանային առարկաների պահպանության նպա​​տակով անհրաժեշտ է գործող  ֆոնդերում ապահովել ջերմախոնավային, լուսային անհրաժեշտ ռեժիմ` տեղադրելով նոր սարքավորումներ` հատկապես օդորակիչներ, խոնավա​չափեր, ջերմաչափեր և այլն:

  
Թանգարանի գործվածքի հավաքածուների առարկա​ների պահպանության համար որպես ռեպելենտ` վանող միջոց, նախկինում օգտագործվել է նավթալին, վերջին մի քանի տարիների ընթացքում օգտագործվել են «Պրիմա» տեսակի  ծխախոտ, ընկույզի տերևներ: Անթույլատրելի է աղաջուրը, որը  սպիտակ հետքեր է թողնում գործվածքի վրա և միայն  լվանալու միջոցով առարկան կրկին կարող է ստանալ  ցուցադրելի տեսք:  Հարկ է նշել, որ որքան բազմազան է լինում ռեպելենտը, այնքան արդյունավետ է լինում նրա ազդեցու​թյունը, քանի որ նույն միջոցը երկար օգտագործելիս ցեցը վարժվում է վերջինիս և նվազում է դրա արդյունավետությունը: Անշուշտ, պետք է նշել նաև, որ ռեպելենտը չի վերացնում ցեցը, այլ միայն վանում է այն, այլ կերպ ասած` հանդես է գալիս որպես կանխարգելիչ միջոց: Ցեցի դեմ պայքարելու լավ միջոց է առարկան մաքուր վիճակում ֆոնդապահոցում տեղադրելը: Դժբախտաբար, միշտ չէ, որ ֆոնդապահոց են տեղափոխվել  առողջ` «ոչ հիվանդ կամ վարակված» առարկաներ: Այլ կերպ ասած, նոր մուտք գործող իրը` մշակութային առարկան, չի ենթարկվել համապատասխան մշակման և վերածվել թանգա​րանային առարկայի. չեն հեռացվել կարկատանները, չեն բացվել օգտագործման ընթացքում կարված փոթերը, ծալքերը, անհրաժեշտության դեպքում չեն լվացվել   և այլն: 

Մեկ այլ կարևոր խնդիր է գորգի, կարպետի և կարպե​տագործ իրերի լվացումը: Նախ, անհրաժեշտ է առարկան լվա​նալուց առաջ մի լավ ծանրութեթև անել` արդյոք այն հնա​​րավոր չէ մաքրել առանց լվանալու` փոշեկուլով, խոզանակով, սպունգով` թույլատրելի միջոցներով, քանի որ գորգագործ և կարպետագործ առարկաների լվացումը կարող է կանգնեցնել մի մեծ խնդրի առջև` գունաթափում, գույների խառնում կամ խամրում: Եթե, այնուամենայնիվ, հնարավոր չէ, ուրեմն պետք է լվանալ նախապես փորձնական ստուգում անցկացնելով: Նախ պետք է զննել և հնարավորինս որոշել, թե գործող թելերից որոնք են ներկված բնական և որոնք արհեստական ներկանյութերով, քանի որ բնական ներկանյութերը բավական կայուն են ջրի նկատմամբ, իսկ արհեստականները` ոչ: Լվանալիս կարելի է առարկայից վերցնել տարբեր  գույնի գործող թելեր, թրջել քիչ ջրով և ուշի ուշով հետևել, թե դրանցից որոք են գույն տալիս. հատուկ ուշադրություն պետք է դարձնել հատկապես բաց երանգներին, որովհետև սրանք շատ հեշ​տորեն կարող են գունավորվել մուգ գույներով: Եթե նախընտ​րելի կամ հնարավոր չէ առարկայից նույնիսկ մի փոքրիկ հատված թել անջատելը կարելի է փորձնական ստուգումն անցկացնել սպիտակ մաքուր թաց շորը առարկայի մակերեսի անհրաժեշտ հատվածներին քսելով:
 Եթե շորը  գունավորվում է որևէ գույնով, ուրեմն վտանգ կա, որ լվանալուց առարկան մասամբ կգունաթափվի կամ գույները կխամրեն: Եթե այդ նույն առարկան գործված է նաև բաց երանգներով, ապա դրանք էլ կգունավորվեն: Լվանալուց առաջ առարկան անհրաժեշտ է մաքրել փոշեկուլով, եթե կան պատռված հատվածներ կամ անցքեր պետք է դրանք ամրացնել կոշտ բամբակյա կտորի կարկատաններով (մենք օգտագործում ենք «բյազ»), որպեսզի լվանալիս դրանք էլ ավելի չվնասվեն:
 Լվանալիս  օգտագործ​վում է սև տնտեսական օճառ, ինչը թանգարանի պրակտի​կայում կիրառվում է երկար ժամանակ: 

Գործվածքի հավաքածուների մատչելիությունն ապահո​վելու համար անհրաժեշտ է հրատարակել կատալոգներ, որոնք մասնագետներին և հետաքրքրվողներին հնարավորու​թյուն կընձեռեն ծանոթանալ ֆոնդերում պահվող գործվածքի նմուշներին: Նախատեսվում է հրատարակել Ե.Հայդոսյանի ասեղնագործությունների հավաքածուի կատալոգը:

Գործվածքի մաքրման աշխատանքներին զուգընթաց  իրա​​կա​նացվում են թանգարանային առարկաների թվանշայ​նա​ցում և համապատասխան համարանիշներով արխիվացում: Դրանք հիմք են դառնում թանգարանային առարկաների  տվյալ​​ների  շտեմարանի համար և անհրաժեշտ  դեպքում` թան​​​գարանային առարկայի ընտրություն, ցուցադրության կազ​մակերպում և այլն, հնարավոր կլինի օգտվել այդ  նյութե​րից` առանց ավելորդ անգամ ձեռք տալու մշակութային  արժեքներին:

ԳՈԳՆՈՑ-ՄԵԶԱՐՆԵՐԸ ՀԱՅՈՑ ԱԶԳԱՅԻՆ ՏԱՐԱԶԻ ՀԱՄԱԿԱՐԳՈՒՄ
Ս. Հ. Պողոսյան 
պատմ. գիտ. թեկնածու,
ՀԱԻ,  ՀԱԹ    

Գոգնոցը կամ դրա նախատիպը հագուստի հնամենի տար​րե​րից է, այն կարելի է դասել անկար հագուստների շար​քը, որը դրա վաղեմության ցուցիչներից է: Գոգնոցը խոր​հրդա​նշել է ամուսնացած կնոջը, «կարմիր գոգնոց» նշանակել է կին: Հայոց մեջ գոգնոցը, ըստ կրելու եղանակի, երկու տեսակ է եղել գոտկամասում ամրացվող և կրծքամասով, ուսա​մասում կապ​վող: Գոգնոցը կարվել է ամբողջական, քառանկյունաձև կտո​րից: Կտորը չբա​վա​կանաց​նելու դեպքում կարվել է երկու հա​վա​սար մասից` երկայնական կարով միացած, որը կոչվել է գոգ​նոցի կար: Ըստ այդմ էլ գոգնոցը եղել է միակտոր  և երկտապականի: 
Բացի  կտորից կարված գոգնոցներից, հայոց մի շարք ավան​դական տարազի համալիրների կազմում եղել են նաև գոգնոց-մեզարներ:

 Մեզար բառը հայ մատենագրության մեջ հիշվում է  XVII-XIVIIIդդ: Այն որպես գործվածքի անվանում օգտագործվել  է Արցախում, Սյունիքում, Վասպուրականում, Տարո​նում և այլուր:
 Մեզարը գործվել է բավականին  պարզ եղանակով` գոր​գագործի տորքի, գետ​նա​հոր ոստայնի, մասամբ նաև ցցերի վրա: Այն հինել են գունավոր թելերով, հաջոր​դա​կան գունա​շերտերով: Գործվածքը այնպիսին է, ուր երևում են և գործող, և հենքի թելեր, որոնք միասին կազմում են քառանկյուններ, քառակուսիներ: Գործող թելը անցնում էր հենքի թելերի արանք​ներով, առանց դրանց փաթաթվելու, շարք առ շարք: Գործող թելերը ևս տարբեր գույնի են եղել, որի արդյունքում գործվածքը ունեցել է բազմագույն դաշտ: Գործելու ընթացքում հորիզոնական թելից բացի օգտագործվել է նաև նախշի թել, որով «շուլալ կար», «թեք օղաճիտ» եղանակներով գործել են համապատասխան զարդանախշ: Դաշտի մի մասը, հաճախ նաև ամբողջ դաշտը հարդարվել է զարդանախշերով և մեզարը նմանվել է «շուլալ կար» և «օղաճիտ» եղանակներով գործած կարպետներին:

Ի տարբերություն  համահայկական  տարածում ունեցած գործվածք-մեզարի, գոգ​նոց-մեզարը  ընդունված էր միայն արև​մտա​հայ  ավանդական տարազի որոշ համալիր​նե​րում: 
Մուշ-Տարոնում գոգնոցը հայտնի էր միզար անվամբ: Այն հագել են անթարու վրա​յից, գործված էր կամ մահուդից կարված: Այն ամրացվել է գոտկատեղում: Մեզրթելը բրդից էր, 3-4 անգամ փաթաթվում էր սրտանոցի և միզարի վրա և կողքից հանգուց​վում:
 Բուլա​նըխում գոգնոցը հայտնի էր մեզար անվամբ:
 Սա​սու​նում այն հայտնի էր չատրիկ անվամբ, կարմիր, նարնջա​գույն և կապույտ գույնի էր, երկարությունը մինչև հագուստի ծայրը, վարի մասը լայնացող, կապը կոչվում էր չատրիկի թել, յոթ գույնի: Մեծերը կրել են ասեղնագործ կարմիր գոգնոց:
 Տիվրիկում գոգնոցը կապույտ կամ կարմիր կտավից էր, տարեցներինը` սև: Գոգնոցի կապը կարմիր և կապույտ բրդով գետնագործ էր, 6-7սմ լայնությամբ, 2մ երկարությամբ, ծայրերն ավարտվում էին երկար ծոպերով:
Մեզարը Խնու​​սում, Մուշում, Բաղեշում, Սղերդում նույնպես նշանակել է գոգնոց, ինչպես նաև շալե մեծ բոխչա:
 

Վասպուրականում, Տուրուբերանում գոգնոց մեզարը քառ​անկյունաձև էր, կարվում էր բրդյա, կապույտ գույնի, խոշոր հյուսվածքով տնայնագործ կտորից և ամբողջ մակերեսը ասեղնագործվում էր բրդյա, գունավոր թելերով, երկրաչա​փական և ոճավորված բուսանախ​շերով: Գոգնոցի ծայրերին ամրացվում էր նեղ երկար գոտին, մեզրթել, որը մի քանի անգամ փաթաթվում էր մեջքին և հանգուցվում:
 

Վասպուրականում տոնական գոգնոցը կարվել է բրդյա, կոպիտ հյուսվածքով կտորից, սակայն աչքի ընկել իր հարուստ գեղազարդման համակարգով: Դրա մակերեսը ամբողջությամբ ծածկված է լինում բրդյա գունավոր թելերով արված երկրա​չափական նախշերով, բուսանախշերով, թռչունների, կենդա​նիների պատկերներով: Գոգնոցի-մեզարի այս տեսակը շատ տարածված էր Արևմտյան Հայաստանի Մուշ, Տարոն, Սասուն, Սեբաստիա գավառներում: Այն առանձին շքեղություն ու  գե​ղե​ցիկ տեսք է տվել հագուստի համալիրին: Մեզարի նախշերի մեջ էլ գերակշռել է կարմիր գույնը

Կիլիկիայում գոգնոցը (փեշտամոլ, դենչակ, ֆութա) կա​րել են քառանկյունաձև տեղա​կան կտավից: Գոգնոցը ծայրի կապիչների միջոցով կապվել է գոտկատեղին` գոտու տակից:  

Փոքր Հայքում գոգնոցը կարել են կարմիր և կապույտ գույնի խոշոր հյուսվածքով բրդյա կտորից: Գոգնոցի մակերեսը Վասպուրականի, Աղձնիքի, Տուրուբերանի նման ասեղնա​գործ​վել են գունավոր թելերով, երբեմն կենտրոնում ունենալով քառանկյունաձև ժապավենազարդ: Երկրաչափական նախշե​րը, բեկբեկուն գծանախշերը, շեղանկյունները, խաչերը հարդա​րել են դաշտը: Սեբաստիայի գոգնոցները հարդարվել են շեղանկյունաձև նախշերով: Գոգնոցի ներքևի եզրին, երբեմն էլ շուրջը հատուկ գունավոր բրդյա թելերով ասեղնագործվել է եռանկյունաձև նախշերի 4 մեկընդմեջ, տարբեր գույների փոքր փնջիկների շարան: Գոգնոցն երբեմն հարդարել են սադափե կոճակներով և ուլունքներով` չարխափան նպատակով:

Ապարանում և Արագածի շրջանում, ինչպես Վասպուրա​կանում և Տուրուբերանում էր, կապել են քառանկյունաձև գոգ​նոց-մեզար: Այն կարվել է բրդյա կապույտ գույնի տնայնա​գործ կտո​րից և ամբողջ մակերեսը ասեղնագործվել է բրդյա գունա​վոր թելերով, երկրաչափական և ոճավորված բուսա​նախ​շերով: Գոգնոցի ծայրերին ամրացվել են նեղ երկար գոտի-մեզրթել, որը մի քանի անգամ փաթաթվել է մեջքին և հանգուցվել:

Այսպիսով, կարելի է նկատել, որ թանգարանային  հավա​քածուների  դիտարկումը և առկա  ազգագրական նյութերի վեր​լու​ծությունը  ցույց են  տալիս, որ մեզարը սկզբնապես կի​րառ​վել է որպես գործվածքի անվանում, հետագայում այդ կտորից կարված  գոգնոցը ևս ստացել է  մեզար անվանումը: 

ՀԵՔԻԱԹԻ ԹՌՉՈՂ ԳՈՐԳԸ

Կարինե Սահակյան, 
հոգեբ.գիտ.թեկնածու, ՇՀՀԿ

Ռոզա  Հովհաննիսյան, ՇՀՀԿ

Մեր խնդիրը ավանդական գորգագործության դարերի խորքը գնացող արվեստին ու գորգի  վարպետներին անդրադառնալը չէ: Այս հաղորդման շրջանակում մենք կփորձենք անդրադառնալ հեքիաթի թռչող գորգերին:
Գորգը կարո՞ղ է թռչել:

-Այո՛,-պնդում է Ռոջեր Հայֆիլդը: Գորգի թռիչքը տեսա​կա​նորեն լրիվ հնարավոր է: Հեքիաթային թռչող գորգերը  գրա​կանության մեջ հայտնվել են վաղնջական ժամանակներից: Զարմանալիորեն այս գաղափարը հատկապես գրավել է առաջադեմ մաթեմատիկոսների ուշադրությունը:

Գորգի թռիչքի համար անհրաժեշտ պայման է ամբարձիկ ուժի ստեղծումը այն տատանումների միջոցով, որոնք հորի​զոնի մակերևույթին  կարող են ճնշում առաջացնել գորգի և հատակի միջև: Պարզվում է` տատանումները կարող են գորգը ոչ միայն առաջ տանել, այլև օդում կանգնեցնել: Չափազանց հզոր տատանումների դեպքում միայն գորգը կարող է շարժվել,  բայց  այն պետք է հյուսված լինի գերթեթև նյութերից:  Գորգերը  կարող են լինել չափազանց մեծ, բայց գործնականում որպեսզի գորգն օդ բարձրանա, կպահանջվի հզոր շարժիչ: 10սմ երկա​րությամբ և 0,1մմ հաստություն ունեցող գորգը  օդում սավառ​նելու համար պիտի տատանվի մոտ 10հց հաճախականութամբ և շուրջ 0,25մմ տատանումների լայնությամբ: Այսինքն` գորգի հաստությունից 2,5 անգամ ավել լայնության ալիքներ պիտի վազեն դրա վրայով վայրկյանում 10 անգամ: Դեռ չի պատ​րաստ​վել այնպիսի գորգ, որը գործնական կիրառում կունենա թռիչքի համար. կարելի է ենթադրել, որ արժե աշխատել այդ ուղղությամբ:

Ինքնաթիռ գորգը, կախարդական գորգը, թռչող գորգը օդային մոգական փոխադրամիջոցներ են: Ինքնաթիռ գորգերն օգտագործվել են մոգերի կողմից դեռ բիբլիական ժամա​նակ​ներից: Գորգերի  շնորհիվ  ճանապարհորդում էին Սողոմոնի գահն ու շքախումբը: Հիշենք «Հազար ու մի գիշերներ»-ի մոգա​կան գորգը` կանաչ մետաքսից, ոսկե  եզրազարդերով, 60 մղոն երկարությամբ և նույնքան լայնությանբ: Ռուսական հեքիաթ​ներից մեկում Հիմար Իվանուշկան  ջադու պառավից փախչում է գորգի միջոցով: 


Գորգերն արտասովոր փոխադրամիջոցի դերում են հանդես գալիս նաև Մարկ Տվենի «Ճանապարհորդություն դեպի դրախտ» գրքում: 

Հայկական հեքիաթներում գորգը պայմանական տարածք է, որի շնորհիվ հերոսն ակնթարթորեն հասնում է դեպի տիե​զերական ոլորտներ: Թռչող գորգը պետք է ձեռագործ լիներ, հյուսվեր կրկնակի հանգույցներով, հենքը լիներ ձիու մազից: Գորգագործության ընթացքում արտասանվում էին բանա​ձևա​յին խոսքեր, որոնք գորգին մոգական ուժ էին հաղորդում: Առանձնահատուկ էր գորգի նախշի ընտրությունը. այն ընտրվում էր համաձայն գործածվելիք ոլորտի: Նախշերի մեջ գերակայում էին մոգական զարդանկարներն ու խորհրդանիշ​ները, որոնք, միանալով խոսքին, բազմապատկում էին նրա  հմայական զորությունը:


Ահա թե ինչու թռչող գորգը պետք է լիներ այն սիմվոլով, որը հերոսին կուղղորդեր դեպի իր երազների աշխարհը:


Զարդանախշերի մոգական մասը ներհյուսվում էր ներքին շերտի մեջ, այսինքն` թաքնված էր կարևոր նախշի տակ և իբրև նշան` գաղտնագրված էր, չէր երևում: Մոգական զարդանախշերի ու սիմվոլների հավաքածուն կախված էր նրանից, թե տվյալ գորգը հերոսի ո՛ր երազանքն էր իրակա​նացնելու: Սիմվոլի ընտրությունը համընկնում էր հերոսի երազանքի բովանդակությանը: Գորգ հյուսողի համար այն անձնավորված է, վարպետը յուրաքանչյուր գորգ ստեղծելու ընթացքում  տարբեր հատկանիշներով է օժտում, ուստի ամեն մեկը յուրահատուկ է:


Ըստ մեր դիտարկումների`ժողովուրդների արքետի​պա​յին պատկերացումներում`նախեղակ մտածողության մեջ, թըռ​​չող գորգի սիմվոլին համարժեք է հրեղեն ձիու կերպարը: Այս​օրի​​նակ դրսևորումներ առկա են նաև հայոց էպոսում. 

զԴավիթ առան, բարուր կապեցին քուռկիկի քամակ,

Հովան ասաց.

_Քուռկիկ Ջալալին, քեզնե կը խնդրեմ.

Իմ տղան դու գետ չթալես,

Իմ տղան դու քար չզարնես.

Տանես Մըսրա էրկիր,

Մըսրա խաթունին դու թասլիմ անես:

Քուռկիկ Ջալալին կը տամ ամանաթ,

Կը տամ ամանաթ մեր Սասնա ճրագ.

Ոչ քար կը թալես, ոչ թուփ կը թալես-

Հասցնես սալամաթ մեր Սասնա ճրագ:

Քուռկիկ Ջալալին ըզԴավիթ առավ,

Մեջ էրկինք գետինք թռավ ու գնաց…


Ակնհայտ է, որ ոչ միայն հրեղեն ձին, այլև թռչող գորգը կարող է հասկանալ մարդկային խոսքը, ունի բնավորություն: Նման գորգի օրինակ է Ալադինի գորգը, որը կարող է մտածել, հուզվել, նեղանալ, կատակել: Մոգական գորգը, որը նաև կոչվում է թռչող գորգ, առասպելական է,  քանի որ օգնում է հեքիաթի հերոսներին վայրկենապես տեղ հասնելու:


Երբ Սողոմոնը հպարտ էր, գորգը ուժեղ էր տատան​վում: Թռիչքի ընթացքում այն արևից թաքստոց էր գտնում, ամպհովանի դառնում թագավորի համար:


Ռուսական ժողովրդական հեքիաթներում թռչող գորգը նաև կախարդական նվեր է, որ կարող է հերոսին նպա​տա​կային ճանապարհ ցույց տալ, հետո գորգը վերածվում է գնդակի` նրա առջևից գլորվելով, կամ սփռոցի, որն էլ  դառնում է կամուրջ: Այս փոխակերպումների շնորհիվ հերոսը կարող է հասնել  մինչև յոթ սարի հետևում գտնվող թագավորություն:

Հեքիաթներում թռչող գորգը ևս գործող կերպար է հերոսի հետ միասին: Այն գեղեցկին  և  ցանկալիին հասնելու  միջոց է: Վտանգի դեպքում  գորգը նախահարձակ է` բազմապատկելով հերոսի ուժը: Որոշ հեքիաթներում էլ գլխավոր հերոսը կոր​ծան​վում է` սովորական  գորգը կախարդական կարծելով: 


Հաճախ հեքիաթներում թռչող գորգը աներևութական է և բարի հերոսին օգնում է  թշնամու հանդեպ մարտավարական առավելություն ունենալու, ինչպես նաև մեծ տարածություններ հատելու:

Դեռ անտիկ աշխարհից հայտնի են նաև սիրո խորհրդա​նիշ համարվող թռչող գորգերը: Արքայազնը իր սրտի ընտրյա​լին ուղարկում էր ոսկեզօծ և արծաթահյուսք գորգ, որի չափ​սերն այնպիսին էին, որ ամբողջ արքայական զորքը կարող էր տեղավորվել վրան:


Ինչպե՞ս է հյուսվում թռչող գորգը:

Հայտնի է, որ այն հյուսվում էր ջուլհակի հաստոցով սովորական գորգի նման, իսկ տարբերությունը ներկելու հմտու​թյան մեջ էր: Հնում արհեստավորները հայտնաբերել էին մի յուրահատուկ կավ, որը հայթայթել էին լեռնային աղբյուր​ներից, և  որին մարդկային ձեռք կամ աչք դեռ չէր դիպել: Այդ կավը հետագայում գերտաքացվում էր յուղի կաթսայում այն աստիճան, որ ջերմությունը հասնում էր դրախտի 7-րդ դռներին` ձեռք բերելով հակամագնիսական հատկություն: Երկիրը մագնիս է, և ունի միլիոնավոր մագնիսական գծեր, որոնք ուղղված են հյուսիսայինից դեպի հարավային բևեռ: Գիտունները պատրաստում էին այս կավը և ներկում էին բուրդը մինչև հաստոցով հյուսելը, այնպես որ պատրաստ գորգը, երբ կտրում էին, այն ինքն իրեն բարձրանում էր երկինք: Թե ինչքան կավ էր օգտագործվել, ըստ այդմ էլ գորգը կարող էր ավելի բարձր թռչել:

Ալեքսանդրիայի հանրահայտ գրադարանն իր ընթերցո​ղ​ների համար ուներ թռչող գորգերի մեծ պաշար: Նրանք կարող էին վերցնել այդ գորգերը հողաթափերի փոխարեն և սահելով տեղաշարժվել ձեռագիր պապիրուսների դարակների միջև: Գրադարանը պարունակում էր 40 հազար ձեռագրերի փաթեթ, այնքան հին, որ գրագիրների երեք հարյուր սերունդ արտագրել էին դրանք` շատերը չհասկանալով այդ ամենի իմաստը: Շեն​քի բարձր առաստաղը օդում ազատորեն ճախրելու հնա​րա​վո​րություն էր ստեղծում. այն այնքան բարձր էր, որ ընթեր​ցող​ները գերադասում էին կարդալ օդում սավառնելու ընթացքում:


Սակայն հեքիաթային գորգերի հմայքն ու կախար​դանքը չէին ոգեշնչում մահմեդականներին, ավելին` նրանք վախենում էին թռչող գորգերից:  Հետևաբար մահմեդական աշ​խա​րհում թռչող գորգերն  արգելվեցին: Պատճառներից մեկն այն էր, որ, ըստ նրանց, մարդը չի ստեղծվել թռչելու համար, իսկ թռչող գորգը եռանդոտ կրոնավորների կողմից համարվում էր սրբապղծություն: 

«Մի անգամ ուրբաթ կեսօրին Բաղդադում, երբ արևի ճեր​մակ սկավառակը փայլում էր երկնքի մեջտեղում, իսկ շուկան լցված էր միրգ ու հագուստ գնող, սպիտակամորթ ստրուկների աճուրդը դիտող մարդկանցով, արևը հատելով, գորգի վրա հայտ​նվեց  չալման գլխին մի մարդ` շողացող ուրվական, որը սահե​լով ուղղվեց դեպի արքայական պալատի ամենաբարձր մինարեթը: Նա ոչ այլ ոք էր, քան մի աղքատ զինվոր, որը ժամանակին ծառայել էր այդ պալատում: Նրան ձերբակալեցին ներքինիները, երբ ուզում էր բռնել երիտասարդ արքայադստեր ձեռքը և դուրս նետեցին վիրավորելով ու անարգելով: Երբ այս լուրը հասավ խալիֆին, նա կատաղած փակեց արքայադստերը աշտարակում և որոշեց ամուսնացնել նրան իր պալատական դահճի` սևամորթ ստրուկի հետ: Որոշ ժամանակ անց անարգ​ված զինվորը հետ վերադարձավ, այս անգամ աներևույթ գոր​գով, սահելով մոտեցավ մինարեթին և օգնեց աղջկան դուրս գալու պատուհանից: Հետո ներքևում գտնվող ամբոխի աչքի առաջ նրանք հեռացան երազանքն իրականացնող գորգի հետ միասին: Շուկայում գտնվողները ողջունում էին զույգին, մինչ երիտասարդ սիրահարները փախչում էին թռչող գորգով, մի հեծյալ զորագունդ, արաբական սև նժույգներով ընկան նրանց հետևից, բայց թռչող գորգն անհետացավ` ձուլվելով հորի​զոնին: Հրամայված էր վրեժ լուծել բոլոր նրանցից, ովքեր այս կամ այն կերպ կապ ունեին թռչող  գորգերի հետ: Գորգագործ արհեստավորները ձերբակալվե​ցին իրենց ընտանիքներով և բերվեցին կենտրոնական հրա​պարակ. ահաբեկված հանդիսա​տեսը դեռ սպասում էր: Արհես​տա​վորներին մեղադրեցին մո​գու​թյան մեջ, իսկ սևամորթ ստրուկ դահիճը գլխատեց բոլորին: Այնուհետև խալիֆը պալատական լրտես​ներին ուղարկեց կայսրության ծայրերը` գտնելու և բերելու Բաղդադում ապրող  կենդանի մնացած գորգագործներին և նրանց թռչող գորգերը: Արհեստավորների փոքր համքարությունները, որ յոթ դար ապրել էին Տիգրիսի ափին, հավաքեցին իրենց  ունեց​ված​քը և միայն երեք կենդանի մնացած տղամարդկանցով փախան»:

Այնուամենայնիվ, մարդկության վաղնջական պատկերա​ցում​նե​րում թռչող գորգի ֆենոմենը հնարավորություն է տալիս շարունակական վերադարձ կատարելու դեպի մանկություն` դարձ ի շրջանս յուր:
ԱԴՐԲԵՋԱՆԻ ԳՈՐԳԱԳՈՐԾԱԿԱՆ ԱՐՎԵՍՏԻ ԼԱՅՆԱՄԱՍՇՏԱԲ ՔԱՐՈԶՉՈՒԹՅՈՒՆԸ ԵՎ 
ՀԱՅԿԱԿԱՆ ԳՈՐԳԵՐԸ ՅՈՒՐԱՑՆԵԼՈՒ ԱԿՆՀԱՅՏ ՀԱՎԱԿՆՈՒԹՅՈՒՆՆԵՐԸ
Անի Սամսոնյան
ԺՍԿ
Մեր օրերում հակահայկական ինֆոլոգեմի ակտիվ շար​ժը հայ-ադրբեջանական պատերազմը տեղափոխել է տեղե​կա​տվական հարթակ և ճնշում է գործադրում բոլոր հնարավոր մեխանիզմներով: ԱՀ-ի քարոզչական համակարգը բազմագոր​ծա​ռութային է, ըստ այդմ`

· դիտարկվում է որպես ազգային անվտանգության խնդիր և համապարտադիր գործունեություն
· ներառում է հասարակական գործունեության բոլոր ոլորտները
· ուղղված է ՀՀ ողջ հանրությանն` (այսօր նաև ոչ միայն ՀՀ-ի, այլև սփյուռքի) անկախ վերջինիս անդամների տարիքից, կրթական մակարդակից, սոցիալական կարգավիճակից և այլ գործոններից
· հակահայկական քարոզչական գործունեություն են իրա​կա​նացնում ոչ միայն ԶԼՄ-երը, այլև պետական և ոչ պետական կազմակերպությունները
· §Հայաստանի դեմ տեղեկատվական պատերազմին մասնակ​ցում է յուրաքանչյուր ադրբեջանցի, անկախ այն բանից, թե որ պետության քաղաքացի է նա հանդիսանում, որովհետև մեզ համար դա ազգային գաղափար է, հայերի համար` գենե​տի​կական անբարյացակամություն¦ (ԱՀ-ի նախագահի աշխա​տակազմի քաղաքական վերլուծության և տեղեկատվական ապահովման բաժնի վարիչ Էլնուր Ասլանով):

Եթե յուրաքանչյուր ադրբեջանցի անվերապահորեն զբաղ​​վում է հակահայկական միֆերի կանոնավոր արտա​դրու​թյամբ, ապա հայկական կողմի միայն չնչին մասն է ջանքեր գործադրում իրականության խեղաթյուրումները մերկացնելու կամ հակադարձելու համար: Անտարբեր է ոչ միայն հայ հան​րու​թյունը, այլև պետական և հասարակական կառույց​ները, հասարակության մտավորական հատվածը, ինչն էլ թույլ է տալիս ադրբեջանցիներին անարգել և անպատիժ զբաղվել մեր ծագումնաբանության, պատմական անցյալի պրոյեկցիա​յով, մշա​կութային արժեքների և ձեռքբերումների գողությամբ, այո` բառի բուն իմաստով գողությամբ, որովհետև այն, ինչով այսօր զբաղվում են մեր անբարյացկամ հարևանները §յուրաց​նել¦ բայի հետ ոչ մի առնչություն չունի:

Այս առումով վերջին ժամանակներում թալանի և հար​ձակ​ման առիթ է դարձել հայ ժողովրդական կիրառական արվեստը` մասնավորապես գորգագործությունը: Բացարձա​կա​​​պես ժխտելով հայերի ավանդը գորգարվեստի ծագման և զարգացման գործում` ադրբեջանցիները հորինված §փաս​տերի¦ և ոչ օբյեկտիվ ուսումնասիրությունների շնորհիվ մի​ջազ​գային հանրության կողմնորոշումը  1800-ով թեքել են դեպի Ադրբեջան և քայլ առ քայլ գրանցում են հաջողություններ: Թերևս դրանցից ամենամեծը աշխարհում §թուրքական գորգ¦ կամ §ադրբեջանական գորգ¦ հասկացությունների ճանաչումն է, որին Ադրբեջանի Լ.Քերիմովի անվան գորգի և ժողովրդա​կան-կիրառական արվեստի պետական թանգարանի տնօրեն, մշակութաբան Ռոյա Թաղիևայի հավաստմամբ նպաստեց 2005թ.-ին §Գորգի պահպանման և զարգացման մասին¦ օրենքի ընդունումը: §Մեզ համար կարևոր է, որպեսզի  §ադրբեջա​նական գորգ¦ հասկացությունը ընդունվի¦,-ասում է Ռոյա Թաղիևան: 

1. Համացանցում գորգագործական արվեստի ադրբեջանական քարոզչության սկզբունքները
Ադրբեջանական քարոզչության գործակիցն առավելա​գույնն է գնահատվում համացանցում: Տարատեսակ հոդված​ներ և տեսանյութեր են տեղադրվում որոնողական կայքերում (Google, YouTube, Yahoo),  սոցիալական ցանցերում, բլոգներում և էլեկտրոնային պարբերականներում: Ապատեղեկա​տվու​թյան թակարդում հայտնվում են ոչ միայն ամենօրյա այցելու​ներն, այլև հայկական և արտասահմանյան լրատվամիջոց​ները: Սակայն դրանցում տեղադրված հոդվածներն ունեն համընդհանուր արտահայտություններ և հղումներ: Օրինակ`

ա/ Գորգագործությունը ադրբեջանական ժողովրդական-կիրառական արվեստի հին և կարևորագույն բնագավառն է: Ընդ որում, ինչպես հակասություններ կան ադրբեջանցիների` թուրքական, թաթարական թե աղվանական ծագումնաբա​նության հարցերի շուրջ, այնպես էլ գորգարվեստի ծագման  խնդրի առնչությամբ: 

բ/ Ադրբեջանցիները գորգարվեստում իրենց մենաշնորհն ապացուցելու համար  բոլոր գիտական հոդվածներում հղում են կատարում օտարազգի պատմիչներին և հետազոտողներին: 

գ/Մյուս շրջանառվող համոզմունքն այն է, որ ադրբե​ջանական գորգերն այնքան մեծ հռչակ  են ունեցել եվրոպա​ցիների կենցաղում, որ հայտնվել են Վերածննդի դարաշրջանի հայտնի նկարիչների կտավներում:

Այնինչ բոլոր գեղանկարիչների աշխատանքներում պատ​կեր​​ված են բացառապես հայկական ծագման գորգեր, քանզի պատմությունից մեզ հայտի է, որ հայերը` շնորհիվ տարան​ցիկ առևտրական կարևոր մայրուղիների, ակտիվ առևտրա​կան հարաբերություններ են ունեցել ոչ միայն Արևմուտքի, այլև Արևելքի հետ: Ներկերի, ձիերի, ոսկյա և արծաթյա իրերի, բամբակի, բրդի, մետաքսի և այլ ապրանք​ների հետ արտահանել են նաև գորգեր, ընդ որում բացառապես որակյալ: Այնպես որ մեր արևելյան հարևաններին մնում է գոհանալ առայժմ միայն այն բանով, որ Կալիֆոռնիայի նահանգապետ Առնոլդ Շվարցնեգերի տանը կհիանան նրա դիմանկարը պատկերող գորգով և բոլորը ծափ կտան, երբ իմանան որ Հռոմի պապ Հովհաննես Պողոս 2-րդի դագաղը դրված է եղել ադրբեջանական գորգի վրա:

Համացանցը բաց և թափանցիկ է ամբողջ աշխարհի առջև, հետևապես այս թալանչիական տեսակետներն ու խեղա​թյուրումները հասու են ոչ միայն ադրբեջանցիներին, այլև ողջ աշխարհին: Հայկական կողմի արդյունքներն այս առումով զի​ջում են ադրբեջանականին,  թե´ գիտական հոդվածների քանակով թե´ նախանձախնդիրների թվով և թե´ համոզիչ նյութերի առկայությամբ: 

2. Տպագիր միջոցները (գրքեր, բուկլետներ, տեղեկատուներ) որպես քարոզչության ձև:

§…Իհարկե այնպիսի հարցում, ինչպիսին գորգագործու​թյունն է, մենք չպետք է բավարարվենք րոպեական լուծում​ներով: Դրանք պետք է լինեն լուրջ ուսումնասիրություններ և գրքեր: Մենք պետք է անընդհատ և կանոնավոր նամակներ հղենք այդ խնդիրներով զբաղվող միջազգային կազմակերպու​թյուն​ներին¦-հայտարարել է ԱՀ-ի մշակույթի և զբոսաշրջու​թյան նախարար Աբուլֆաս Գարաևը:

Հայտնի է, որ Ադրբեջանի քարոզչական ռեսուրսային կենտրոնները գումար, ժամանակ և ջանքեր չեն խնայում ահռելի քանակությամբ գրքեր, բուկլետներ և թերթեր հրատարակելու համար: Ինչպես նշեց նախարարը, §Ադրբեջանական գորգ¦-ի ճանաչման հարցում քարոզչության այս ձևը արդյունավետ է:

1961թ.-ին լույս տեսավ Ադրբեջանում հայտնի գորգագետ Լյաթիֆ Քերիմովի §Ադրբեջանական գորգ¦ գրքի առաջին հա​տորը, որտեղ ներառված է հեղինակի` գորգերի դասակարգ​ման, զարդատեսակների և §ադրբեջանական գորգերի¦ յուրահատկությունների մասին 35-ամյա ուսումնասիրու​թյունը: 1983թ.-ին հրատարակվեց երկրորդ հատորը, որտեղ հեղի​նակը փորձում է ապացուցել գորգագործության իրանա​կան և կովկասյան նշանավոր շատ խմբերի պատկանելու​թյունը ադրբեջանականին: Բուդապեշտի Դեկորատիվ-կիրա​ռա​կան արվեստի թանգարանի տնօրեն Կառոլ Գամբոշը, անդրադառնալով այս գրքերին, ասել է. §Ձեր գիրքը դարձել է Աստվածաշունչ մեր թանգարանում: Այն շրջում է մեր մասնագետների ձեռքերում¦:

Լ.Քերիմովի խորհրդատվությամբ 1974թ.-ին Անգլիայում հրատարակվել է §Արևելյան գորգագործական կետերի քար​տեզ¦ գիրքը: §Ադրբեջանական կովկասյան գորգեր¦ գիրքը լույս է տեսել Լ. Քերիմովի մահից հետո` 2001թ.-ին Շվեյցա​րիայում, նրա ստեղծած գորգերի, դիզայներական նախագծերի և հեղինակների` Սիյավուշ Ազադիի ու Վեռներ Զոլինգերի ուսումնասիրությունների հիման վրա:

Հունգարացի Կառոլ Գամբոշի գնահատականներն ուղղված Լ. Քերիմովի գրքերին, խոսում են այն մասին, որ Հուն​գարիայում ադրբեջանցիները գրանցել են որոշ հաջո​ղու​թյուններ: Սա է ապացուցում նաև  Ռոյա Թաղիևայի §Ադրբե​ջանական գորգ¦ աշխատությունը, որը հրատարակվել է Հուն​գարիայի §Կորվինա¦ հրատարակչությունում 1000 տպաքա​նա​կով` Ադրբեջանական դեսպանատան աջակցությամբ: Գիրքը թարգմանվել է հունգարերեն և արաբերեն: Այն ունի հետևալ նախաբանը. §Մեր անբաժանելի ուղեկիցը` ադրբեջա​նական գորգը¦` Ադրբեջանի դեսպան Վիլայաթ Գուլիևի մեկ​նա​բանությամբ: §Այսօր կարևոր են ադրբեջանական գորգի զարգացումն ու քարոզչությունն արտասահմանում,- Zerkalo.az լրատվական կայքին տված հարցազրույցում ասել է Ռ. Թաղիևան,-որոշ ժամանակ առաջ ադրբեջանական արվեստը ընդունվել է որպես կովկասյան, հատկապես գորգերը: Գիրքը կօգնի միջազգային հանրությանն ընդունել ադրբեջանական գորգն իր ողջ բազմազանությամբ¦: 

Պետական հովանավորությամբ լույս է տեսել նաև §Ադրբեջանական գորգեր. Ղարաբաղյան խումբը¦ գրքույկը` որի նյութերը թարգմանված են ադրբեջաներեն,  գերմաներեն, արաբերեն, ֆրանսերեն և անգլերեն լեզուներով: Այստեղ խոսվում է որպես ադրբեջանական գորգագործական առանձին դպրոց համարվող ղարաբաղյան գորգերի  առանձնահատկու​թյուն​ների և զարդանախշերի իմաստաբանության մասին: Հիշեցնենք, որ Ղազախի, Ղուբայի, Բաքվի, Շիրվանի, Գյան​ջայի, Թավրիզի գորգագործական դպրոցների շարքին ադրբե​ջանցիները որպես սեփական դասում են նաև արցախյան դպրոցը: §Գող¦ հայերին դատափետող հոդվածներից մեկում ասվում է.§Ովքեր քիչ թե շատ ծանոթ են ադրբեջանական մշա​կույթին, կհասկանան, որ արցախյան գորգերը ադրբեջանական ազգի ժառանգությունն են¦: Գրքույկի նախաձեռնող Վիդադի Մուրադովը խոստանում է այն ներկայացնել բոլոր գիտա​ժողովներում և միջազգային միջոցառումներում և մշակութա​բաններին և պատմաբաններին այն պարզապես նվիրել:

Առանձնահատուկ ուշադրության են արժանի նաև օտարերկրյա հեղինակների հակահայկական աշխատություն​ները: §Վիշապագորգեր¦ գիրքը գրել է Վաշինգտոնի Տեքստիլի թանգարանի տնօրեն Չարլզ Էլիսը, ով պնդում է, որ  §բնության մեջ §հայկական գորգ¦ չկա. դրա մասին խոսելը ծիծաղելի է: Այն ի հայտ է եկել միայն սովետական շրջանում, այն էլ ադրբեջանականի արտատպությամբ:
3. Տեսաձայնաշարերի թողարկում
2006թ.-ին ՅՈւՆԵՍԿՕ-ի Մոսկովյան բյուրոյի օժանդա​կությամբ թողարկվել է հատուկ սկավառակ, որը կոչվում է §Ադրբեջանական գորգեր¦: Այն պարունակում է 15 տեսանյութ, 215 պատկեր և մի քանի գիտական հոդվածներ: Ներկայացվում է գորգի պատմությունը, դպրոցները, գործելու տեխնիկաները և թանգարանային նմուշները:

2009թ.-ին Կաննի միջազգային կինոփառատոնին ներկա​յացվեց ռեժիսոր Շամիլ Ալիևի §Ադրբեջանական գորգ¦ փաս​տագրական ֆիլմը: 2010թ.-ին Մոսկվայում կայացած §Ազգա​գրական ֆիլմի օրեր¦ փառատոնին այն արժանացավ §Նյութա​կան մշակույթի լավագույն օրինակի համար¦ դիպլոմի: Մաս​նակցել է նաև Կարճամետրաժ ֆիլմերի միջազգային կինո​փա​ռատոնին Իտալիայում և ներկայացվել է Խարկովի §Ճենա​պակյա յասաման¦ միջազգային կինոփառատոնում: Այսպիսի երկար ճանապարհ անցած աշխատանքի նույնիսկ ստվերում տեղ չեն գտնի մեր խղճուկ քայլերը: Աշխարհն այս ճանա​պարհով է ճանաչում §ադրբեջանական գորգը¦, այլ ոչ թե բղավոցներով:

4. Միջազգային  միջոցառումների և գիտաժողովների կազմակերպում:

Սկսած 1983թ.-ից Ադրբեջանը կազմակերպել է 4 միջազ​գային գիտաժողով, որի համար ծախսվել են ահռելի գումար​ներ: Հեյդար Ալիևի ոչ պետական հիմնադրամի, Մեծ Բրիտա​նիայի Միացյալ Թագավորությում Ադրբեջանի դեսպանատան և §Բաքու¦ ամսագրի համատեղ նախաձեռնությամբ 2010թ. նոյեմբերի 15-ից 22-ը Լոնդոնում բացվել էր §Ադրբեջան. Ինք​նա​թիռ-գորգերի վրա դեպի հեքիաթային աշխարհ¦ խորագիրը կրող գորգերի ցուցահանդեսը: Այն նվիրված էր Ադրբեջանի անկախության 20-ամյակին: §Ցուցահանդեսի նպատակն է հե​տաքրքրություն առաջացնել ադրբեջանական ժողովրդի ազ​գային հարստությունը հանդիսացող ադրբեջանական գորգերի, նրանց` համաշխարհային մշակույթի մեջ ներդրած ավանդի նկատմամբ, քարոզել Ադրբեջանի հաջողություններն այդ ոլորտում¦,-գրել էր Armenia.az հայալեզու ադրբեջանական լրատվական կայքը: Այս հարցում ևս Ադրբեջանն առաջ է անցել հայկական կողմից, այնինչ մենք գտնվում ենք դեռ քնի հիպնոտիկ փուլում (ոչ քնած, ոչ էլ արթուն):

5. Ադրբեջանական գորգը ՅՈՒՆԵՍԿՕ-ի մշակութային ժառանգության ցուցակում
2010թ.-ին Քենիայում կայացած ՅՈՒՆԵՍԿՕ-ի 5-րդ նստա​շրջանում ԱՀ-ի Տուրիզմի և մշակույթի նախարար Ա.Գարաևի գլխավորած պատվիրակության մասնակցությամբ ադրբեջանական գորգերը ներառվել են ՅՈՒՆԵՍԿՕ-ի համաշ​խարհային մշակութային ժառանգության ցուցակում: Վերջի​նիս խոսքերով`§Ադրբեջանական գորգի` ՅՈՒՆԵՍԿՕ-ի հա​մաշ​խարհային մշակութային ժառանգության ցուցակում ներ​առ​վելը ողջ աշխարհում ադրբեջանական գորգագործական դպրո​ցի ճանաչման վառ օրինակ է: Դրա համար էլ այդ ար​վես​տը հարկավոր է ոչ միայն զարգացնել, այլ նաև հարստացնել¦:

Այս ճանաչումն ապացուցում է, որ մենք աստիճանաբար կորցնում ենք  գորգի նկատմամբ ունեցած մեր իրավունքները:

6.Գորգի թանգարաններն Ադրբեջանական Հանրապետությունում
Մշակութային հարստության մասին առաջին հերթին վկա​յում են թանգարանները: Այդ իսկ պատճառով Ադրբեջան այցե​լած բոլոր պաշտոնական և ոչ պաշտոնական հյուրերին երկրի առաջին տիկինը` Մ.Ալիևան ոգևորությամբ ուղեկ​​ցում է գորգի թանգարաններ: Ինչու ոգևորությամբ, որով​հետև Ադրբեջանում ունեն 12 գորգի թանգարան, իսկ մշակու​թա​պահպան  Հայաստանը մեկն էլ չունի և չի էլ ուզում ունենալ: 

Ադրբեջանում գորգի ամենախոշոր թանգարանը գտնվում է Բաքվում: Դա Լ. Քերիմովի անվան ժողովրդական-կիրա​ռական արվեստի թանգարանն է, որը հիմնադրվել է 1967թ.-ին, իսկ առաջին ցուցահանդեսը բացվել է 1972թ.-ին: Հավաքածուն ընդգրկում է մոտավորապես 10 հազ. արվեստի նմուշ` գորգեր, ազգային տարազ, պղնձյա և ոսկերչական իրեր, ձեռագոր​ծության այլ նմուշներ: Ներկայումս գորգի համար կառուցվում է նոր շենք:

Ադրբեջանական կողմի պնդմամբ §ադրբեջանական գորգեր¦ ցուցադրվում են նաև արտասահմանյան` Նյու-Յորքի, Բոսթոնի, Ֆիլադելֆիայի, Փարիզի, Լոնդոնի, Սանկտ-Պետերբուրգի , Վատիկանի թանգարաններում.

Ներկայացված թանգարանների ախորժելի ցանկը կարող է մի օր իրականություն դառնալ և աշխարհում միանգամայն կմոռանան կամ այդպես էլ չեն իմանա գորգագործության ոլորտում հայերի լուրջ ձեռքբերումների մասին: Ես համամիտ եմ գորգագետ Աշխունջ Պողոսյանի հետ առ այն, որ §…մեր վերջին 20 տարվա կառավարությանը բացարձակապես այդ տեսակի հարցերը չեն հետաքրքրում¦: Իսկ միջազգային հանրությունը արդեն համամիտ  է, որ հայերը տառապում են մշակույթ գողանալու հիվանդությամբ:

Հյուսքը ժողովրդական արվեստի կարևոր և ինքնատիպ մի բնագավառ է: Հայ կնոջ մշտական զբաղմունքներից են եղել հյուսքն ու բանվածքը, որոնցով նա հիմնականում հոգացել է տան կարիքները: Հյուսքով կամ հյուսելու եղա​նա​կով են ստեղծվել գորգ ու կարպետ, գուլպա, գոտի և կենցաղային ամենա​տար​բեր իրեր` անկողնակալից մինչև աղաքսակ:

Ժողովրդական արվեստի այս ընդարձակ բնագավառում առավել ծանոթ են և ուսումնասիրված գորգերն ու կարպետները: Հյուսկեն կենցաղային իրերը, որ​պի​սիք են անկողնակալը, ձիու «չուլը», խուրջինը, աղամանը և այլն, դուրս են մնա​ցել ուսումնասիրողների ուշադրությունից: Արվես​տա​բան Սերիկ Դավթյանն առաջինն էր, ով թվարկած իրեըը գիտական ուսումնասիրության ենթարկեց` անդրադառ​նալով դրանց և՛ գեղագիտական, և՛ կենցաղային կողմին:
 Կարևոր է նշել, որ թվարկած բոլոր կենցաղային իրերն ունեն հարուստ զարդանախշում, ինչը պայմանավորված է ոչ միայն ժողովրդի գեղագիտական ճաշակով ու ըմ​բըռ​նում​ներով, այլև տվյալ իրի ծիսա-գործառնական դերով ու նշանա​կութ​յամբ, ին​չին էլ կանդրադառնանք ստորև:

Հարկ է նշել, որ ի սկզբանե իրերի զարդանախշումն ինքնանպատակ չի եղել, և զարդանախշած առարկան արդեն իսկ ունեցել է առանձնահատուկ նշա​նա​​կություն: Ինչպես նշում է Ա.Բայբուրինը. «Առարկաները զարդանախշելու նպա​տակներից մեկը դրանց արտասովոր հատկություն հաղորդելու միտումն է: Այդ դեպքում առարկան կիրառական-գործնական հարթությունից տեղա​փոխ​վում է նշանային համակարգ` ձեռք բերելով սեմանտիկ նոր հատկություն»:
 Ել​նելով ասվածից կարևոր ենք համարում բացահայտել վերջիններիս տեղն ու նշանակությունը հատկապես ծիսական միջավայրում:

1.Անկողնակալ (մափրաշ, ջվալ)–Կարպետահյուս, ճամպրուկաձև պարկ է` հարսի անկողինն ու օժիտի մյուս պարագաները տեղավորելու հա​մար: Ուստի վերջինիս զարդանախշումն ուղղված էր անկողնակալի պարու​նա​կությունը «չար աչքից» պահպանելու համար, ինչն ուղղակի կապ ուներ հար​սի պտղա​բե​րու​թ​յան հետ: Այս առումով, անկողնակալը պարզ գործնականից զատ, ձեռք է բերում ծիսական նշանակություն:
2.Ձիու ծածկոց-(ձիու փալաս, չուլ)-Զարդանախշ գործ​վածք է, որը գցում են թամբի վրա (երբեմն գործածվում է առանց թամբի, երբ նա չունի հեծ​յալ): Այն կարող է դիտվել որպես ձի​ասարքի մաս, որով գեղեցիկ կենդանուն պահ​պա​նում են «չար աչքից»:
3.Խուրջին-Երկմաս (երկաչք) լայն կապիչով իրար միացած ճա​նա​պար​հորդ​ա​կան պայուսակ, որ կրում են ուսին, նաև գցում են ձիու կամ ավանակի վրա: Խուրջինով սնունդ, խմիչք են տանում` ընտանիքի կարիք​ները հոգալու հա​մար կամ այլ վայր մեկնելիս` ծանոթ-բարեկամին այցելելիս: Խուր​ջինները նույնպես զարդանախշված են, որոնք հար և նման են կար​պե​տա​նախ​շերին, դրանք ընգծում են խուրջինի կարևորությունը` այն է միջի սննդամթերքը «պաշտպանելը»: Դրանք տարածված էին Հա​յաս​տա​նում` հատ​​կապես, Լոռվա և Տավուշի ներկայիս վարչատարածքային շրջան​նե​րում, մինչև XX դ. սկիզբը:
4.Աղաքսակ (աղաման)-Կարպետահյուս և կարպետա​նախշ ուղ​ղան​կյունաձև իր, որը կախվում էր պատից կամ սյունից և որի մեջ աղ էր պահ​վում: Հայտնի է, որ աղը հիմնական և կարևոր համեմունք է, որը դժվար էր ձեռք բեր​վում, եր​բեմն փոխանակվում էր ոսկով: Բացի համեմունք լինե​լուց, այն ուներ նաև ան​տի​սեպտիկ (վարակը կանխարգելող) նշանակություն, ինչ​պես նաև «չարն» ար​գելող նշանակություն, ինչով և պայմանավորված էր վեր​ջինիս լայն կի​րա​ռու​թյունը ժողովրդական բժշկության, մանկան առող​ջապա​հության ու խնամքի, ինչ​պես նաևև հմայության մեջ: Աղը նաև հավա​տար​մության և հյուրա​սիրության (աղ ու հաց) խորհուրդն ուներ: Ուստի ամենևին պատա​հա​կան չէ, որ այն պա​հելու համար նախատեսված էին հատուկ պա​րագաներ – հյուս​կեն և կա​վանյութ (կնոջ կերպարանքով) ամաններ:

5.Սանրի բուն, մկրատի բուն - Սրանք հյուսկեն իրեր էին, որոնցում պահվում էին կենցաղային այնպիսի պարզ առարկաներ, ինչպիսիք սանրն ու մկրատն էին, որոնք սակայն ունեին նաև ծիսա-հմայական նշանակություն: Սանրը կնոջ մա​զերի հարդարման առարկա էր և, ինչպես մազերը, պետք էր ծածուկ տեղ պա​​հել, որպեսզի կողմնակի մարդու ձեռք չընկնի, քանի որ ըստ ժո​ղո​վր​դական հա​​​վատալիքների` այն կարող է չարամետ հմայության գործիք ծա​ռայել` ուղղ​ված տիրոջ դեմ: Մկրատը որպես չարից պահպանվելու հմ​ա​յա​կան միջոց` (բար​​​​ձի տակ դնել, գոտուց կախել և այլն) կապված մետաղի պաշ​​տամունքի հետ, տարածված է թե՛ հայոց, թե՛ այլ, հատկա​պես, հյուսիս-կովկասյան ժողովուրդ​նե​րի մեջ: Այս մտայնու​թյամբ էլ արդարաց​վում է վեր​ջիններս պահպանելու հա​մար հյուսված «բները»:
6.Ասղաման – Հյուսկեն փոքրիկ առարկա` նախատեսված ասեղներ, քո​րոց​ներ պահելու համար, անշուշտ առաջին հերթին գործառնական նպատակով, որ​​պե​սզի դր անք պատահական տեղ չընկնեն և չվնասեն: Գործառնականից զատ, ասեղը հայոց կենցաղում ծառայել է նաև «չարից» պահպանելու ի​մաս​տով: Այն ամրացրել են նորածնի բարուրին, տան «ոգուն» են բռնել, պաշտ​պանվել են կայծակից
 և այլն:

Ինչպես տեսանք, ներկայացված հյուսկեն կենցաղային իրերի ծիսա-գոր​ծառնական դերը կենցաղում պայմանավոր​ված էր դրանց պարունակությամբ, ծիսական ընկալումով, ինչը և հատուկ պահպանման կարիք ուներ: Իսկ բազ​մա​զան և հարուստ զարդանախշերը միտված էին պահպանելու  և՛ հյուսկեն իրը, և՛ պարունակությունը:

Նշված հյուսկեն իրերը վաղուց դուրս են մղվել կենցա​ղից` պահպանվելով որպես թանգարանային նմուշ: Վերջին տարիներին դրանց փոքր չափերի նմուշ​ները պատրաստվում են որպես հուշանվերներ: Ցավոք պետք է  նշել, որ վեր​ջին​ներս պատրաստվում են ոչ որպես ինքնատիպ իրեր, իրենց ուրույն զար​դա​նախ​շերով, այլ ձևվում են մաշված գորգ ու կարպետներից:
Բոլոր դեպքերում սա ժողովրդական արվեստի այս ուրույն բնագավառի, եթե չասենք վերածնունդը, ապա գոնե պահպանման եղանակներից մեկն է:
Համառոտագրություններ

ԱՊՊԵԹ- Արցախի պետական պատմաերկրագիտական
                 թանգարան
ԳՄԵԹ-Գավառի մարզային երկրագիտական թանգարան
ԵՊՄՀ- Երևանի պետական մանյկավարժական

           համալսարան

ԺՍԿ- Հովհ. Շարամբեյանի անվ. ժողովրդական
           ստեծագործության կենտրոն
ՀԱԹ- Սարդարապատի հերոսամարտի հուշահամալիր,

           Հայոց ազգագրության և ազատագրական պայքարի

           ազգային թանգարան
ՀԱԻ- ՀՀ ԳԱԱ հնագիտության և ազգագրության

          ինստիտուտ
ՇՀՀԿ- ՀՀ ԳԱԱ Շիրակի հայագիտական

            հետազոտությունների կենտրոն
ЕГХА- Ереванская  государственная художественная

            академия
Բովանդակություն
ՄՈՒՏՔԻ ԽՈՍՔ

Լաուրա Աթանեսյան (ՇՀՀԿ)____ԳՈՐԳԸ ՀԱՅ ՆԿԱՐԻՉՆԵՐԻ
                                                            ԿՏԱՎՆԵՐՈՒՄ
Աննա Ասլանյան (ԺՍԿ)____ՀԱՅԿԱԿԱՆ ԺՈՂՈՎՐԴԱԿԱՆ
                                                     ԶԱՐԴԱՆԱԽՇԵՐՆ ՈՒ ԴՐԱՆՑ ԱՐԴԻ
                                                     ԿԻՐԱՌՈՒԹՅԱՆ ՀԱՐՑԵՐԸ

Լիլիա  Ավանեսյան (ՀՊԹ)___ ԳՈՐԳԱԳՈՐԾՈՒԹՅՈՒՆԸ
                                                             ԽՈՐՀՐԴԱՅԻՆ  ԵՎ ՀԵՏԽՈՐՀՐԴԱՅԻՆ
                                                             ՀԱՅԱՍՏԱՆԻ  ՇՐՋԱՆՆԵՐՈՒՄ  ԵՎ
                                                             ԱՐՑԱԽՈՒՄ (ըստ 2008թ. Դաշտային
                                                        նյութի)                                                  
Կարինե Բազեյան (ԺՍԿ)___ ՀԱՅԿԱԿԱՆ ԱՍԵՂՆԱԳՈՐԾ ԳՈՐԳԵՐԸ

Մարինե Բազեյան_________ՀԱՅԿԱԿԱՆ ԳՈՐԳԻ ՎԵՐԱԿԱՆԳՆՄԱՆ
                                                    ՄԵԹՈԴՆԵՐԸ
Մելանյա Բալայան (ԱՊՊԵԹ)_ԱՐՑԱԽԻ ՊԵՏԱԿԱՆ

                                                        ՊԱՏՄԱԵՐԿՐԱԳԻՏԱԿԱՆ

                                                        ԹԱՆԳԱՐԱՆԻ ՁԵՌԱԳՈՐԾ
                                                         ԳՈՐԳԵՐԸ

Անուշ Եղիազարյան (ՀՊՄՀ)_ԿԱՐԱՊԵՏ  ԵՂԻԱԶԱՐՅԱՆԸ  ԵՎ
                                                    ՀԱՅԿԱԿԱՆ ԳՈԲԵԼԵՆԸ XX ԴԱՐԻ
                                                    ԵՐԿՐՈՐԴ ԿԵՍԻՆ
Սմբատ Հակոբյան (ԺՍԿ)__ՎԻՇԱՊԱԳՈՐԳԵՐԻ

                                                   ԱՌԱՍՊԵԼԱԲԱՆԱԿԱՆ

                                                   ՄԵԿՆԱԲԱՆՄԱՆ ՓՈՐՁ 
Հասմիկ Հովեյան (ԳՄԵԹ)__ ԳԵՂԱՐՔՈՒՆԻՔԻ ԳՈՐԳԱԳՈՐԾԱԿԱՆ
                                                          ԱՎԱՆԴՈՒՅԹՆԵՐԻ ԵՎ ԳԱՎԱՌԻ
                                                          ՄԱՐԶԱՅԻՆ ԵՐԿՐԱԳԻՏԱԿԱՆ
                                                          ԹԱՆԳԱՐԱՆԻ ԳՈՐԳԵՐԻ
                                                          ՀԱՎԱՔԱԾՈՒԻ ՄԱՍԻՆ
Асмик Казарян  (ЕГХА)___    О ПРОЕКТИРОВАНИИ СОВРЕМЕННЫХ

                                                    АРМЯНСКИХ КОВРОВ 

Տաթևիկ Մուրադյան (ԺՍԿ)_ ՀԱՅՈՑ ԳՈՐԳԱԳՈՐԾԱԿԱՆ
                                                     ՄՇԱԿՈՒՅԹԻ
                                                      ԾԱԳՈՒՄՆԱԲԱՆՈՒԹՅԱՆ
                                                      ՀԻՄՆԱՀԱՐՑԻ ՇՈՒՐՋ
Աշխունջ Պողոսյան______ ՀՈՎՀ. ՇԱՐԱՄԲԵՅԱՆԻ ԱՆՎԱՆ
                                                ԺՈՂՈՎՐԴԱԿԱՆ
                                                ՍՏԵՂԾԱԳՈՐԾՈՒԹՅԱՆ ԿԵՆՏՐՈՆ-Ի
                                                «ՀԱՅԱՍՏԱՆԻ ԺՈՂՈՎՐԴԱԿԱՆ
                                                 ԱՐՎԵՍՏԻ ԹԱՆԳԱՐԱՆԻ

                                                  ԳՈՐԳԵՐԻ ՀԱՎԱՔԱԾՈՒՆ»

Աշխունջ Պողոսյան_____ ՀԱՅՈՑ ԳՈՐԳԻ ՊԱՀՊԱՆՄԱՆ,
                                              ՑՈՒՑԱԴՐՄԱՆ 
                                               ԵՎ ՈՒՍՈՒՄՆԱՍԻՐՄԱՆ ՈՒ
                                               ԳՈՐԳԱԳՈՐԾԱԿԱՆ ՄՇԱԿՈՒՅԹԻ
                                               ԶԱՐԳԱՑՄԱՆ  ՀԻՄՆԱՀԱՐՑԵՐԻ ՄԱՍԻՆ

Ս. Պողոսյան, Ա. Ասատրյան (ՀԱԹ)__ ՀԱՅՈՑ ԱԶԳԱԳՐՈՒԹՅԱՆ
                                                                      ԹԱՆԳԱՐԱՆԻ «ԳՈՐԾՎԱԾՔ»
                                                                      ՖՈՆԴԻ ՊԱՀՊԱՆՈՒԹՅԱՆ
                                                                      ՓՈՐՁԻՑ
Ս. Պողոսյան (ՀԱԹ, ՀԱԻ)__________ ԳՈԳՆՈՑ-ՄԵԶԱՐՆԵՐԸ ՀԱՅՈՑ
                                                                    ԱԶԳԱՅԻՆ ՏԱՐԱԶԻ
                                                                    ՀԱՄԱԿԱՐԳՈՒՄ
Կարինե Սահակյան, 
Ռոզա  Հովհաննիսյան  (ՇՀՀԿ)_____ ՀԵՔԻԱԹԻ ԹՌՉՈՂ ԳՈՐԳԸ

Անի Սամսոնյան (ԺՍԿ)___  ԱԴՐԲԵՋԱՆԻ ԳՈՐԳԱԳՈՐԾԱԿԱՆ
                                                        ԱՐՎԵՍՏԻ ԼԱՅՆԱՄԱՍՇՏԱԲ
                                                         ՔԱՐՈԶՉՈՒԹՅՈՒՆԸ ԵՎ 
                                                          ՀԱՅԿԱԿԱՆ ԳՈՐԳԵՐԸ ՅՈՒՐԱՑՆԵԼՈՒ
                                                          ԱԿՆՀԱՅՏ ՀԱՎԱԿՆՈՒԹՅՈՒՆՆԵՐԸ
Արմենուհի Ստեփանյան___ ÐÚàôêÎºÜ ¼²ð¸²Ü²ÊÞ ÆðºðÀ
                                                         Ð²Úàò ԱՎԱՆԴԱԿԱՆ ԿԵՆՑԱՂՈՒՄ
� З. Тараян, Символы и симетрии орнамента в армянском прикладном искусстве, Ереван 1989, ст. 5.

� Մաղաքիա արքեպիսկոպոս Օրմանյան, Ծիսական բառարան, Եր., 1992, էջ 68: 


  


� Գարեգին Հովսեփյան, Հայկական եկեղեցական ասեղնագործության նմուշներ, Նյութեր և ուսումնասիրություններ հայ արվեստի պատմության, հ.1, Եր.,1983:


� Դավթյան Ս.Ս., Դրվագներ հայկական միջնադարյան կիրառական արվեստի պատմության,Եր.,1981., էջ 83-84:


� Sagzian A., Les pages des arts arme'nienne, Paris 1940, p.42-50.


�Դավթյան Ս.Ս, Մարաշի ասեղնագործություն, Եր 1978, էջ 10 :


� Մարաշի ասեղնագործություն, Հալեպ, 2010 :

